Монгол Улсын Их Хурлын 2011 оны хаврын ээлжит чуулганы Төрийн байгуулалтын байнгын хорооны 04 дүгээр сарын 19-ний өдөр /Мягмар гариг/-ийн хуралдаан 14 цаг 55 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 18 гишүүн ирж, 85.7 хувийн ирцтэй байв. Үүнд:
          Чөлөөтэй: Э.Мөнх-Очир, Ч.Сайханбилэг, Ө.Энхтүвшин

Нэг.”Монгол Улсын эдийн засаг, нийгмийг 2010 онд хөгжүүлэх үндсэн чиглэл”-ийн хэрэгжилт /санал, дүгнэлтээ Эдийн засгийн байнгын хороонд хүргүүлнэ/

Хэлэлцэж буй асуудалтай холбогдуулан УИХ-ын гишүүн, Засгийн газрын ХЭГ-ын дарга Ч.Хүрэлбаатар, Үндэсний хөгжил, шинэтгэлийн хорооны дарга Ч.Хашчулуун, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.


Дээрх асуудалтай холбогдуулан УИХ-ын гишүүн Д.Одхүү, Ц.Батбаяр, Э.Бат-Үүл, Ц.Мөнх-Оргил, Д.Очирбат нарын асуусан асуултад Засгийн газрын ХЭГ-ын дарга Ч.Хүрэлбаатар, Эрүүл мэндийн сайд С.Ламбаа, ажлын хэсгээс Ч.Хашчулуун нар хариулж, тайлбар хийв.


УИХ-ын гишүүн Ц.Батбаяр, Ж.Сүхбаатар, Ц.Мөнх-Оргил нар санал хэлэв.

Байнгын хорооноос гарах санал, дүгнэлтээ Эдийн засгийн байнгын хороонд хүргүүлэхээр шийдвэрлэв.

Уг асуудлыг 16.00 цагт хэлэлцэж дуусав.

Хоёр.Мэдээллийн ил тод байдал ба мэдээлэл авах эрх, эрх чөлөөний тухай, Мэдээллийн ил тод байдал ба мэдээлэл авах эрх, эрх чөлөөний тухай хуулийг дагаж мөрдөх журмын тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах  тухай, Концессын тухай хуульд нэмэлт, өөрчлөлт оруулах  тухай хуулийн төслүүд /хэлэлцэх эсэх/
Хэлэлцэж буй асуудалтай холбогдуулан УИХ-ын гишүүн, Засгийн газрын ХЭГ-ын дарга Ч.Хүрэлбаатар, ажилтан н.Мөнх-Эрдэнэ, УИХ-ын Тамгын газрын Эрх зүй, хууль тогтоомжийн  хэлтсийн ахлах зөвлөх М.Элбэгдорж, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нар байлцав.

Хуулийн төслийн төсөл санаачлагчийн илтгэлийг Монгол Улсын сайд, Засгийн газрын ХЭГ-ын дарга Ч.Хүрэлбаатар танилцуулав.
Төсөл санаачлагчийн илтгэлтэй холбогдуулан УИХ-ын гишүүн Су.Батболд, Ц.Мөнх-Оргил, Д.Одхүү, Д.Энхбат, Х.Тэмүүжин нарын асуусан асуултанд Засгийн газрын ХЭГ-ын дарга Ч.Хүрэлбаатар хариулж, тайлбар хийв.

Ж.Сүхбаатар:-Мэдээллийн ил тод байдал ба мэдээлэл авах эрх, эрх чөлөөний тухай, Мэдээллийн ил тод байдал ба мэдээлэл авах эрх, эрх чөлөөний тухай хуулийг дагаж мөрдөх журмын тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах  тухай, Концессын тухай хуульд нэмэлт, өөрчлөлт оруулах  тухай хуулийн төслүүдийг УИХ-ын чуулганы нэгдсэн  хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ц.Мөнх-Оргил УИХ-ын чуулганы нэгдсэн  хуралдаанд танилцуулахаар тогтов.

Уг асуудлыг 16 цаг 40 минутад хэлэлцэж дуусав.
Гурав.Төрийн албаны зөвлөлийн 2010 оны үйл ажиллагааны тайлан
Хэлэлцэж буй асуудалтай холбогдуулан Төрийн албаны зөвлөлийн дарга Д.Зүмбэрэллхам, Төрийн албаны зөвлөлийн гишүүн Д.Батбаяр, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Төрийн албаны зөвлөлийн 2010 оны үйл ажиллагааны тайланг Төрийн албаны зөвлөлийн дарга Д.Зүмбэрэллхам танилцуулав.

Тайлантай холбогдуулан УИХ-ын гишүүн  С.Ламбаа, Р.Раш, Ц.Батбаяр нарын асуусан асуултад Төрийн албаны зөвлөлийн дарга Д.Зүмбэрэллхам хариулж, тайлбар хийв.

УИХ-ын гишүүн Х.Тэмүүжин, Ж.Сүхбаатар, Су.Батболд, Д.Дондог, Н.Энхболд нар санал хэлэв.

Хуралдаан 17 цаг 35 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ 

4 ДҮГЭЭР САРЫН 19-НИЙ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 55 минутад эхлэв.
Ж.Сүхбаатар:-УИХ-ын гишүүдийнхээ энэ өдрийн амар амгаланг айлтгаж, Байнгын хорооны хурлаа нээе. Ирцийн байдал Сүхбаатар, Ц.Батбаяр, Су.Батболд, Ж.Батсуурь, Бат-Үүл, Дондог, Одхүү, Очирбат, Ламбаа, Раш, Н.Энхболд, Тэмүүжин, Мөнх-Оргил нарын гишүүд ирсэн байна. Ирц бүрдсэн гэж үзээд асуудалдаа оръё гэж бодож байна. 

Энэнээс өмнө би саяны хэлсэн зүйлээ албан ёсоор хэлье. Маргааш Төрийн байгуулалтын байнгын хороо Мэдээллийн ил тод байдал болон мэдээлэл авах эрх, эрх чөлөөний тухай хуулийн төсөл буюу Засгийн газраас өргөн барьсан хуулийн төслийн асуудлаар тодорхой иргэний байгууллагууд хүсэлт тавьсны дагуу нээлттэй сонсголыг маргааш 15.00 цагт Төрийн ордны  Б танхимд зохион байгуулна. Нээлттэй сонсголд Байнгын хорооны гишүүдийг бүгд идэвхтэй оролцохыг урьж байна. Энэ орж байгаа байгууллага бараг 20 хэдэн байгууллага байгаа. Тэд нар маань тэр яахав дэгийг нь бид баталчихсан байгаа. Сонсголын хугацаа бас богино хугацаанд зохион байгуулахыг хичээнэ.
Өнөөдрийн хэлэлцэх асуудал 3 асуудал тавьсан байгаа. Нэгдүгээрт, Монгол Улсын эдийн засаг, нийгмийг 2010 онд хөгжүүлэх үндсэн чиглэлийн биелэлт
Хоёрдугаарт, Мэдээллийн ил тод байдал болон мэдээлэл авах эрх, эрх чөлөөний тухай, Мэдээллийн ил тод байдал ба мэдээлэл авах эрх, эрх чөлөөний тухай хуулийг дагаж мөрдөх журмын тухай, Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай, Концессын тухай хуульд нэмэлт, өөрчлөлт оруулах тухай хуулийн төслүүд буюу ийм багц төслүүд байна. Хэлэлцэх эсэхийг шийднэ.

Гуравдугаарт, Төрийн албаны зөвлөлийн 2010 оны үйл ажиллагааны тайлан байгаа.

Эхний асуудлын тухайд түрүүнд өнгөрсөн 7 хоногт Засгийн газрын үйл ажиллагааны хөтөлбөрийн биелэлтийг яриад залгуулаад эдийн засаг, нийгмийг хөгжүүлэх үндсэн чиглэлийн биелэлтийн талаар танилцуулгыг Хүрэлбаатар сайд хийчихсэн. Дараачийн хурлаар биелэлтийг нь ярья гээд ингээд явчихсан учраас одоо бол гишүүд маань энэ асуудлыг ярих тохиолдолд шууд асуулт асуугаад явах асуудал байгаа. 

Тэгэхээр энэ хэлэлцэх асуудал дээр санал хэлэх гишүүн байна уу? за тэгвэл хэлэлцэх асуудлаа баталъя. 

Асуудлаа хэлэлцэж эхэлье. Монгол Улсын эдийн засаг, нийгмийг 2010 онд хөгжүүлэх үндсэн чиглэлийн биелэлтийг манай Байнгын хороо тэр засаглал эрх зүйн шинэчлэл гэсэн 6-р бүлгийн хүрээнд ярьж, санал, дүгнэлтээ Эдийн засгийн байнгын хороонд хүргүүлнэ. Танилцуулгыг Хүрэлбаатар сайд түрүүнд  хийчихсэн байгаа. 

Хэлэлцэж байгаа асуудалтай холбогдуулаад Үндэсний хөгжил, шинэтгэлийн хорооны дарга Хашчулуун, мөн хорооны Мэдээлэл судалгаа, шинжилгээ, үнэлгээний хэлтсийн дарга Энхтайван, Үндэсний хөгжил, шинэтгэлийн хорооны мэргэжилтэн Мөнхсайхан, Сангийн яамны Орлогын хэлтсийн дарга Ганбат, Төсвийн хөрөнгө оруулалтын хэлтсийн дарга Батгэрэл гээд зарим улсууд нь бас нэмж орсон байх. Ийм улсууд оролцож байна. 
Үндсэн чиглэлийн биелэлтийн талаар гишүүд асуулт асуух гишүүд байна уу? Тараагаад өгчихсөн байгаа шүү дээ. Түрүүчийн хуралдаан дээр энэ асуудлыг яриад явчихъя гэхээр нэгдүгээрт гишүүдийн ирц цөөрсөн байсан. Энэ асуудлыг ярья гээд ямар сайндаа хойшлуулсан юм л даа. 
Одхүү гишүүн асуултаа асууя
Д.Одхүү:-Би бас түрүүнд Засгийн газрын мөрийн хөтөлбөртэй холбоотой юман дээрээ дахиад л бас, энэ бичиг боловсруулж байгаа хүмүүсийн юуг л шүүмжлэх маягтай нэг асуулт байгаад байх юм. 33.13 дээр УИХ-ын гишүүдийн зөвлөхийн орон тоог бий болгох гэж цэг таслал тавьчихаад, тэгээд ямар ч хариу, биелэлт юм байхгүй байх юм. Энэ чинь орон тоог бий болгоод ажиллаж байгаа шүү дээ. Энэ чинь энийгээ биччих тийм хэмжээнд хариулт бичиж чаддаггүй хүн Засгийн газрын яамдуудад байна уу, байхгүй юу? Энийг хэнээс асуух вэ, Хүрэлбаатар сайдаас асуух юм. Энийг ямар гээч хүмүүс энийг бичдэг юм бэ? энэ хийчихсэн юмаа, хариултыг нь бичээгүй орхичихсон байх юм. Дор хаяж гэхэд ийм. Энэ бичиг цаасны юун дээр энийг бүр нэг тодорхой хэлж өгөөчээ.
Хоёрдугаарт, би нэг юм асуух гэсэн юм. Ер нь төсвийн хөрөнгийг үр ашиггүй зарцуулсан, төсвийн ерөнхий захирагч нараа, албан  хаагчдаа хариуцлага тооцох гэсэн юмыг бид нар олон жил ярьж байгаа. Хүрэлбаатар сайд аа. Бас авлигал, хээл хахууль, элдэв юмтай холбогдсон улсуудыг гээд явсан. Ер нь Засгийн газраас энэ тал дээр тодорхой алхамуудыг хийх бодол байгаа юу, үгүй юу? Ер нь яг өнөөдөр яг ийм ийм саяны хэлсэн төсвийн  хөрөнгийг үр ашиггүй зарцуулсан ерөнхийлөн захирагч, төрийн албан  хаагч нартай хариуцлага тооцох, авлигал хээл хахуулийн ямар нэгэн зүйлтэй холбогдсон хүмүүс дээр Засгийн газраас шууд аваад хэрэгжүүлчихсэн арга хэмжээ, шууд хариуцлага тооцчихсон тийм жишээ байгаа юу, танай Засгийн  газарт. Энэ талаар мэдээлэл өгөөч.

Дараа нь, иргэдийн өргөдөл, гомдлын шийдвэрлэлтийг сайжруулах, хүлээж авах, тэрний систем рүү оръё гээд нэг баахан ярьсан шүү дээ. Цахим систем яах вэ, тэр нөгөө ордог, өгдөг, зөвхөн мэдээллийг хүргэдэг систем бий шүү дээ, Хүрэлбаатар сайд аа. Би ингэж бодоод байна л даа. Одоо энэ Хот, тосгоны эрх зүйн байдлын тухай хууль байгаад танай Засгийн газар дээр Улаанбаатар хотын удирдлагаас орж ирсэн тэр хуулийг авч Засгийн газар дээрээ хэлэлцсэн үү, үгүй юу? Яагаад ингэж байна гэхээр яг тэрэн дээр нийслэлийн иргэдээс нэлээн их гомдол санал ирдэг, тэр чиглэлээр хамгийн их том чухал юм байж байгаа. Тэрэн дээр энийг чиглүүлэх тал дээр Засгийн газраас тэр хууль дээр ямар санал өгсөн бэ? Яагаад гэвэл ажлын хэсэгт нь байж байгаа, Батбаяр гишүүн ахалсан, Сүхбаатар байнгын хорооны дарга, бид хэд байж байгаа л даа. Бид нар өөрсдөө бие дааж энэ асуудлыг тавиад байгаа. Та бүхэн энийг дэмжээд Засгийн газраас ийм санал өгөөд энийг чиглэлийг нь болгоод явбал энэ чиглэлээр төрийн... иргэдийн гомдол өргөдлийн асуудлыг тавих асуудлыг шийдвэрлэх энэ чиглэл дээр томоохон алхам болох юм биш үү гэсэн ийм санаа байна. Энэ тал дээр Засгийн газар ямар байр суурьтай байгаа вэ?

Ж.Сүхбаатар:-Эхний асуултанд  Хашчулуун дарга хариулъя.

Ч.Хашчулуун:-33.13 дээр холбогдох Их Хурлын гишүүдийн зөвлөхийн орон тоог бий болгох гэдэг энэ асуудал дээр тоо, хүрэх түвшин тавигдаагүй байгаа нь ямар шалтгаантай вэ гэхээр Их Хурлын Тамгын газраас мэдээллийг нь өгөх ёстой байсан. Их Хурлын Тамгын газраас мэдээлэл нь ирээгүй учраас энэ дээр тавих боломжгүй болсон юм. Ер нь ажил нь хийгдэж байгаа гэж ойлгож байгаа. Албан ёсны мэдээлэл нь ирээгүй байгаа. Энэ дээр шаардлагыг нь 3 удаа тавьсан байгаа. Их Хурлын Тамгын газраас мэдээлэл нь ирээгүй байгаа.
Д.Одхүү:-Ер нь энэ төрийн чинь уялдаа холбооны л юм шүү дээ. Энэ чинь Хашчулуун даргаа, зүгээр дуртай гишүүнээсээ очоод асуу. Зөвлөхүүд нь байж байгаа, Тамгын газар нэг хүнээ гүйлгэж очоод авчихгүй юу даа. Танайх орон тоотой болсон уу гээд тэгээд л болоо шүү дээ. Ямар бичиг 3 удаа өгөөд, яахаараа энэ Тамгын газар Засгийн газар хоёр хоорондоо мэдээллээ солилцож чаддаггүй ийм сонин нөхцөл байнаа.

Ж.Сүхбаатар:-Хүрэлбаатар сайд
Ч.Хүрэлбаатар:-Үндсэн чиглэл болон Засгийн газрын үйл ажиллагааны хөтөлбөрийг бас боловсруулахдаа бид нар тухайн асуудал эрхэлж байгаа байгууллага, яамуудаас холбогдох мэдээллийг нь авч байж, тэрэн дээрээ үндэслэж бас боловсруулж гаргадаг. Мэдээлэл дутуу өгч байгаа тохиолдол дээр зохиож бичих тийм боломж байдаггүй. Тийм учраас өгч байгаа мэдээлэл дээр нь үндэслэж хийдэг гэдгийг би энд хэлмээр байна.
Хариуцлагын албан тушаал, авлига хээл хахуультай холбогдсон тэр арга хэмжээ авч байгаа вэ гэж. Тухайн хариуцлага алдаж байгаа, янз бүрийн  хэрэг төвөгт холбогдож байгаа бол тэр нь холбогдох шийдвэр, гэм буруутай нь тогтоогдсон шийдвэр гарвал тэрнийг үндэслэж шийдвэрлэдэг. Нийтдээ авлигатай тэмцэх газартай Засгийн газар орон нутгийн түвшинд, яамдын түвшинд, агентлагийн түвшинд гэсэн 3 газар хамтарч ажиллах тухай гэрээ байгуулж, тодорхой төлөвлөгөө гаргаж ажиллаж байгаа. Энэ 5 сарын дундуур бас бид нар хувийн хэвшлийнхэнтэй Авлигатай тэмцэх газартай Азийн сантай хамтарч Засгийн газрын ХЭГ-аас энэ чиглэлээр урьдчилан сэргийлэх тал дээр нь анхааруулсан тийм хамтарсан арга хэмжээнүүдийг зохион байгуулахаар шийдвэрлэж байгаа гэдгийг бас хэлье. Энэ ажил 2010 онд нэлээд идэвхтэй явсан юм.

Засгийн газрынхаа түвшинд хүлээлгэх ажлыг  хийлгэдэг. Авдаг. 2010 оноос өнөөдрийг хүртэл нэлээд олон тооны агентлагийн дарга нар өөрчлөгдсөн байгаа гэдгийг бас та бүгдэд хэлье. Энэ нь дийлэнх нь ажлын хариуцлагатай, өөрсдөө ажлаасаа өөр ажилд шилжихтэй холбоотой гаргасан хүсэлтийг нь үндэслэж ийм шийдвэр гаргасан. Агентлагууд, яамдууд, орон нутагт бол өөрөө өөрийнхөө бүрэн эрхийнхээ түвшинд холбогдох хариуцлагаа тооцоод явж байгаа гэдгийг  хэлье. Нийслэлийн эрх зүйн байдлын тухай хууль дээр Засгийн газрын нэлээд удаан ажилласан Засгийн газрын бараг 2 ч байна уу, 3 ч удаа орж байж нэлээд сайжруулж байж УИХ-д өргөсөн. УИХ дээр ирээд 5 сар болж байна уу даа, ажлын хэсэг гаргаад энэ дээр ажиллаж байгаа гэж бодож байгаа.

Мөн Хот, тосгоны эрх зүйн байдлын тухай хууль дээр манай Зам, тээвэр, барилга, хот байгуулалтын яам ажиллаж байгаа. Удахгүй Засгийн газарт оруулж ирэх байхаа гэж би хэлмээр байна.

Ер нь иргэдийн гомдлыг цахим системд бий болгож, нийт Засгийн газрын түвшинд үүнийгээ бүртгэдэг, тухайн  гомдол хэзээ ирсэн юм, тэрэнд нь ямар  хариу өгөгдсөн юм бэ гэдгийг нэлээн сайн бүртгэж байж, энэ дээр нь хяналт тавьж явах ийм бодлогыг Засгийн газар барьж байгаа. Энэ ажил бол холбогдох байгууллагуудтайгаа  ажиллаж, энэ цахим системийг бий болгох ажил нь хийгдээд явж байгаа гэдгийг би танд хэлмээр байна.

Ж.Сүхбаатар:-Одхүү гишүүн тодруулъя.

Д.Одхүү:-Би тодруулангаа шууд юугаа хэлчихье. Нийслэлийн эрх зүйн байдлын тухай хууль уже Их  Хурал дээр орж  ирээд ажлын хэсэг яваа. Их Хурал дээр бид нар үндсэндээ одоо шийднэ. Тэрэн дээр иргэдийн санал, годмлыг шийдвэрлэх гээд бид их ярьсан шүү дээ. Бүтэн бүлэг нэмээд, жаахан хариуцлагыг нь сайжруулъя гэсэн санаа байгаа. Тэрэн дээр Засгийн газраас ажлын хэсэг дээр санал нэмж өгөөд тэгээд санал болгоод оруулчихвал болно гэж хэлэх гэсэн юм.

Хоёрдугаарт, яг хэдэн хүнийг, төсвийн сахилга батыг, төсвийн хөрөнгийг үр ашиггүй зарцуулсан, төсвийн хуулийг зөрчсөн гэсэн юугаар яг төдөн хүнийг гээд, яг тийм заалтаар ажлаас нь чөлөөлсөн, хариуцлага тооцсон юм байна уу гэж асууж байгаа байхгүй юу. Байгаа юу тийм юм. Зөвхөн яг тэр шалтгаанаар шүү дээ.

Ч.Хүрэлбаатар:-Ер нь улсын хэмжээгээр төсвийн хариуцлага алдсан гэдгээр хүмүүсүүд хариуцлага тооцогдож байгаа. Яг одоо бол танд би цээжнээс гаргаж хэлж чадахгүй байна. Би Сангийн яамнаас холбогдох мэдээллийг нь гаргаж танд хүргүүлье.

Д.Одхүү:-Тэр бол их чухал. Төрийн албан  хаагчдын төсвийн сахилга батаас болж ийм хүмүүс засгийн хэмжээнд ингэж ажил төрлөөс солигдсон, хариуцлага тооцлоо гэдэг нь өөрөө сигнал болох байхгүй юу.

Ж.Сүхбаатар:-Батбаяр гишүүн асуултаа асууя.

Ц.Батбаяр:-Энэ бол үндсэндээ уг нь манай Засгийн газрын хамгийн гол хийх ёстой бичиг баримт гэж би бодоод байгаа юм л даа. Өнөөдөр яг энд би түрүүний хурал дээр байгаагүй учраас сая нөхөж хараад сууж байна. Ний нуугүй ярихад хэдэн өгүүлбэр нэгтгээд тавьчихсан тийм л юм гарч ирээд байна шүү дээ. Тэгэхээр бид иймэрхүү байдлаар нэг нь хэлэлцсэн болж, нөгөөдөх нь хэлэлцүүлсэн болох ийм зайлшгүй шаардлага байгаа ч юмуу, үгүй ч юмуу, би бол тэрнийг  хэлж мэдэхгүй байна.

Энэ дотор 33.4-т байна л даа. Төрийн албан хаагчдын ёс зүйн  хариуцлагыг дээшлүүлэх чиглэлээр хууль тогтоомжийг боловсронгуй болгоно гээд. Энэ чинь яахав нөгөө дүрэм л боловсруулсан. Энэ дүрэмтэй холбогдуулаад өнөөдөр энэ төрийн албан хаагчдын хариуцлагын хувьд хийгдсэн юм юу байна вэ? Ёс зүйтэй холбоотой. Би хэлээд байдаг миний ганц жишээ байгаа шүү дээ. Агентлагийн дарга нар, тэр тендер удирдаж байгаа комисс, төрийн албан хаагчид дандаа удирдаж байгаа шүү дээ. Эд нартай хариуцлага тооцсон юм байна уу? энийг нэг тоо баримтаар хэлж өгөөч. Энэ дээр хэлсэн таван өгүүлбэрийг уншаад ойлгож л байна л даа. Та нар энэ оныг ёс зүйн хариуцлагын жил болгон зарласан л гэж байна. Энэ ямархуу түвшинд зарлагдаад одоо эхний бараг 4 сар нь өнгөрчихлөө, энэ хүрээнд юу хийгдчихэв?
Хоёрдугаарт, засаг захиргааны шинэтгэлийн асуудлыг Их Хурлаас Засгийн газарт үүрэг өгчихсөн байгаа шүү дээ. Энийг хийх цаг болоогүй юу? Тэгэхээр энэ чиглэлээр бид юм хийж байж, цаашаагаа орон нутагт эрх мэдэл олгох, мөн тэнд байгаа ажиллаж байгаа улсуудыг чадавхижуулах гээд энэ бүх зүйл чинь энэнтэйгээ уялдаа, холбоотой байх ёстой юмуу гэж бодоод байгаа юм л даа. Орон нутгийн хөгжлийг хангах нутгийн өөрөө удирдах байгууллагын төсвийн эрх мэдлийг нэмэгдүүлэх гээд нэгдсэн төсвийн хууль, төрийн байгууллагын удирдлага санхүүжилтийн  хуулийг л өөрчилнө гэж яриад л тэр хүрээндээ яваад байгаа шүү дээ. Энэ дээр яг өнөөдөр тэр хуулинд ч гэсэн орон нутгийн эрх мэдлийг нэмэгдүүлчихсэн ийм юм, шинэ орж ирсэн заалтанд бараг цөөхөн байгаа шүү дээ. Энэ чиглэлээр ямархуу юмнууд байна вэ гэдэг талаасаа.

Дээрээс нь нийслэлтэй холбоотой асуудлууд байгаа юм. Нийслэл, дүүргийн чиг үүрэг, түүнийг хэрэгжүүлэх эдийн засгийн үндэс, удирдлагын биеэ даасан эрх хэмжээ, байгууллага, аж ахуйн нэгж, захиргааны аж ахуйн нэгжтэй харьцах, нийслэлийн, дүүргийн статусыг шинэчлэх гээд том заалт байгаа байхгүй юу. Энэ чиглэлээр юу хийчихэв? Энэ хамгийн гол юм чинь энэ байхгүй юу. Тэгэхээр та яахав энэ дээр хариулахдаа нийслэлийн эрх зүйн байдлын хуультай холбоотой юм хэлэх байх л даа. Тэрэн дотор чинь яг эрх зүйтэй холбоод, энэ дүүргийн юмтай, эрх мэдлийг нэмэгдүүлчихсэн юмнууд бага шүү дээ. Яг төсөвтэй. Тэгэхээр би тэрнийг л асуугаад байгаа юм.

Дараагийн дугаарт, сая Одхүү гишүүн асуугаад байна л даа, зөвлөхийн орон тоо гээд. Энэнээс чинь болж бид нар маргаад байгаа юм. Их Хурлын Тамгын газартай би өнгөрсөн 7 хоногт, сүүлийн үед би хүнтэй маргадаг өвчин тусчихаад хэцүү болчихоод байна л даа. Тэр өвчнөө засах гээд сүүлийн үед дуугүй болдог юмуу гээд. Дуугүй болбол хамгийн сайн шилдэг арга болчих гээд байна л даа. Энэ орон тоо, төсөвтэй холбоотой энэ юмнууд яг  ний нуугүй ярихад амин чухал асуудал болчихоод байгаа байхгүй юу. Бид нар жаахан төсөвтэй, Их Хурлын Тамгын газар, Ерөнхийлөгч, Засгийн газрын ХЭГ-ын хоорондын төсвийг  харьцуулахад өдөр шөнө шиг  хоёр ялгаатай шүү дээ. Тийм учраас энэ чиглэлээр ямар бодлого барих вэ гэдэг дээр л санаа оноогоо хэлээчээ.

Ж.Сүхбаатар:-Хүрэлбаатар сайд
Ч.Хүрэлбаатар:-Би засаг захиргааны шинэчлэлийн талаар Засгийн газраас юу хийж болох вэ гэхээр Батбаяр гишүүн ээ, явж байгаад дахиад л нөгөө үндсэн хууль дээрээ очиж байгаа юм.

Ц.Батбаяр:-Үндсэн хуулийн энэ юманд санаа оруулж байгаа юу?
Ч.Хүрэлбаатар:-Үндсэн хуулийн шинэчлэлийн асуудал болж байгаа юм. Тэгэхээр би энэ Үндсэн хуулийг ингэж ингэж өөрчилье гэдэг саналыг Засгийн газрыг гаргах нь өөрөө их буруу юм байна гэж үзэж байгаа юм. Тэгэхээр Засгийн газар нь Үндсэн  хуулиа өөрчилье гэдэг санал гаргаад ингэе, тэгье гээд яваад байгаа нь угаасаа Монгол Улсын төрийн бүтэцтэй холбоотой, Үндсэн хуультай асуудлууд дээр Засгийн газар биш, арай УИХ-ын түвшинд энэ ажлын хэсгийг нь гаргаад тэгээд явбал арай илүү үр дүнтэй болов уу гэж би бодож байгаа юм. Тэгэхээр энэ засаг захиргааны шинэчлэлтэй холбоотой, Үндсэн хуулийн шинэчлэлтэй холбоотой энэ асуудал дээр толгойд явж хийх бол Засгийн газар биш УИХ байгаасай гэдгийг би хэлье. Засгийн газрын зүгээс энэ дээр  хийх оролдлого тун бага байгаа болов уу гэж би бодож байна.
Нийслэлийн эрх зүйн байдлын тухай хуулийг бол бид нар эрхэлж гаргахаас гадна нэгдсэн төсвийн тухай хуулийг Төсвийн байгууллагын удирдлага, санхүүжилтийн тухай хууль хоёрыг нэгтгээд Төсвийн тухай хууль болгоод УИХ-д өргөчихсөн байгаа. Үүнээс гадна тендерийн тухай хуулийг бас өөрчлөөд УИХ-д өргөчихсөн байгаа. Энэ хоёр хуулийг өргөөд бараг 5 сар болж байгаа. Анх Нийслэлийн эрх зүйн байдлын тухай хуулийг жаахан барьж байгаад төсвийн тухай хууль энэ хоёрыгоо нэгтгээд Тендерийн тухай хуулиа хийчихээд, дараа нь Нийслэлийн эрх зүйн байдлын тухай хуулиа өргөе гэсэн ийм бодлого Засгийн газар дээр бариад бараг 2 сар орчим энэ Нийслэлийн эрх зүйн байдлын тухай хуулийг барьсан юм. Тэгчихээд за ер нь больё. Нийслэлийн эрх зүйн байдлын тухай хуулиа УИХ-д өргөчихье, хойноос нь Төсвийн тухай хууль, Тендерийн тухай хуулиа хамтад нь өргөөд шийдчихвэл болох юм байна гэж үзэж байгаад Нийслэлийн эрх зүйн байдлын тухай хуулиа өргөөд, дараа нь Төсвийн тухай хууль, Тендерийн тухай хууль хоёрыг өргөсөн.

Тендерийн тухай хуулиар эрх мэдлийг орон нутагт шилжүүлэх, яамдуудыг тендерээс салгах ажлыг яг суулгаж өгсөн байгаа. Тухайн орон нутагт хийгдэж байгаа бүх тендерийн ажлыг тухайн орон нутаг нь өөрсдөө хариуцан зохион байгуулаг гэсэн ийм өөрчлөлтийг оруулж өгсөн, нэгд.

Хоёрдугаарт, яамдуудыг Тендерийг зохион байгуулаад байхаар ний нуугүй хэлэхэд яамдын Төрийн нарийн бичгийн дарга болон холбогдох хөрөнгө оруулалтын газрын хүмүүсүүд нь ажлынхаа 60 орчим хувийг л тендерт зарцуулж байгаа. Нөгөө бодлогын асуудал дээрээ ажиллах цаг хугацаа нь бараг байхгүй. Тэгэхээр яамдуудыг бүгдийг нь тендерээс салгаад зөвхөн нэг байгууллага тендерээ хийг. Тэрэн дээр нь ёстой нөгөө шилэн хоргон дотроо сууж байгаад тендерээ шалгаруулдаг, үйл ажиллагааг нь бид нар хуульчилж өгөх ёстой. Ингэх юм бол яамдууд тендергүй, бүх бүхийн болон улсын шинж чанартай төслүүдийг зөвхөн нэг агентлаг дээр хийдэг, үлдэж байгаа тендерүүдийг тухайн орон нутагт нь хийх юм бол энэ эрх мэдлийг орон нутагт бодитойгоор өгч байгаа ийм ажил болно гэж энэ хууль хийсэн.

Дээр нь хариуцлагын тогтолцооны нэлээд шаардлагуудыг нэмж өгсөн нь энэ дээр яригдаад явж байгаа. Төсвийн тухай хуулиар эрх мэдлийг орон нутагт шилжүүлж байгаа.  Хамгийн гол нь ихэнх томилгоонуудыг орон нутагт нь хийдэг болгож өгч байгаа, бүр агуулгаар нь. Тэгэхгүй бол татварын байцаагчийг чинь бараг сумын  татварын байцаагчийг чинь эндээс томилохдоо тулж байгаа шүү дээ. Тэгэхээр одоо энэ Төсвийн тухай хууль гарснаараа ихэнх нь алга болох юм. Мэдээж хил, гаальтай холбоотой асуудлууд энэ нэгдсэн байдлаар явагдана. Харин орон нутагтай холбоотой тэр зүйлүүдийг нь хийхгүй бол одоо яг  ний нуугүй хэлэхэд орон нутагт аймгийнхаа дарга, нийслэлийг би хэлж мэдэхгүй байна. Аймгийн даргынхаа үгэнд ордоггүй дарга нар тэнд олон байгаа шүү дээ. Яагаад гэхээр чи ямар намайг томилох биш дээ гэдэг ганц хариулт хэлдэг, тэгээд зохицолддоггүй ийм юмнууд байдаг юм. Тэгэхээр энэ хуулиуд энэнтэй ингээд уялдаад хамтдаа явж байгаа. Их Хурал дээр бас уялдааг нь хангаад баталж өгөх байхаа гэж бодож байна. 

Ж.Сүхбаатар:-Бат-Үүл гишүүн
Э.Бат-Үүл:-Сая Хүрэлбаатар сайд аа, нэг хэсэг гишүүд Төсвийн хуулийн шинэтгэлтэй холбогдуулаад хуучин социалист гэгдэж байсан орнууд дээр очиж туршлага  судаллаа. Их чухал аялал боллоо л доо. Ажил хэрэгт их чухал санаа өгсөн. Тэгээд яг энийг харсан чинь бид нарын тэр үзэж харж байсан юмнуудын бэрхшээл энд явж байна л даа. Ер нь хараад нэг талаас гайхсан юм нь манайхтай их төстэйгээр асуудал явсан юм байна. Баахан хүсэл зоригийн жагсаалтаа аваачиж хөтөлбөр гэж зарлаад, тэр нь тооцоо ч байхгүй, юу ч хийгдээгүй, зүгээр л улс төрийн хувд оноо авах гэсэн ийм баахан жагсаалтуудтай Засгийн газрын арга хэмжээ бас их тавигдсан юм байна. Одоо ямар аюул учирсан гэхээр зэрэг нөгөө эдийн засгийн хямралд ороод хүндрээд юмаа янзлаад санхүүгийн сахилгаа сайжруулах гэсэн чинь нөгөө тооцоо төсөл нь сайн хийгдээгүй, нэг баахан хүсэл зоригийн жагсаалт болсон нөгөөхийг нь янзлах гэхээр улс төрийн дарамтанд орчихсон. 
Мэдээж шүү дээ, Сэлэнгэд ингэнэ гээд аваад хаячихсан байсан. Үнэндээ тэр нь тооцоо ч байхгүй ерөөсөө, жишээлбэл. Энэ дээр бас яг байхгүй юу даа. Өөрөөр хэлбэл ТЭЗҮ нь хийгдэнэ гээд баахан юм байж байна шүү дээ. Энэ дээр байж байна шүү дээ. Тэгэхээр Засгийн газар энэ чиглэл дээр сонгуулийн өмнөх жил энэ төсвийн боловсруулж байгаа хуулин дээр их тодорхой, энэнээсээ дүгнэлт хийгээд ийм нэг тодорхой байр суурь баримталж чадах уу гэж асуух гэсэн юм. Өөрөөр хэлбэл төсөвт орж ирэхдээ ТЭЗҮ хийх гэж орж ирж байгаа юмуу, ТЭЗҮ хийгдсэн юм хэрэгжих гэж орж ирж байгаа юмуу гэдгийг товч тодорхой ялгаж ярьдаг байя. ТЭЗҮ нь хийгдээгүй юмыг одоо ярихаа больё. Яагаад гэхээр ТЭЗҮ нь хийгдээгүй, тэгэхдээ хөтөлбөрт орчихсон юмыг сайд  нар ч, Их Хурлын гишүүд бид нар ч гэсэн яриад байгаа байхгүй юу. Улс төрд ашигтай талаас нь хараад.

Доогуур яаж байна гэхээр хүмүүс хийж байна гэж ойлгоод байгаа байхгүй юу. Хэрэгжиж байна гэж ойлгоод байгаа. Тэгэхээр ийм зарчим руу шилжих,  ийм шийдвэрийг Засгийн газар оруулж ирэх боломж байна уу? яагаад вэ гэхээр одоо би яг сонгууль дөхөж байгааг мэдэж байна, сонгуулийн өмнө энэ явж өгнө шүү дээ. Баахан ТЭЗҮ хийгдээгүй, юу ч  хийгдээгүй, тооцоо ч байхгүй проектууд маш их яригдаж орж ирдэг л дээ. Тэгэхээр Засгийн  газар ийм чанга сахилга баттайгаар асуудал тавигдах. Өөрөөр хэлбэл, ер нь бодитой тооцоо хийгдсэн юмаа л ярьж байя. Юу ч ярьж болно. Гэхдээ тэр тооцоо хийчихсэн байя. ТЭЗҮ л хийгдсэн байя гэдэг зарчим руу шилжих энэ алхамыг яаралтай хийх боломж байна уу?

Яагаад гэхээр би Үндсэн чиглэлийн биелэлтийг одоо яриад ер нь ач холбогдолгүй л дээ. Яг үнэндээ бол. Энэ чинь хийгдээд, бид ийм сайн хийсэн юмаа гэж оруулж ирж байгаа болохоос биш, энэ дээр ямар ч санал өгөөд нэмэргүй, энэ ямар ч өөрчлөлт явахгүй. Энийг би шууд хэлэлцье гээд. Дараагийн алхамуудаа энэнээс дүгнэлт хийх бололцоо байна уу гэж яриад байна шүү дээ. Нэн ялангуяа сонгууль дөхөж байна. Нэгдүгээрт, энийг асууя.

Хоёрдугаарт, нэг ийм юм удаа дараа яригдаад байгаа, Хүрэлбаатар сайд, та өөрөө эдийн засагч хүн мэдэж байгаа.  Ажилгүйдэл, хөдөлмөр эрхлэлтийн түвшинг макро эдийн засгийн үзүүлэлт гэхгүй явсаар ирсэн бид нар. Би энэ дээр хальт харлаа, тэрэн дээр ч макро эдийн засгийн түвшний үзүүлэлтүүд алга байх шиг байна. Ер нь статистикийн үзүүлэлт нь гурав аравны хэд гээд Засгийн газрын мэдээлэл тэгээд явчихсан л даа. Одоо орж ирэх төсвийн хүрээний мэдэгдэл бас энэ хөдөлмөр эрхлэлтийн  түвшингүй орж ирэх гэж байгаа юм биш биз гэж би асууж байна. Тэгэх юм бол төсвийн хүрээний мэдэгдлийг авахгүй байх саналыг би Их Хуралд жишээ нь гаргана. Яагаад гэхээр макро эдийн засгийн үзүүлэлт гэж явахгүй байсны хор уршгийг их олон юман дээр харлаа. Өөрөөр хэлбэл, өөрийнхөө ажилгүйдлийн асуудлыг шийдэхээсээ илүү гадныханд ажлын байр бий болгож өгөөд, ийм юм аягүй хүчтэй явсан юм байна лээ, хяналтгүй явсан юм байна лээ. Тэгэхээр одоо төсвийн хүрээний мэдэгдэл бол хөдөлмөр эрхлэлтийн түвшинг яг ямар утгаар оруулж ирэх вэ, төсвийн хүрээний мэдэгдэлд орж ирэх үү гэсэн ийм хоёр дахь асуулт байна. Би удахгүй болох юман дээрээ яриад байна шүү дээ.
Ж.Сүхбаатар:-Хүрэлбаатар сайд
Ч.Хүрэлбаатар:-Өнгөрсөн 7 хоногт Засгийн газрын үйл ажиллагааны үндсэн чиглэлийг хэд хэдэн Байнгын хороон дээр оруулж танилцуулсан, би өөрөө. Их Хурлын гишүүдээс гаргаж ирж байгаа асуудлыг яахад зарим дээр нь ний нуугүй хэлэхэд төвөгтэй байсан. Яагаад гэхээр бид нар энэ үйл ажиллагааныхаа хөтөлбөр дээрээ 1000 хэдэн зуун арга хэмжээг төлөвлөдөг бид нар, үр дүнгий нь төлөвлөдөггүй. Тэгэхээр яг энэ асуудлаар Байнгын хороонууд дээр оруулж ирчихээд, ер нь дараа жилээс Засгийн газрын үйл ажиллагааны хөтөлбөрийг оруулахдаа үндсэн зорилтуудаа тавья. Жишээлбэл, хөдөлмөр эрхлэлт гэх юм бол нийтдээ тухайн жил энэ 4 жилдээ бид нар 100 мянган хүнийг ажлын байртай болгоно гэдгээ хэлэх. Үндсэн зүйлүүдээ үр дүнгээ төлөвлөөд, түүнийхээ төлөө зорьж ажилладаг байхгүй бол бид нар арга хэмжээ төлөвлөөд  хийх юм бол яг л энэ орж ирнэ, түүний ТЭЗҮ хийнэ, Сайншандын паркийн ажлыг эхлүүлнэ. Ажлыг эхлүүлнэ гэхээр ТЭЗҮ хийж ажил эхэлж байгаа байхгүй юу. Эсвэл Засгийн газраас юмуу Их Хурал дээр шийдвэр гаргачихаар энэ ажил бас эхлээгүй гэж хэлэхэд их төвөгтэй. Тэгэхээр бид нар энэ арга хэмжээ төлөвлөдөг энэ юмнаасаа буцъя гэж хэлээд ХЭГ дээр бид нар бас удирдлагын хэмжээнд эргэж ярьсан. Өнгөрсөн 7 хоногт болсон зүйлүүдээ эргэж үзээд бид нар энэ Засгийн газрын үйл ажиллагааныхаа хөтөлбөрийг батлуулахаасаа эхэлж энийг өөрчлөхгүй бол арга хэмжээний жагсаалтыг оруулж ирж батлуулдаг бол эргээд дүгнүүлэхэд ч хэцүү.

Яагаад гэвэл 2010 онд Засгийн газар нэлээд их ажил хийсэн, бүх салбарт. Тэр олон зүйл дотроос хариуцлагагүй нэгдүгээрт бичсэн зүйл байна,  хийж үнэхээр боломжгүй, хийж амжаагүй, эсвэл гол гол амлалтууд дээрээ ч байдаг юмуу, гол гол хэрэгжүүлэх зүйлүүд дээрээ хамаг мөнгөө тэрэндээ өгчихөөд, үлдсэн арга хэмжээнүүд дээр нь мөнгө байхгүй болохоор яах аргагүй нэг юм бичиж байгаа байхгүй юу. Эхлүүлж байна  гэдэг байдлаар нь ингэж тавиад бие биенээ хуурсан юм болоод байгаа юм л даа. Тийм учраас эргэж хараад дараа нь Засгийн газрын үйл ажиллагааны хөтөлбөрийг оруулж ирэхдээ үр дүн дээр, ямар үр дүн гарах юм бэ гэдэг дээр нь илүү анхаарсан ийм хөтөлбөр оруулж ирж баталж, дараа нь энийгээ хэлэлцэж явах нь зөв байхаа.
Их Хурал дээр ингэж энэ Засгийн газрын үйл ажиллагааны хөтөлбөрийг хэлэлцдэг. Үндсэн чиглэлийн хөтөлбөрийг хэлэлцдэг, зөвхөн энэ жилээс эхэлж байгаа шүү дээ. Яг албан ёсоор Байнгын хороодоор. Энэ бол үнэхээр зөв практик. Засгийн газар бас алдаагаа дутуу хийж байгаа зүйлээ хардаг, тэрнийгээ засах гэж оролддог, ийм зүйлүүд гарна. Энэ төлөвлөлт нь болохгүй байна гэдгээ бид нар ний нуугүй хэлэхэд сая л анхаарч байна шүү дээ. Өнгөрсөн 7 хоногийн юун дээрээс нэлээд шүүмжлүүлсэн дээ зарим газар нь. Бодитой хийсэн ажлууд бас байгаа гэдгийг  хэлье.

Хоёрдугаарт,  хөдөлмөр эрхлэлтийн түвшинг би Засгийн газрын үйл ажиллагааны хөтөлбөрт байдаг 4 жил тухайн Засгийн газар анхаардаг гол үзүүлэлтүүдийн нэг нь хөдөлмөр эрхлэлт байна гэдэг юмуу, төсвийн хүрээний мэдэгдэл бол тусдаа орж ирж явна. Энэн дотроо яг төсвийн үндсэн орлого, зарлагыг нь заасан ийм үзүүлэлтүүд л орж ирж батлагдах болов уу гэж бодож байгаа. Төсвийн ийм 3 жилээр төлөвлөж байгаа энэ зарчим бол зөв зүйтэй, энийг та эсэргүүцнэ гэж байх шиг байна. Гэхдээ энэ сүүлийн үед дэлхийн улс орнуудад нэлээд амжилттай хэрэгжээд явж байгаа. Магадгүй Монголд энэ болохгүй байгаа бол бид нар энэ хэрэгжилтэн дээрээ алдаж байгаагийн илрэл болов уу гэж бодож байна. Ер нь төсвийн хүрээний мэдэгдлүүд байх ёстой, үүнийг хийж баталж явах ёстой.

Ж.Сүхбаатар:-Бат-Үүл гишүүн
Э.Бат-Үүл:-Ингэж л асуусан юм. За яахав. Засгийн газрын тухайн жилийн үйл ажиллагааны үр дүнгээр нь асуудлыг батлуулъя. Ер нь үр дүнгээ бид нар ярьж ийм зорилтонд хүрнэ гэдэг үр дүнгээр нь асуудлаа тавья гэж ингэж өөрийн чинь хэлж байгаа ийм чиглэлтэй болъё гэж байгаа нь за яахав нэг талаас зөв байна. Тэгэхдээ би дахиад хэлж байна шүү дээ. Яг нөгөө нэг  хэрэгжилтийн шатанд. Одоо бол цаашдаа бид нар ерөөсөө ТЭЗҮ хийгдээгүй зүйлийн арга хэмжээг ярихаа больё гээд байгаа юм, бас зарчим нь.Нэг бол хийгээд ярья. Хийгээгүй бол ярихгүй гээд. Тэгэхээр өөрөө тэрнийгээ нэг их яахгүй байх шиг байна. Яахав дээ Их Хурал дээр яг өөрийн чинь хэлдгээр энэ шүү дээ. Тэрнийг эхлүүлнэ гээд тэгчихэж байгаа байхгүй юу. Нэг ажлыг. За эхлүүлсэн яасан бэ гэсэн чинь ТЭЗҮ-г нь хийж байна гэж байгаа байхгүй юу. Тэгээд бид нар ярих гэхээр ТЭЗҮ хийж байгаа юм чинь эхэлчихсэн байгаа байхгүй юу, уг нь. Шал утгагүй юм ярьдаг байхгүй юу.

Ч.Хүрэлбаатар:-Бат-Үүл гишүүн ээ, энэ ТЭЗҮ бол үр дүн биш байхгүй юу. Тэгэхээр ТЭЗҮ хийнэ гэдэг зүйл бол үр дүнг төлөөлж орж ирж байгаа тохиолдол ерөөсөө авлага болно. 

Э.Бат-Үүл:-Тийм. Өөрөөр хэлбэл, ТЭЗҮ хийх тухай яриа чинь төсөвтэй л уялдаж орж ирээд байгаа байхгүй юу. Өөрөөр хэлбэл, ТЭЗҮ хийх, төсөв гаргах тухай л ярина шүү дээ та нар. Тэрнийгээ барьж орж ирдэг байгаачээ гэж байгаа байхгүй юу. Юун ТЭЗҮ хийгдэх төсөв юм, юу нь ТЭЗҮ хийгдчихсэн зүйлд хөрөнгө оруулах гэж байгаа юм бэ гэдэг л салгаж ярих ёстой гэж.

Хоёрдугаарт, та нэг зүйлийг хатуу мэд гэж байна. Би ч бас хатуу мэдэгдье. Төсвийн хүрээний мэдэгдэл бол макро эдийн засгийн параметрүүдтэйгээ орж ирдэг. Инфляц тийм байна гэж. Яагаад ажилгүйдлийн түвшинг одоо болтол макро эдийн засгийн параметр гэж үзэхгүй байгаа юм бэ гэж би асуугаад байна шүү дээ. Төсвийн хүрээний мэдэгдлийг лав л би хувь гишүүний хувьд төсвийн хүрээний мэдэгдэл гэж орж ирэх юм бол хүлээж авахгүй.

Ж.Сүхбаатар:-Мөнх-Оргил гишүүн асууя.

Ц.Мөнх-Оргил:-Манай байнгын хороотой холбоотой 6-р бүлэг дээр үндсэн 3 асуудал Засгийн газрын өмнө байгаа юм л даа. Нэгдүгээрт, төрийн үйлчилгээний чанар, хүртээмж, үр дүнг сайжруулах асуудал байгаа юм.

Дараагийн асуудал хууль тогтоомжийн төсөл боловсруулахыг сайжруулах асуудал байгаа юм.

Гуравт, хууль хяналтын байгууллагыг тоног төхөөрөмжөөр хангах гэсэн ийм 3 том асуудал байгаа юм.

Гурав дахь асуудал нь нэлээн хэрэгжчихсэн юм шиг байгаа юм. Яагаад гэвэл саяны Хүрэлбаатар даргын яриад байгаа шиг тодорхой хөтөлбөр арга хэмжээнүүд нь тэрэн дээр нь суучихсан учраас тайлагнахад ойлгомжтой болчихоод байгаа юм. Эхний хоёр их будлиантай буюу ойлгомжгүй юмнууд их явж байна. Ялангуяа төрийн үйлчилгээг хүртээмжтэй болгох асуудал дээр. Төрийн үйлчилгээг хүртээмжтэй болгох, иргэд ойртуулах, төр хувийн хэвшлийн түншлэлийг сайжруулах гээд энэ хэд хэдэн асуудал дотор Хүрэлбаатар даргаас тодруулаад, төвийлгөөд гэх юмуу хоёр л юм асуучихмаар байгаа юм. Бид нар чинь Их Хурлаар нэг том бодлогын баримт бичиг батлаад РРР гээд төр, хувийн хэвшлийн түншлэлийн бодлого гаргаад Концессын хууль гаргаад одоо ингээд дэд бүтцийн салбар, нийгмийн дэд бүтцийн салбарт хөрөнгө оруулалт хийхэд хувийн хэвшлийнхэн хөрөнгө оруулалтаа төр засагтайгаа нийлээд тал талаасаа хийгээд, хамтраад, төр нь хувийн хэвшилд, зарим үйл ажиллагаагаа шилжүүлээд санхүүжилтийг нь олгоод ингээд явах юм байна гээд хүлээгээд байна л даа. Гэтэл одоо ерөөсөө юм гарч ирдэггүй. Концессын хуулиар хэрэгжиж эхэлж байгаа төрийн юмуу орон нутгийн өмчийн ямар нэгэн ажил байна уу?
Засгийн газар 124 объектын жагсаалт гаргасан байна лээ. Тэрнээс цааш энэ асуудал явсан юм байна уу, байхгүй юу? Юунаас болоод байна. Битгий л хууль болохгүй байна гэж хэлээрэй. Үйл ажиллагаатай чинь уялдаатай, холбоотой юм юу байна. Бидэнд Их Хурлаас өөр дэмжиж туслах юм юу байна. Тэрнийг чинь хүлээгээд бас нэлээн цөхрөнгөө барах талдаа орчихсон байна шүү дээ. Хувийн хэвшилд чинь ч гэсэн төр засгийн, манай Их Хурлын бүтцийн байгууллагууд ч гэсэн хүлээгээд байдаг.

Хоёр дахь асуудал, маш том асуудал засаг захиргаа, нутаг дэвсгэрийн нэгжийг эдийн засгийн чадавхи, зах зээлийн байдал, хүн амын тоо зэрэгтэй нь уялдуулан шинэчлэх, орон нутгийн бие даан хөгжих боломжийг нэмэгдүүлэх гэсэн том зорилт байгаа юм. Энэ бол манай аль ч Засгийн газрын үеийн том зорилт л доо. Гэхдээ энэ дээр Засгийн газар болгонд жил бүр бага сага ажил хийгээд урагшлуулаад, шийдвэрээ гаргаад, хөрөнгө мөнгөө зарцуулаад Их Хурлын шийдвэрийг нь гаргуулаад Засгийн газар өөрийнхөө хэрэгжилтийг хийгээд яваад байх юм бол бага багаар юм хийх боломж байгаа байхгүй юу. Тэрэн дээр энэ 3 жилийн хугацаанд хийсэн юм юу байна?

За яахав Их Хуралд өргөн мэдүүлсэн Төсвийн тухай хуулиа ярьж байгаа, Тендерийн тухай хуулиа ярьж байгаа. Өөр юу байна, төсөв, тендер хоёроос гадна та нар бодоод, санаачлаад, судалгаа хийгээд энийг нэг ингэчихмээр байна гэсэн санаа бодол тусгагдсан юм юу байна. Би энийг маш том асуудал гэж бодоод байгаа юм. 

За тэр хот, тосгоны юмыг асуучихлаа.

Гурав дахь асуулт, стандарт гэж их ярих боллоо. Зөв л дөө. Засгийн газрын юун дотор үйлчилгээний стандарт, төрийн үйлчилгээ, бүх шатандаа стандарттай байх ёстой яриад байгаа юм. Энэ бас нэг юмыг будлиантуулаад байна. Стандарт гэж угаасаа манай энэ стандарт, Алтанхуяг даргаас асуух гэсэн гараад явчихлаа. Стандарт, хэмжил зүйн газар гэж нэг сонин байгууллага байна. Энийгээ хэзээ янзалж, яаж засах юм бэ? санал хэзээ орж ирэх юм бэ? бидний ойлгож байгаагаар бол стандарт гэдэг бол аж ахуйн нэгж, хувийн хэвшлийн байгууллагууд сайн дураараа үйлчилгээ, барааныхаа стандартыг ийм хэмжээнд барья гээд байгууллагууд сайн дураараа нэгдэж орж байгааг бид нар стандарт гэж олон улсын хэмжээндээ ойлгох гээд байгаа шүү дээ. Би сая ном дэвтэр харахаар тэгж л харагдаад байгаа юм. 

Техникийн хяналт гэж асуудал яригдаад байгаа шүү дээ, тэр чинь бол стандарт биш, тэр бол төрөөс баримталж байгаа техникийн хяналт байхгүй юу. Энэ хоёрыгоо хэзээ салгах юм бэ, хэмжил зүйгээсээ хэзээ салгах юм бэ? 

Ж.Сүхбаатар:-Хүрэлбаатар сайд
Ч.Хүрэлбаатар:-Төр хувийн хэвшлийн түншлэлийн талаар юу хийгдэж байгаа вэ, хуулиуд гараад ажилласан, түүнээс хойш юу болж байна вэ гэхээр энүүгээр нэлээд хэсэг зүйлүүд хийгдсэн. Мэдээж хуулиа сурталчлах, сургалт зохион байгуулах ажлуудыг хийж байгаа. Энэ нь явагдаж байгаа. Холбогдох олон улсын байгууллагуудаас зөвлөмжийг нь аваад энэнтэй холбоотой бэлтгэл ажлуудыг нь хийсэн байгаа гэдгийг нэгдүгээрт хэлье.
Хоёрдугаарт, Засгийн газрын хоёр 7 хоногийн өмнөх хуралдаанаар ороод хөдөө аймгуудын төвийг нийслэл Улаанбаатартай холбох, Улаанбаатар хотын замын түгжээг арилгах, түгжрэлийг багасгах зориулалттайгаар авто замуудыг шууд гэрээгээр хийх шийдвэрийг Засгийн газар гаргасан байгаа. Авто замын олон компани байгаа, үйл ажиллагаа явуулдаг. Яг одоо энэ концессын шууд гэрээ байгуулахаар оруулж ирж байгаа жагсаалтынх нь хүчин чадал бол нөгөө авто замынхаа компаниудаас илүү гарчихсан байгаа. Тэгэхээр ийм тохиолдолд тендер зарлах ямар ч шаардлагагүй байгаа. Зам барих компанийх нь тоо бага, замынх нь тоо их байгаа учраас энэ дээр нь тэр замын компаниудад нь шууд шууд гэрээ байгуулах энэ ажлыг хийсэн, үүнийг хийхдээ бас төр хувийн хэвшлийн хамтарч ажиллах чиглэлийн юмыг хийсэн. Ингэхэд жишээлбэл, хөдөө орон нутагтай холбох зам бол 13 байгаа, Улаанбаатар хотод гүүр, янз бүрийн их урт бага замуудтай холбохоороо 17 хэсэг юм байгаа. Зарим нь гүүр, зарим нь 5, 6 зуун метр зам, зарим нь 4, 5 км гээд, ингээд бүгдийг нь нийлүүлэх юм бол 31. Үүнийгээ багцалж байгаад дандаа Монгол Улсын манай барилгын замын компаниудтай үүнийг шууд гэрээлэхээр өгөгдсөн. Холбогдох ажлуудыг Зам, тээвэр, хот байгуулалтын яам хариуцаад хийгээд явж байгаа гэдгийг хэлье, нэгд.

Хоёрдугаарт, говийн бүсэд төр, хувийн хэвшлийнхний түншлэлийг нэлээд ашиглах боломжтой юм байна лээ. Гэтэл манайд аваад үзэхээр Замын-Үүд гээд боомт байж байгаа. Замын-Үүдийн боомт бол угаасаа  төлөвлөгөөгүй яваад ирсэн юм шиг байгаа юм. Энд тэндэх нь замбараагүй. Тэгэхээр Монгол Улсын бүх боомтуудыг нэгдсэн ерөнхий төлөвлөгөөтэйгээр хөгжүүлье гээд энэ Гашуун сухайт дээр байгаа боомт дээр нь боомтын ерөнхий төлөвлөгөөг хийе гэж байгаа юм. Энэ юу нь бэлэн болж байх шиг байна. Ерөнхий төлөвлөгөө нь гараад ирэхээр тэнд байгаа объектуудыг нь концессын зүйлээр  хийе гэдэг энэ нэгдсэн зарчимтай байгаа. Ерөнхий төлөвлөгөө хийгдээд 4, 5 сар болж байгаа.

Үүнтэй адилхан Шивээхүрэн дээр бас энэ ажил нь хийгдэх юм байгаа юм. Говьд явж байгаа замуудыг бүгдийг нь Концессын хуулийн дагуу холбогдох тендерийг нь зарлуулчихсан байгаа гэдгийг бас хэлье. 

Орон нутгийн бие даах байдлыг нь нэмэгдүүлэхдээ эдийн засгийн хүчин чадлыг нэмэгдүүлэхийн тулд ний нуугүй хэлэхэд бид нар төсвийн тухай хууль, тендерийн тухай хуулиа ярина. Гол зохицуулах хууль эрх зүйн орчин  нь Засгийн газрын зүгээс одоо байгаа хууль эрх зүйн орчинд энэ юм байгаа лээ, нэг.

Хоёрдугаарт, хөдөө орон нутагт байгаа ямар нэгэн ашигт малтмал ч байдаг юмуу, бусад үйлдвэрлэлийг дэмжих чиглэл дээр Засгийн газар хийж байгаа л даа. Тухайлбал, төмөр замын бодлогыг УИХ-аар оруулж ирээд батлуулсан. Янз янзаар ханддаг. Гэхдээ би энэ дээр Монгол Улсын энэ өргөн уудам нутгийг хэрсэн төмөр зам, ашигт малтмалын илэрц байх газруудаар голдуу төмөр замаа тавьсан. Энийг бол би орон нутагт хөгжих, эдийн засгийн нөөц бололцоог нь хангахад чухал зүйл гэж үзэж байгаа. 
Хоёрдугаарт, аймгуудыг холбож байгаа энэ авто зам бол хөдөө орон нутагт үнэ буух, хөдөө орон нутагт амьдралын өртөг буурах, интернетээр гээд 1 секундын дотор холбогдож байгаатай адилхан биет байдлаараа богинохон хугацаанд холбогддог бол яах аргагүй аль аль  талдаа Монгол Улсын хөгжилд хүргэх зүйлүүд байгаа. Дээр нь оюутны хотхоныг тусад нь гаргах, зарим аймаг сумдуудад төвлөрсөн газрууд, Дархан, Эрдэнэт дээр анхаарал тавих, Сайншанд дээр аж үйлдвэрийн парк байгуулах гэх мэтийн ийм бодлогын хувьд үндсэндээ манай бүс нутагчлаад төвлөрлийг сааруулахад бас их чухал ач холбогдолтой зүйлүүд болно гэж үзэж байгаа. Бид нар зөвхөн хуулиас гадна бодитой зүйлүүдийг төсөв дээр оруулж ирж байна, мөн хөгжлийн банкаар холбогдож хийгдэх ийм ажлуудыг мөн оруулж ирж байгаа, мөн орон сууцжуулах гээд энэ бодлого явуулж байгаа. Энэ дээр нийтдээ нийт төрийн албан хаагч гэхгүйгээр нийт монголчуудад зориулсан орон сууцны хөтөлбөрийг хэрэгжүүлэхээр хийж, энэ нь зөвхөн Улаанбаатар биш бүх аймгууд дээрээ давхар хэрэгжиж явахаар хийж, оруулж ирсэн байгаа гэдгийг бас хэлье.

Стандартын талаар Засгийн газрын зүгээс тэргүүн шадар сайдаар ахлуулсан ажлын хэсэг ажиллаж байгаа. Энэ ажлын хэсэг бол өөрийнхөө гаргаад ажиллаад тодорхой саналыг Засгийн газрын хуралдаан дээр оруулж шаардлагатай гэж үзэж байгаа бол УИХ-аар бас холбогдох тогтоол, хуулийн нэмэлт, өөрчлөлтийг өргөн барих байхаа гэж бодож байна.

Ж.Сүхбаатар:-Очирбат гишүүн
Д.Очирбат:-Гэр хорооллыг орон сууцжуулах, газраа байраар солих эрх зүйн орчныг энэ ажлын талаар юу хийж байгаа юм бэ? энэ дээр гарч ирснийг харахад Азийн хөгжлийн банкны шугамаар тийм  хот байгуулалтын салбарт тийм төсөл байна гэх юм, Япон Улсын Засгийн газрын буцалтгүй тусламжаар Дарханд тийм тийм юм байна гэх юм, яг Засгийн газраас хийж хэрэгжүүлж байгаа, бид нар 3 жил ярилаа, өнөөдрийг хүртэл. Яг тэр гэр хорооллыг барилгажуулах тал дээр, одоо тэр хаашаагаа байраа солих тал дээр, тэр иргэдийгээ гэр хороололд нь ойрхон, Улаанбаатар хотод ойрхон байгаа тэр гэр хороололд цахилгаан шугам сүлжээ, газар доогуурх байгууламжийг нь хүргэх тал дээр, орон сууцанд шилжүүлэн байршуулах бүр яг бодитой хийгдсэн ажлууд дээр юу байгаа юм бэ? энэ дээр нэг асуултанд нухацтай сайн хариулж өгөөч.
Хоёр дахь асуудал, Засгийн газраас Эрүүл мэндийн сайд ч сууж байна. Хүнийхээ, иргэдийнхээ эрүүл мэндийг цогцоор нь шийдэж, цогцоор нь хамгаалах, тоног төхөөрөмжтэй болгох, энэ олон хүний урсгал чинь Эрээн, Бээжин, Хөх хот руу чиглээд байна шүү дээ, бид нар аль 2008 онд л энэ тухай ярьдаг л байсан. Өнөөдөр яг л энэ хэвээрээ. 3 жилийн дараа яг л бахь байдаг  хэвээрээ. Бүр нэг бодит хөрөнгө оруулалт хийгээд, бүр энэ урсгалыг нэг хаасан, иргэдийгээ олон улсын түвшинд хүрсэн оношлогооны багаж, тоног төхөөрөмжтэй, яг монголчууддаа, иргэддээ, энгийнхээ иргэдэд үйлчилдэг, эсвэл эрүүл мэндийн талаасаа эрүүл мэндийн салбарыг энэ түвшинд хүргэнэ, Засгийн газрын хөрөнгө оруулалт, ер нь төрийн бодлогоор энэ түвшинд эрүүл мэндийн салбараа аваачна гэсэн, боловсролын салбар яг адилхан. Ийм бодлого юу байдаг юм бэ?
Ж.Сүхбаатар:-Хүрэлбаатар сайд
Ч.Хүрэлбаатар:-Гэр хорооллыг орон сууцжуулах талаар их нухацтай хариулт гэж байгаа. Нухацтай хариултыг Зам, тээвэр, хот байгуулалтын сайд хариулт өгүүлбэл оновчтой хариулт өгнө, би бас өөрийнхөө хариуцаагүй ажлаар нэгдүгээрт тийм нухацтай хариулт өгч чадахгүй гэдгээ хэлье. Ерөнхийдөө өөртөө байгаа мэдээллийг би та бүгдэд хэлэхэд Шадар сайдаар ахлуулсан үндэсний зөвлөл байгуулагдаад ажиллаж байгаа. Би өөрөө тэр үндэсний зөвлөлийн гишүүн учраас би өөрийнхөө байгаа мэдээллийн дагуу хэлье. Эхний ээлжинд бид нар бас орон сууцжуулах ажил дээр хөрөнгө хайж их олон жил боллоо. Үүнийгээ ямар байдлаар хийхэв, улсын төсөв дээр аваад ирэхээр төсвийн алдагдлаараа хянуулаад мөн Монгол Улсад орон сууцнаас гадна олон асуудлууд байгаа гэдэг хэлдгээрээ хэлэгдээд энэ чиглэлд бага хөрөнгө тавигдаж ирсэн. Тэгэхээр хөрөнгөгүй, мөнгөгүй болохоор энэ чинь бас явахад төвөгтэй байгаад байдаг учраас өнгөрсөн 2010 онд ярьсаар байгаад санхүүжилтийнхээ зүйлийг бид нар хөгжлийн банкаар хийе гэдэг зүйл гаргаад ингээд бүх хууль эрх зүйн орчин бэлэн болсон байгаа.
Тэгэхээр энэ орон сууцжуулах ажлыг 2011 онд нэлээд идэвхжүүлэх ажил барьж байгаа. Дээр нь эхний ээлжинд гарсан байрандаа гэр хороололд байгаа газрыг нь чөлөөлөх гэж байгаа хүмүүсээ тийшээ оруулъя. Тэнд нь газар нь чөлөөлөхөөр тэндээ барилгаа барьж явдаг ийм ерөнхий зарчмыг баримталж явна гэсэн ийм бодлого барьж байгаа. Гэхдээ бид бүгд бас 32-ын тойрог дээр газар чөлөөлөх гээд Батбаяр гишүүн чинь бас нэлээд бөөн юм болж байж л арай гэж нэг айл нүүлгэж байсан. Тэр асуудал үүсэхгүй гэсэн баталгаа байхгүй. Энэ ажил цаашдаа явахад бид нарын бодож байгаа шиг тийм амар явахгүй байж магадгүй байх. Гэхдээ яах аргагүй нэг хэсэг байр бариад тэрүүндээ нүүлгэж оруулж, мөн дараагийн тэр газар дээр нь барилга барих энэ ажлыг зохион байгуулах нь илүү асуудлыг хурдан шийдэх оновчтой арга нь болов уу гэж бодож байгаа гэдгийг  хэлье.

Ж.Сүхбаатар:-Ламбаа сайд
С.Ламбаа:-Эрүүл мэндийн салбарт тавигдсан зорилт нь 22 зорилт, 96 үйл ажиллагааны хөтөлбөртэй л байгаа шүү дээ. Өнөөдөр гадагшаа урсгалыг зогсоох талаар өргөс авсан юм шиг алга болно гэж байхгүй л дээ. Харин ч энэ парламентын үед энэ хамтарсан Засгийн газрын үед эрүүл мэндийн салбарт хийж байгаа ажил гэвэл урд өмнө хэзээ ч байгаагүй ажил хийж байгаа шүү дээ. Хөрөнгө оруулалтын  хувьд 300 тэрбум байна. Намайг сайд байхад 210 тэрбум байсан. Одоо 2011 оны төсөв 300 тэрбум. Гэхдээ энд нэг зүйлийг хэлэхэд тоног төхөөрөмжийн шинэчлэл хийнэ  гээд яриад байна, үнэн хэрэг дээрээ бол Ерөнхий сайд булангийн орнуудад айлчлахад хүүхдийн төрөлжсөн эмнэлэгт 35 сая доллар, Солонгост сая айлчлахад би эрүүл мэндийн сайдтай нь гарын үсэг зурсан 45 сая доллар, зээл авч өнөөдөр үндэсний оношлогооны төвийг барих, хүүхдийн төрөлжсөн эмнэлэг байгуулах энэ хөрөнгийг гаднаас олж. Үнэн хэрэг дээрээ одоо 1-р амаржих газар, 3-р амаржих газар, Хан-Уул дүүрэгт баригдах 19 тэрбумын хүүхдийн,  нийслэлийн эрүүл мэндийн төвийн тоног төхөөрөмжийн асуудал бол төсөв дээр нэг ч төгрөг байхгүй л байгаа шүү дээ. Энийг бид 2012 оны төсөв дээр нэлээн том мөнгө орж ирнэ.
Өнөөдөр жишээлбэл, би ганцхан жишээ хэлье 2009 онд эрүүл мэндийн салбарын тоног төхөөрөмжийн зардалд 5.4 тэрбумыг баталсан. 2010 онд тоног төхөөрөмжийн зардал 2.8 тэрбумыг баталсан. Тэгэхээр өнөөдөр яг дээд зэргийн хүчин чадалтай, MRI аппарат авна гэхэд 2.8 тэрбум байгаа, дижитал аппарат бол 800 сая хүрч байгаа. Өнөөдөр цусны төвд тавих гэж байгаа TSR аппаратыг авъя гэхэд өнөөдрийн өртөг нь, захиалгат өртөг нь үйлдвэрээсээ орж ирж байгаа үнэ нь 750 сая байгаа, монгол төгрөгөөр. Ийм тохиолдолд төсвийн хөрөнгийг би хэлээд байгаа л даа. Сангийн яаманд ч хэлдэг юм, ер нь нэг мөсөн 56 тэрбумыг л тоног төхөөрөмж дээр тавиад л баталчих юм бол монголын 3-р шатлалын эмнэлгүүд үндсэндээ техникийн шинэчлэл хийх үндсэн нөхцөл нь бүрдэнэ гэсэн ийм тооцоог 2009 оны төсөвт суулгаж оруулж ирээд суулгах гэж үзээд болоогүй. Ингээд яваад байгаа. Байдал ийм л байгаа.

Д.Очирбат:-Ламбаа сайд аа, би таны яг хийсэн тодорхой зорилттой, бодит юмыг л ярь гээд байна шүү дээ.

С.Ламбаа:-Олон улсын хөрөнгөөр хийж байгаа юмнууд байгаа.

Д.Очирбат:-Тэрний хөрөнгөөр, тэр банкны хөрөнгөөр, тийм л хийсэн юмаа яриад байдаг. Яг бодит амьдрал дээр өнөөдөр монгол иргэнийгээ өнөөдөр үзүүлчихэж байгаа, тэр эрүүл мэндийн тусламж үйлчилгээг нь иж бүрэн аваад явах гэж байгаа, дэлхийн жишигт хүрч байгаа тийм оношлогооны тийм багаж, оношлогооны тийм байр, оношлогооны төв, иргэдийгээ хамруулсан тийм юм байна уу?

С.Ламбаа:-Өнөөдрийн байдлаар жишээлбэл, 3-р эмнэлэг дээр зүрхний төв дэлхийн өндөр түвшингийн стандартаар хийгдээд дуусч байна. Мянганы сорилын сангаар 5.4 сая төгрөгөөр, энэ бол дэлхийн түвшингийн зүрхний мэс засал хийнэ. Өнөөдөр бөөрний төвийн мэс засал бол дэлхийн түвшинд хийгдэх боломжтой болчихсон байгаа. Диалезийн аппарат гэхэд намайг сайд болоход 17 байсан, одоо 48. Эрдэнэт, Дорнодын оношлогооны төвүүдэд диалезийн аппаратууд угсарсан. Дандаа шинийг угсарсан. Гэх мэтчилэнгээр өнөөдөр хийгдэж байгаа юм бол их байгаа.

Халдварт өвчин судлалын үндэсний төв дээр 10 сая долларын олон улсын агентлагийн  хөрөнгө оруулалтаар туяаны химийн эмчилгээний суваг шинээр тавигдах гэж байна. Өнөөдөр барилга нь 3-р давхартаа явж байна. Хийсэн ажил бол Засгийн газрын  хэмжээнд байгаа. Цаашдаа еще хийх юм хэрэгтэй байна. Одоо Үндэсний оношлогооны төвийг 2-р эмнэлгийн хашаан дотор бариад ашиглалтанд ороход гадаад явах урсгал байхгүй болно.

Гэхдээ нэг зүйлийг анхаарах хэрэгтэй. Ер нь өнөөдөр жишээлбэл, төрөх гэж байгаа улсууд гадаадад очиж төрөөд байгаа улсууд монголдоо төрж чадахгүй болчихоод яваад байгаа хүн байхгүй шүү дээ.

Ж.Сүхбаатар:-Одоо энийгээ Нийгмийн бодлогын байнгын хороон дээр ярина шүү.

С.Ламбаа:-Энэ бол хийж байгаа ажлын хувьд 2010 оны үндсэн чиглэл болон 22 зорилтын хүрээнд тусгагдсан ажлууд хийгдэж байгаа гэж хэлье.

Д.Очирбат:-Эрүүл мэндийн яамны санхүүжилтээр 300 гаруй тэрбум төгрөг бид нар өгдөг. Ер нь 300-350 жил болгон өгчихвөл.

С.Ламбаа:-Тийм төсөв хэзээ ч батлаагүй. Энэ жилийн төсөв 300, анх удаа.

Ж.Сүхбаатар:-Нийгмийн бодлогын байнгын хорооны хурал боллоо шүү, хөөе. Төрөлжиж явахгүй бол.

Д.Очирбат:-Би асуултаа асууж болно биз дээ. Бид нар зөндөө ярилаа. Тийм юм хийх гэж байна, гадна дотнын төсөл, төхөөрөмж оруулж ирээд тийм юм хийчихлээ гээд. Энэ дээр бодитойгоор баригдаад, яг иргэндээ хүрсэн тэр гадагшаа явж байгаа урсгалыг хаасан, бодитой яг иргэндээ, анхан шатандаа хүрсэн, хүндээ хүрсэн тийм нэг оношлогооны төвтэй л болчихъё л доо. Одоо яриад байдаг яриад байдаг, өдий хүртэл болдоггүй. Нэг дүүргийн эмнэлгийн асуудал тавиад байдаг, өдий хүртэл шийдэгддэггүй. Дүүргийнх нь өрхийн эмнэлгүүд, дүүргийнх нь эмнэлгийн байрууд нь зориулалтын бус байранд байж байдаг. Хөдөө орон нутагт байгаа оношлогоо, үйлчилгээний бүсийн аймгуудын төв нь өнөөдрийнхөө төсөв  төлөвлөгөө, өр ширэндээ баригдчихсан, ханынхаа шохойг хагас жилд нь буддаг, дараа жилд нь хагасыг нь будъя гээд явж байдаг. Ийм юмаа болимоор байна шүү дээ, жаахан бодит ажилд ормоор байна.

Өнөөдөр эрүүл мэндийн төсөв дээр 300 гаруй тэрбум төгрөг тавьж өгөөд байгаа, яг эмнэлэг дээрээ очихоор дөнгөж 20-хон хувийн хөрөнгө оруулалт нь өнөөдөр байж байна гэж байна шүү дээ. Бусад нь эрүүл мэндийн даатгалаас болчихсон. Оруулж ирээд байгаа сайдын багцын 80 хувь, 60 хувь гэж бодож байсан тэр хөрөнгө мөнгө чинь хаачдаг юм. Яагаад анхан шатныхаа эмнэлэг дээр очдоггүй юм,  хаагуур явчихсан байдаг юм тэр чинь. Тэр хөрөнгө оруулалт нь ордоггүй.

С.Ламбаа:-Уучлаарай, та бол наад бүтцээ ерөөсөө мэддэггүй юм байна шүү дээ. Дүүргийн эмнэлэг чинь эрүүл мэндийн багцад байдаггүй юм. Хотын даргын багцад байдаг юм. 

Д.Очирбат:-Хөрөнгө оруулалт  нь тань дээр байдаг юм. 

Ж.Сүхбаатар:-Асуулт асуух гишүүд асууж дууслаа. Санал хэлэх гишүүд байна уу? Батбаяр гишүүн саналаа хэлье.
Ц.Батбаяр:-Үндсэн чиглэл яах вэ ингээд нэг юм ярилцаад, нэг нь сонссон болоод дуусах байхаа. Өнөөдөр болон цаашид бодитой үр дүнтэй ажил хэрэг болгох талаас нь бид нэлээн бодмоор байна. Бид энийгээ цаасан дээр баахан юм бичиж өгч, нөгөөдөхийг нь нөгөөдөх нь уншсан болж, нэг нь хариулсан болдог энэ зарчмаасаа бид татгалзаад, яг бодит бид ямар зорилтод хүрэх гээд байгаа юм. Яг нэг зорилттой байлгаж байж бид энэнийхээ төлөө л явахгүй бол ТЭЗҮ хийнэ  гээд үндэс тавьчихаад тэрнийхээ төлөө явмааргүй байгаа юм. Яг засаг захиргааны шинэчлэл хийнэ гэж ярьж байгаа бол Үндсэн хуулиндаа бид ийм юу оруулах ёстой байна. Энэ намынхаа бүлгүүдээр ингэж дамжуулах ёстой байна, Засгийн газар ийм байна, эсвэл Их Хурал нь өөрөө ингэж оруулах хэрэгтэй байна гэсэн энэ асуудлаа л бид дорвитой шийдэх асуудал. Бид нарын үндсэндээ манай Засгийн газрын, Их Хурлын хийчихээр хамгийн чухал ажил засаг захиргааны нэгжийн өөрчлөлтийг яг энэ жил  хийчихмээр байгаа юм. Бүр зориудаар. Анхаарал тавиад хамтарсан Засгийн газрын үр дүнд нийлж байгаад. Тэгвэл өнөөдөр энэ Засгийн газрын нэг том гавьяа. Тэгвэл олон сум хэмнэгдэж, тэр олон суурьшил энд тэндгүй байгаад байгаа, сая Очирбат гишүүний яриад байгаа эмнэлэг муу байна, хүрэлцээ хангамж байхгүй байна, зарим нь чанар, стандарт хангахгүй байна гэдэг энэ юм чинь аяндаа цогцоороо нийлдэг ийм зарчим байгаа юм.

Сая бид нар бас төсвийн шинэтгэлийн талаар ярьсан. Гадагшаа жижиг жижиг аймаг, сумуудаа нэгтгэхийн  тулд төрөөс нь дэмжлэг өгдөг гэнэ. Танай хоёр сум нэгдчихвэл хөрөнгө оруулалтыг чинь төд дахин нэмэгдүүлнэ, төсвийг чинь хасахгүй гээд ингэж бас урамшуулал юм олгодог юм байна л даа. Тэгэхээр энэ урамшууллын энэ бүх юмнуудыг манай Засгийн газар УИХ-даа өргөн бариад эхний ээлжинд заачих хэрэгтэй байхгүй юу. Тэгвэл ойролцоо ойролцоо сумууд чинь нэгдэх ийм асуудлыг бас хийх ёстой юм болов уу гэсэн бүтцийн шинэтгэлийн.

Хоёрдугаарт, төрийн албан хаагчдын хариуцлагын асуудлыг би түрүүнд бас танд яриад, та надад хариулж өгсөнгүй л дээ. Ёс зүйтэй холбоотой. Энэ ёс зүйтэй холбоотой асуудлыг үндсэндээ бид нэг мөр шийдэж, үнэхээр төрийн албан хаагч ёс зүйн алдаа гаргасан бол тэр дахиж төрийн албанд орохгүйгээр бий болгох, ялангуяа тэр тендертэй холбоотой юмнууд. За одоо яахав тендерийн агентлаг байгуулагдах нь л дээ. Тэрнээс өмнө байгуулагдсан, энэ ёс зүйтэй холбоотой юмнуудыг яах вэ гээд. Би энэ асуудлаар бас нэлээн  хөөцөлдөөд, сүүлийн бараг 3 сар хөөцөлдөөд үр дүнд хүрэхгүй байгаа юм л даа. Би хүрэхгүй болохоор би чинь өөр улсууд хүрнэ гэдэгт би эргэлзээд байгаа юм. Тийм учраас энэ чиглэл дээр нэлээн анхаарлаа хандуулж ажиллаачээ.
Нөгөө талаар төрийн албаны нэр хүндийг өсгөх талаар, ер нь төрд ажиллаж байгаа хүмүүс хамгийн муу, хамгийн луйварчид, ийм байдал үндсэндээ ард иргэдийн дунд бий болчихоод байна шүү дээ. Тэгэхээр энийг өөрчлөх, энийг ард түмэнд зөв суулгах, төрөө хүндэлдэг, төр нь ард түмнээ хүндэлдэг, ард түмэн нь төрөө хүндэлдэг энэ систем рүү бид нар ямархуу хэлбэрээр орох ёстой юм бэ? энэ бол үндсэндээ Засгийн газрын, Их Хурлын хамгийн хийх ёстой ажил шүү дээ. Тэгэхгүй бол төр хүндэтгэхгүй бол өнөөдөр хэн нэгэн дуртай хүн нь гарч ирээд, орилоод хашгираад тэгээд л төрөө эргүүлье гээд явдаг ийм л юм бий болох гээд байна шүү дээ. Тийм учраас энэ чиглэл дээр бид бас нэлээн хаа хаанаа юм бодож, бид нарын үндсэн чиглэлийн гол төрийн албаны шинэчлэлтэй холбоотой, төрийн албан хаагчийн шинэчлэлтэй холбоотой  гол юм энэ байх ёстой юм болов уу гэсэн ийм юм бодоод байгаа юм л даа.

Ж.Сүхбаатар:-Гишүүд маань асуулт асууж, саналаа хэлж байна. Би Байнгын хорооны гишүүний хувьд нэг юм хэлье гэж бодож байна. Сая Мөнх-Оргил гишүүн хөндсөн л дөө. Засаг захиргаа, нутаг дэвсгэрийг шинэчлэхтэй холбоотой асуудал гээд байгаа. Энэ бол зүгээр нэг л тал. Захиргааны шинэтгэл гэдэг юм бол монголын төрд орхигдоод сүүлийн хэдэн жил болж байна. Дандаа хувийн компанийн хийх том проектуудын асуудлыг ярьдаг, ерөөсөө Засгийн газрын түвшин ч тэр, Их Хурлын түвшин ч тэр энэ захиргааны шинэч лэлийн асуудлыг зөвхөн нэг бол нэгжийг шинэчлэх тухай асуудал гэж ойлгодог, нөгөө бол захиргааны зарим байгууллагын асуудлыг янзлах тухай асуудал гэж байна. Энэ бол хоёулаа нэгдмэл ойлголт юм. Тэгэхээр энэ асуудлыг шийдэхийн тулд одоо энэ Үндэсний хөгжил, шинэтгэлийн хорооны дарга байж байна, Японд байж байна, Германд байж байна, Англид байж байна, бүх том шинэчлэлүүд  захиргааны шинэчлэлийн далбаан дор явагдсан. Гэхдээ эдийн засагжуулах, эдийн засгийн хүчин зүйлтэй холбоотой.

Одооны яриад байгаа эдийн засаг, төсвийн шинэчлэл гэдэг чинь захиргааны шинэчлэлгүйгээр амжилтанд хүрдэггүй. Яагаад гэвэл захиргааны чиг үүргийг хуваарилаагүй нөхцөлд төсөв, эдийн засгийн тэр чиг үүрэг шилжих ёсгүй. Анхдагч юм нь төсөв биш, анхдагч юм нь засаг захиргааны ажил байдаг. Тэгэхээр энэ асуудал дээр Засгийн газар арга  зүйн  хувьд асар том алдаатай ажиллаж байгаа. Эдийн засаг, төсвийн шинэчлэл угаасаа зогсчихно, энэ амжилтанд хүрэхгүй. Яагаад гэвэл захиргааны шинэчлэлийг хийж, захиргааны ажил үүргийг  хуваарилаагүй учраас захиргааны тогтолцоонд өөрчлөлт хийгээгүй учраас энэ төсөв чинь үр ашиггүй байх болно. Тэгэхээр Японд байж байна, жишээ нь Японд захиргааны шинэчлэлийн асуудлаар Ерөнхий сайдын дэргэд том баг ажиллаад хөтөлбөр төлөвлөгөөний дагуу жил бүр ажиллаад явж байна. Герман, Францад захиргааны байгууллагуудаа Ерөнхий сайд нь манлайлж байгаа шүү дээ.

Их Хурлын гишүүд энэ санаачлагыг авч дийлдэггүй юм, ер нь. Яахав Байнгын хорооны даргын хувьд би ирэх 7 хоногт захиргааны шинэтгэл асуудал шийдэл гэсэн ийм хурал хийнэ, НҮБ-тай хамтарч. Энэ чиглэлээр санхүүжилт хэрэгтэй байна. Энэ дээр Үндэсний хөгжил, шинэтгэлийн хороо гэж бүхэл бүтэн байгууллага байгаа чинь яг хэрэг дээрээ засаг захиргааны аппараттай ноцолдуулах асуудал байгаа байхгүй юу. Тэрнээс ТЭЗҮ хийдэг юмуу, зарим хүмүүсийн хэлдэг, сүүлийн үед дандаа нэг ТЭЗҮ ярьдаг боллоо л доо. Энэ манай парламент бол ТЭЗҮ ярьдаг газар буюу биш байхаа гэж бодож байгаа. Бид нар энд техник, эдийн засгийн проектын үр ашиг ярьдаг газар бол Засгийн газар байх гэж бодож байна.

Энэ асуудал дээр Мөнх-Оргил гишүүний хөндсөн асуудал дээр ер нь бодох цаг болжээ. Манай Ерөнхий сайд нар ч тэр, манай сайд нар ч тэр дандаа тийм захиргааны чиглэлийн биш улсууд, ярьж байгаа юм нь дандаа тийм нэг ийм асуудал байгаад, энэний цаана монгол төрийн том эрх ашиг хохироод байгаа шүү гэдгийг бас би энд хэлээд.

Хоёр дахь юм нь үндсэн чиглэлийн арга зүй дээр бас энэ Хүрэлбаатар сайд, Хашчулуун эд нар анхаараачээ. Үндсэн чиглэлийн биелэлтийг ярьдаг болдог нь Бямбацогт гишүүн бид нар санаачлаад энэ жилээс анх удаа  хэрэгжүүлж байгаа. Энийг ярьж байхад нэг юм харагдаж байгаа, үнэн. Бат-Үүл гишүүн бол дэмий зүйл маягийн юм ярьж байна. Үгүй л дээ. Энэ Үндсэн чиглэл чинь яг ийм томъёоллоороо орж ирж байх юмуу, үгүй юмуу, Засгийн газраас. Энэ дээр та нар арга зүйн талаас нь чиглэлээ ялгах л даа, хөтөлбөр гэж юу юм, чиглэл гэж юу юм, төсвийн хүрээний мэдэгдэл гэж юу юм, төсөв гэж юу юм, санхүүжилт нь байж байна, ажлын төлөвлөгөөний чиглэл гэж юм байна, бодлого зорилтууд гэж юм байна, энийг онол арга зүйн хувьд нь салгаад ялгаад өг л дөө. Их Хурлын гишүүд дараачийн үндсэн чиглэл батлахад тэрний чинь дагуу хийчихвэл дараа нь ингээд аваад үзэхэд хялбархан байна шүү дээ. Энийг бас үндсэн чиглэлийнхээ юмыг, энэ ажлууд чинь явж явж бидний ажил бишээ. Энэ чинь үндэсний хөгжил, шинэтгэлийн хороо байгаад байгаа юм чинь эдийн засгийн тооцоо судалгаа хийгээд байхаас гадна ийм онол арга зүйн талаасаа Засгийн газрыг дэмжиж ажилламаар байна шүү дээ, кабинетийг. 
Энийг би бас дашрамд хэлье гэж бодож байна. Эндээс санал, дүгнэлт гарна. Санал, дүгнэлтийг гишүүдийн ярьсан асуулт, саналын хүрээнд нэгтгээд ингээд та бүхэнд танилцуулж байгаад Эдийн засгийн байнгын хороонд хүргэнэ. Гол нь Эдийн засгийн байнгын хороогоор орох юм.

Ц.Мөнх-Оргил:-Маш чухал асуудал орхигдчихоод байгаа юм. Захиргааны ерөнхий хууль, захиргааны процессийн хуулийн төслийг боловсруулж, батлуулах асуудал Засгийн газрын мөрийн  хөтөлбөрт орчихоод байгаа байхгүй юу. Засгийн газар мөрийн хөтөлбөрийнхөө хэрэгжилтээр юу гэж оруулж ирсэн  гэхээр Их Хурлын гишүүд өргөн барих юм бол Засгийн газар санал өгөхөд бэлэн байна гээд байгаа байхгүй юу. Захиргааны процессийн хуулийг Засгийн газар барьж орж ирэхгүй бол Их Хурлын гишүүдийн хийдэг ажил биш. Наадах чинь маш том реформын шинж чанартай ажил байгаа байхгүй юу. Энэ ажлыг манай Байнгын хорооноос анхааруулаад Засгийн газрыг ойрын үед өргөн мэдүүлэхийг даалгаж өгвөл яасан юм бэ? Огт ямар ч гүйцэтгэлгүй нэг ажил үлдчихээд байгаа юм.

Ж.Сүхбаатар:-Хууль зүйн яаман дээр нэлээн ажиллаж байгаа юм байна лээ. Тодруулсан. Энийг оруулж өгье.Ингээд энэ асуудлыг Эдийн засгийн байнгын хороонд гишүүдийн асуулт саналын хүрээнд асуудлыг томъёолоод явуулна.

Дараачийн асуудал чухал хууль байгаа. Мэдээллийн ил тод байдал болон мэдээлэл авах эрх, эрх чөлөөний тухай болон дагалдах бусад хуулиудын төслүүдийн  хэлэлцэх эсэхийг шийднэ. Энэний төсөл санаачлагчийн илтгэлийг Хүрэлбаатар сайд танилцуулна.

Ч.Хүрэлбаатар:-Байнгын хорооны дарга, УИХ-ын эрхэм гишүүд ээ, 
Хүний эрхийн түгээмэл тунхаглалын 19-р зүйлд хүн бүр өөрийн үзэл бодолтой байх, түүнийгээ чөлөөтэй илэрхийлэх эрхтэй. Энэ эрхэнд үзэл бодлын ямар ч хорио саадгүй баримтлах эрх чөлөө, үзэл санаа, мэдээллийг улсын хилийн заагаар үл  хязгаарлах, аливаа арга замаар эрж сурвалжлах, хүлээн авах, түгээн дэлгэрүүлэх эрх чөлөө багтана гэж тунхагласан бөгөөд Монгол Улсын Үндсэн хуулийн 16-р зүйлийн 17-д Монгол Улсын иргэн төр, түүний байгууллагаас хууль ёсоор тусгайлан хамгаалбал зохих нууцад хамаарахгүй асуудлаар мэдээлэл хайх, хүлээн авах үндсэн эрхийг баталгаатай эдэлнэ гэж заасан болно.

Түүнчлэн Засгийн газраас 2010 оны бизнесийн орчны шинэтгэлийн жил болгон зарласан бөгөөд уг жилийн хүрээнд хэрэгжүүлэх арга хэмжээний төлөвлөгөөнд мэдээллийн ил тод байдлын тухай хуулийн төслийг УИХ-аар хэлэлцүүлнэ гэж заасныг тус тус үндэслэн мэдээллийн ил тод байдал ба мэдээлэл авах эрх чөлөө, эрх чөлөөний тухай хуулийн төслийг боловсруулан танилцуулж байна.

Мэдээллийн ил тод байдал ба мэдээллийг авах эрх, эрх чөлөөний тухай хуулийн төсөл нь 6 бүлэгтэй бөгөөд төсөлд дараахь зүйлүүдийг тусгалаа. Нэгдүгээр бүлэгт,  хуулийн зорилт, мэдээллийн ил тод байдал ба мэдээлэл авах эрх, эрх чөлөөний тухай хууль тогтоомж, хуулийн үйлчлэлийн хүрээ, хуулийн нэр томъёоны тодорхойлолт болон мэдээллийн ил тод байдал ба мэдээлэл авах эрх, эрх чөлөөг хангах, үйл ажиллагаанд баримтлах зарчмын тухай.

Хоёрдугаар бүлэгт, мэдээллийн ил тод нээлттэй байдлын төрөл, мэдээллийн ил тод нээлттэй байдлыг хангах зорилгоор төрийн байгууллагаас авч хэрэгжүүлэх арга хэмжээний тухай
Гуравдугаар бүлэгт, иргэн,  хуулийн этгээдийн мэдээлэл авах эрх, эрх чөлөө болон төрийн байгууллагын иргэн, хуулийн этгээдэд мэдээлэл өгөх журмын тухай,

Дөрөвдүгээр бүлэгт, зарим төрлийн мэдээллийг иргэн хуулийн этгээдэд өгөхийг хориглох тухай,

Тавдугаар бүлэгт, мэдээллийн ил тод байдал ба мэдээлэл авах эрх, эрх чөлөөний тухай хууль тогтоомжийн хэрэгжилтийг зохион байгуулах, хуулийн хэрэгжилтэнд хяналт тавих тухай
Зургадугаар бүлэгт, мэдээллийн ил тод байдал ба мэдээлэл авах эрх, эрх чөлөөний тухай хууль тогтоомж зөрчигчдөд хүлээлгэх хариуцлага болон хууль хүчин төгөлдөр болох хугацааг тус тус тусгалаа.

Энэ хууль батлагдсаны дараа уг хуулийг хэрэгжүүлэх нөхцөлийг бүрдүүлэх шаардлагатай болно. Үүнд тодорхой хугацаа шаардлагатай болох бөгөөд Засгийн газраас хуулийн  хэрэгжилтийг орон тоо, зардлыг нэмэхгүйгээр батлагдсан орон тоо, төсвийн хүрээнд зохион байгуулахаар төлөвлөж байна. 

Цахим монгол үндэсний хөтөлбөрийн төрийн байгууллагын цахим хуудас, цахим шуудантай болох төслийн хүрээнд үндсэн болон дэд домайнаар авсан нийт 280 төрийн байгууллага байгаа бөгөөд эдгээрээс gov.mn домайнаар авсан байгууллага нь 145 байна.

Хуулийн төслийн үйлчлэлд хамаарах УИХ-ын Тамгын газар, Ерөнхийлөгчийн Тамгын газар, Засгийн газрын ХЭГ, төрийн захиргааны төв болон захиргааны төв байгууллага, шүүх, прокурорын байгууллага, УИХ-аас байгуулдаг байгууллага, нутгийн захиргааны болон өөрөө удирдах байгууллага, олон нийтийн радио телевизийн байгууллага нь цахим хуудастай тул дахин цахим хуудас шинээр хийлгэх шаардлагагүй юм. Харин төрийн гүйцэтгэх байгууллагын тодорхой чиг үүргийг гүйцэтгэж байгаа төрийн бус байгууллага зэрэг байгууллага нь цахим хуудасгүй байх тохиолдолд уг байгууллагыг цахим хуудастай болгох шаардлагыг мөн тавьж байна. 

Тодорхой үнэ өртөгтэй холбоотой саналуудыг мөн энд суулгаж өгсөн. Ингээд хэлэлцэн баталж өгөхийг хүсье.

Ж.Сүхбаатар:-Гишүүдээс асуулттай гишүүд байна уу? Су.Батболд гишүүн асуултаа асууя.
Су.Батболд:-Хэд хэдэн асуулт байна. Нэгдүгээрт, түрүүчийн Их Хурал дээр өргөн баригдаад анхны хэлэлцүүлгийн шатанд явж байгаа мэдээлэл авах эрх, эрх чөлөөний тухай гээд гишүүдийн өргөн барьсан  хууль байгаа л даа. Одоогийн Ерөнхий сайд Батболд гишүүн, Бат-Үүл гишүүн, Ламбаа, Мөнх-Оргил гишүүд санаачилсан тийм хууль явж байгаа. Тэр манай Төрийн байгуулалтын байнгын хороон дээр хэлэлцүүлгийн шатандаа явж байгаа ийм хууль байгаа. Одоо энэ өргөн барьсан хууль, Засгийн газар энэ төслийг боловсруулахдаа одоо хэлэлцүүлгийн шатанд явж байгаа хуультай хэр зэрэг уялдуулж авч үзсэн юм бол?
Хоёрт, Засгийн газар энэ хуулийг боловсруулахдаа хувь хүний нууцын тухай хууль, байгууллагын нууцын тухай хуультай хэр зэрэг уялдуулсан бэ? энэ хуулийн төсөлтэй цуг тэр хуулийн төслүүд орж ирсэн үү?

Гуравт, энэ цахим мэдээллийн сангийн аюулгүй байдал байгаа юм л даа. Цахим мэдээллийн сангийн аюулгүй байдлын асуудлыг энэ хуулиар тодорхойлж байгаа юу, эсвэл өөр зохицуулалтаар зохицуулах ёстой юу? Бид нар өнөөдөр мэдээллийн эрин зуунд бүх мэдээлэл цахимаар байгаа байх л даа. Гэхдээ өнөөдрийн манай цахим мэдээллийн сангийн аюулгүй байдал, баталгаатай байдал эд нар хэр зэрэг түвшинд явдаг юм бол, энийгээ энэ хуулин дээрээ хэр зэрэг нарийн зохицуулж чадсан юм бол?

Дөрөвт, ер нь энэ хуулийг боловсруулахдаа, одоо бол манайхан чинь бүх л мэдээллийг авна гэнэ шүү дээ. Хэн  хаана ч хандаж мэдээлэл авах эрх чөлөөтэй байна байх л даа. Тэгэхдээ жишээлбэл, бүх мэдээллийг авах эрхтэй юу? Жишээлбэл, Батлан хамгаалахтай холбоотой мэдээллийг бүх иргэн ч гэдэг юмуу, эсвэл эрүүл мэнд ч юмуу, даатгалын сантай холбоотой мэдээллийг бүх хүн ч гэдэг юмуу, тэгэхээр аливаа нэгэн хязгаарлалтуудыг оруулж өгсөн үү, эсвэл тухайн байгууллагуудын төрийн байгууллагуудын ил тод байдлыг хангах үүднээс нь оруулсан уу? 
Тавд, энэ зөвхөн төрийн болон төсөвт байгууллагуудын тухай мэдээллийн нууц, мэдээлэл олж авах, түгээхтэй холбоотой асуудлууд зохицуулсан уу, эсвэл нийтдээ мэдээлэл олж авах эрх чөлөөний тухай асуудлыг ерөнхийд нь зохицуулсан хуулийг боловсруулсан юмуу?

Ж.Сүхбаатар:-Мөнх-Эрдэнэ-Засгийн газрын ХЭГ-ын ажилтан
Мөнх-Эрдэнэ:-Эхний асуултын хувьд бол...
Су.Батболд:-Агентлаг гэж байдаггүй юмуу, яагаад зүгээр нэг газрын мэргэжилтэн асуултанд хариулах ёстой гэж. Энэ чинь хариуцсан сайд нь хариулах ёстой, эсвэл үгүй юмаа гэхэд агентлагийн дарга нь, Мэдээлэл харилцаа холбооны агентлаг гэж юм байдаг биз дээ. Бид нар анх удаа мэргэжилтэн Байнгын хороо болон чуулганы хуралдаан дээр хариулж байхыг би харж байх юм.

Ж.Сүхбаатар:-Хүрэлбаатар сайд
Ч.Хүрэлбаатар:-Би хариулъя. Нэр бүхий гишүүдийн санаачлан боловсруулсан Мэдээлэл авах эрх чөлөөний тухай хуулийн төслийг харгалзан үзсэн үү гэж байгаа. Энэ хуулийн төслийг боловсруулахдаа АНУ, БНСУ, ХБНГУ, Англи, Чили, Перу, Энэтхэг зэрэг дэлхийн олон оронд ижил төстэй хуулиудыг нэгдүгээрт судалсан. 

Хоёрдугаарт, манай улсад мөрдөгдөж байгаа бусад хуулиудтай нийцүүлсэн.
Гуравдугаарт, нэр бүхий гишүүдийн санаачлан боловсруулсан хуультай энийг уялдуулсан. Нэр бүхий гишүүдийн санаачлан боловсруулсан хууль бол мэдээлэл авах тухай хууль байсан бол энүүгээр нь мэдээлэл авах дээр нэмэх нь төрийн байгууллагуудын ил тод байдлыг оруулж өгснөөрөө бас онцлогтой гэдгийг би хэлье.

Хоёр дахь асуулт бол Нууцын тухай хууль, Байгууллагын тухай хуультай, Хувь хүний нууцтай холбоотой хуультай нийцүүлсэн үү гэсэн зүйл байгаа. Зарчмын хувьд ерөнхийд нь нийцүүлсэн,  гэхдээ байгууллага биш төрийн нууцын тухай хуультай голдуу нийцүүлсэн. Яагаад гэвэл өгөх мэдээллүүдийг энэ дээр тодорхой заачихсан байгаа. Тухайлбал, 11-ийн мэдээлэл нь дараахь төрөлтэй байна. Үйл ажиллагааны ил тод байдлыг хангах, хүний нөөцийн бодлогын ил тод нээлттэй байдал, төсөв, санхүүгийн ил тод нээлттэй байдал, төрийн болон орон нутгийн өмчийн хөрөнгөөр бараа, ажил үйлчилгээ худалдан авах ажиллагаа нь ил тод нээлттэй байдал гэсэнтэй холбоотой бүх мэдээллийг нь ил болгож өгч байгаа. 

Цахим гарын үсгийн тухай хуулийг УИХ-д бид нар бас өргөчихсөн байгаа шүү дээ. Энэнтэйгээ бас мөн уялдаад тэр энэ дээр бас их чухал ач холбогдолтой юм байгаа юм. Ялангуяа ийм өргөн уудам нутагтай үед энэ цахим хэрэглээг хангахтай холбоотой, энэ нэмэх тал дээр нь энэ хууль их чухал зүйл байгаа. Харин тэр аюулгүй байдлынх нь талаархи асуудлаар бол холбогдох хуулийн төслийг боловсруулж байгаа. Энийг удахгүй УИХ-д Засгийн газрын хуралдаанаар хэлэлцүүлсний дараа өргөн барина. 

Ж.Сүхбаатар:-Мөнх-Оргил гишүүн
Ц.Мөнх-Оргил:-Энэ бодвол гишүүдийн өргөн барьсан хууль, Засгийн газрын өргөн барьсан хууль хоёрыг нийлүүлээд нэгтгээд нэг л төсөл гарах байх л даа. Энэ Засгийн газрын өргөн барьсан дээр хэд хэдэн ийм асуудал гараад байна. Ерөөсөө байгууллагын нууц, хувь хүний нууц, төрийн нууцын  хуулийг янзалж байж энэ мэдээллийн эрх чөлөөний тухай хууль руугаа орохгүй бол энэ чинь ямар юм нь нууц юм бэ гэдэг нь ойлгомжгүй, ямар юм нь нээлттэй юм бэ гэдэг нь ойлгомжгүй болчихоод байгаа байхгүй юу. Тэрнийг Засгийн газраас бид нар хүлээгээд суугаад байгаа шүү дээ. Тэр асуудлыг хэзээ шийдэж, зохицуулж орж ирэх юм бэ? Жишээлбэл, мэдээллийн санд хуримтлагдаж байгаа төрийн мэдээллийн сангийн нууцлалыг яаж хадгалах юм бэ, жишээ нь, иргэний бүртгэл ч байдаг юмуу, хөрөнгийн бүртгэл, энэ чинь бүгд дата бааз байгаа байхгүй юу. Энэ хуулиар чинь бол одоогийн хуулиараа тэр чинь нууцлалд хамаарагдахгүй байгаа байхгүй юу. Тэр чинь бас нууцлалтай материал байхгүй юу. Нэр ус, оршин суугаа хаяг, өмч хөрөнгө гээд маш нарийн асуудлууд байхгүй юу. Энэ хуулиараа бол тэр чинь задгай явчих гээд байгаа юм.

Тэгэхээр хувь хүний нууцын тухай хууль, байгууллагын нууцын тухай хууль, төрийн нууцын тухай хууль, дата бааз буюу мэдээллийн баазын нууцлалын хууль  гээд энэ 3, 4 юмыг цэгцэлж байж энэ асуудал чинь комоороо бүрнээрээ шийдэгдэх гээд байна л даа. 

Хоёрт, одоо Засгийн газрын өргөн барьснаар үйлчилгээний хураамж авна гэж байгаа юм. Мэдээлэл авсны хураамж. Хураамжийн хэмжээг тухайн байгууллагын дарга тогтооно гэж байгаа байхгүй юу. Зааварчилгааг нь Засгийн газраас гаргана гэж байгаа. Тэгэхээр байгууллагын удирдлага чинь янз янзын хураамж тогтоочихно шүү дээ. Зарим нь асар өндөр хураамж тогтоочихно, тэгээд л тэр хураамжийг төлж мэдээлэл авах ямар ч бололцоогүй л болчих байхгүй юу. Зарим нь бага тогтоочихно. Ингээд ойлгомжгүй юм гарна шүү дээ. 
Задруулахгүй, бусдад тарааж болохгүй мэдээлэл дотор сонин сонин юмнууд явж байна. Жишээ нь, тухайн мэдээллийг нийтэд ил болгосноор Монгол Улсын олон улсын нэр хүндэд сөргөөр нөлөөлөх бодитой үндэслэл байгаа бол гэж байгаа. Үүнд чинь улсын нэр хүндэд сөргөөр нөлөөлөх нь манайхыг муухай улс гэнэ, хүний эрхийг зөрчдөг улс гэнэ, больё гээд хасаад хаячих нь байна шүү дээ. 

Цаашаа явахаар хэрэг бүртгэх, мөрдөн байцаах, шүүн таслах ажиллагааны явцад төр байгууллага, хувь хүний нууцыг хамгаалах шаардлагатай бол гэж байгаа юм. Тусдаа асуудал байгаа байхгүй юу. Нэг нь төр, байгууллага, хувь хүний нууцыг хамгаалах асуудал. Тэр чинь угаасаа ямар ч байгууллагынх байна уу, ямар ч хүнийх байна уу, хуулиараа хамгаалчихсан л бол хамгаалалтаараа явж байгаа шүү дээ. 

Дараагийнх нь болохоор хэрэг бүртгэх, мөрдөн байцаах, шүүн таслах ажиллагааны нууц гээд тусдаа асуудал байгаа байхгүй юу. Тэр чинь тусдаа нууцтайгаа шүү дээ. Мөрдөн байцаах ажиллагаа явуулж байхад иргэн хүн очоод, би Хүрэлбаатар байна, би энэ мөрдөн байцаах ажиллагааны асуудлаар мэдээлэл авъя гэхээр өө энэ хувь хүний нууцын асуудал гээд хориглох болчихоод байна шүү дээ. Угаасаа тусдаа хуультай, хориглох зүйл байхгүй юу. Үгүй ээ та мөрдөн байцаах нууцын ийм ийм учраас та хамаагүй гээд нууцыг нь өгөхгүй явуулж байх ёстой байхгүй юу. Гэх мэтийн техникийн маш олон юмнууд байна. Гүйцэд бодолцоогүй юмнууд байна.

Хамгийн сүүлд нэг ноцтой асуудал байгаа юм. Ингэж байгаа юм, хууль тогтоомжид мэдээллийг өгөөгүй бол гэж байгаа юм. Хуулиар тогтоосон хугацаанд иргэн, хуулийн этгээд мэдээллийг өгөөгүй бол албан тушаалтныг хөдөлмөрийн хөлсний доод хэмжээг 3-6, хуулийн этгээдийг хөдөлмөрийн  хөлсний доод хэмжээг 5-10 дахин нэмэгдүүлсэн төгрөгөөр торгоно гэж байгаа. Тэгэхээр өнөөдөр бодит амьдрал дээр яахав гэхээр манай төрийн байгууллагууд мэдээллээ гаргаад өгье ч гэсэн тэр мэдээллийг хурдан хайгаад олоод, хувилаад өгөх тийм нөөц бололцоо аягүй бага байхгүй юу. Зөвхөн Улсын дээд шүүхийн юмуу, нийслэлийн шүүхийн архив гэхэд хоёр давхар байшин байгаа байхгүй юу. Нийслэлийн шүүхийн 60 оноос хойшхи материал гэхэд 2 давхар байшин, битүү, дүүрэн, хүн орох зайгүйгээр цаас чихчихсэн. Тэгээд хуулийн 14 хоног дотор өгсөнгүй гээд нөгөө байгууллагыг чинь хөдөлмөрийн хөлсний доод хэмжээгээр торгоод суугаад байх нь байна шүү дээ. 

Гэх мэтийн зохицуулалтуудын маш олон асуудлууд байна, энийгээ бүгдийг нь бодож, шингээсэн юмуу. Тэгээд эцсийн асуудал, гишүүдийн өргөн барьсан хуулийг үндэслэлийг нь болгоод энэ хоёр хуулийг нийлүүлээд баталчихвал Засгийн газрын зүгээс зөвшөөрөх үү, зөвшөөрөхгүй юу? Яагаад гэвэл гишүүдийн өргөн барьсан  хуулин дээр бид нар харьцангуй энэ олон асуудлуудыг тал талаас нь бодоод шингээгээд тусгачихсан гэж ойлгоод байгаа юм л даа. Гүйцэд сайн биш л дээ. Төгс төгөлдөр биш. Гэхдээ бас зарим асуултуудад хариулт өгчихсөн юмнууд байгаад байгаа юм. Тэгж болох уу, болохгүй юу, Засгийн газрын байр суурь ямар байгаа?

Ж.Сүхбаатар:-Хүрэлбаатар сайд
Ч.Хүрэлбаатар:-Сайн мэддэгээс нь эхлээд хариулъя. Үйлчилгээний хөлсийг тухайн байгууллага бол тогтооно. Гэхдээ тогтоохдоо нэгдсэн аргачлал, тэр хөлс төлөх, хөнгөлөх, чөлөөлөх журмыг энэ Засгийн газар батлах юм. Гэхдээ энэ хуулийн нэр томъёоны тодорхойлолт дотроо энэ мэдээлэл өгөх зардлыг чухам юу гэж хэлж байна вэ гэдгийгээ заагаад өгчихсөн байгаа. 4.1.7 дээр мэдээллийг иргэн, хуулийн этгээдэд өгөх зорилгоор хувилах, олшруулах, шуудангаар хүргүүлэх болон бусад шаардлагатай зардлыг оруулна гээд хэлчихсэн учраас бас хамаагүй ингэж дээшээ явуулаад байхгүйгээр яг тэр шаардлагатай зардлуудыг нь бид нар энэ дээр оруулаад хийгээд өгчих учраас таны хэлж байгаа болгоомжлолоос бид нар зайлсхийчих байхаа гэж бодож байгаа.

Дараагийн нэг асуудал бол УИХ-ын нэр бүхий гишүүдийн барьчихсан хуулийг энэ хуультай нэгтгээд гаргаад явчихвал Засгийн газар зөвшөөрөх үү гэж. Одоо бол УИХ-ын бүрэн мэдэлд энэ асуудал байгаа. Бидний хувьд өргөн барьсан хууль улам сайжрагдаад, зөв болоод гарч л байвал зүйтэй. Засгийн газраас яг энэ асуудал дээр санал асуудаггүй шүү дээ, та бүхэн өөрсдийнхөө эрх мэдлийн хүрээнд шийдэх байхаа. Засгийн газар сайн хууль гаргахын төлөө бүрэн хэмжээнд хамтарч ажиллахад бэлэн байна гэдгээ илэрхийлье.
Дараагийн нэг асуулт бол хувь хүний болон байгууллагын нууцын тухай, гуравдугаарт төрийн нууцын тухай хуулиудыг сайжруулаад, түүнийхээ дараагаар энэ хуулийг гаргавал яасан юм бэ гэдэг ийм асуулт байгаа. Уг нь тэгээд хийж болно, тэгэхээр бас ний нуугүй хэлэхэд энэ ажил хойшлогддог, Засгийн газрын үйл ажиллагааны хөтөлбөр болон үндсэн чиглэлд суучихсан арга хэмжээнүүд бас тасрах гээд байдаг. Тэгэхээр энийг та бүгдийг хэлэлцэж баталж өгөөчээ, заавал тэрнийг хүлээх шаардлагагүй гэж үзэж байгаа. Тухайлбал, энэ хуулийн 17-р зүйл дээр онцгой нөхцөл гээд заагаад өгчихсөн байгаа. Янз бүрийн асуудал үүссэн үед энэ хуулиараа зохицуулагдаад явчих болов уу гэж бодоод энэ онцгой нөхцөл дотор нь оруулж өгсөн байгаа.
Байгууллагын тухай янз бүрийн асуудлууд энэ хуулиар хамаарагдахгүй. Байгууллагын нууцын тухай зүйл хамаарагдахгүй, энэ бол төрийн нууцын тухай хууль л энэ дээр мөрдөгдөж, баримтлагдаж, тэр хүрээнд ажиллах ёстой гэж үзэж байгаа. 

Ц.Мөнх-Оргил:-Засгийн газраас нууцуудын хуулийг янзалж засч оруулж ирэх үүргийг Их Хурлын тогтоолоор, Их Хурлын шийдвэрээр Байнгын хорооны тогтоолоор өгчихсөн байгаа шүү дээ, тэр хэзээ орж ирэх гээд тэр хэзээ янзлагдах гээд байгаа юм бэ, бид нар заавал юу гэдэг юм энийг хойшлуулж байж,  тэрнийг хийж байж, энэ хуулиа баталъя гээд байгаа юм байхгүй шүү дээ. Зэрэг явж байж яагаад болдоггүй юм бэ, өөрөөр хэлбэл, энэ чинь нэг цаасны хоёр тал л байгаа байхгүй юу. Наад  талд нь ил тод, цаад талд нь төр, иргэн байгууллагын нууц гэж юу байгаа юм бэ гэдгийг л ойлгомжтой болгохгүй бол наад талд нь болно гэж хэлчихээд, бодит амьдрал дээр яваад очихоор өнөөдөр Монгол Улсын байгууллагын тухай нууцын хууль чинь байгууллага нь өөрөө юу нууц гэж үзэж байгаа юм бэ тэр нь нууц байхгүй юу. Тэгээд л байгууллагын дарга юу гэдэг юм, нэг агентлагийн дарга байлаа гэхэд энэ нууц. Дуусаа. Тэгээд л тэр чинь иргэн хүнд нээлттэй биш байхгүй юу. Яагаад гэвэл байгууллага чинь өөрөө нууцаа тогтоож байгаа байхгүй юу.

Хувь хүний нууц юу юм бэ гэхээр өнөөдөр яг тэр хуулиар нь хөөгөөд явах юм бол хувь хүний нууц гэж юм байхгүй болчихоод байгаа байхгүй юу. Аягүй аюултай болчихоод байна шүү дээ. Хувь хүнийх нь нууц байдаггүй, байгууллага нь юу дуртай юмаа өөрөө нууцалчихаад байгаа байхгүй юу. Тэгэхээр тэр байгууллага, төрийн, хувь хүний нууцын хуулиуд чинь бас дээр үеийн, цаг үеэ өнгөрөөчихсөн, өнөөдрийн мэдээллийн орчинд зохицолдоогүй, нийгмийн амьдралын шинэ шаардлагад зохицолдоогүй ийм хуулиуд байгаа байхгүй юу. Тэрнийг янзлах амин чухал байна. Засгийн газрын мөрийн хөтөлбөр  хэрэгжүүлэх чухал. Тэгэхдээ тэрнийг янзлах чинь өөрөө нийгмийн маш том асуудлыг  шийдэх гээд байгаа байхгүй юу. Энийг ойлгож, Засгийн газар энэ асуудалтайгаа хамт тэрнийг хурдан оруулж ирээчээ, Хүрэлбаатар даргаа, ажлын хэсгээ байгуулаачээ. Тэрнийг Их Хурлын гишүүдийн баталдаг, Их Хурлын гишүүдийн санаачилдаг хууль бас биш юм байна лээ, бид нар тэрнийг чинь оролдож үзсэн байхгүй юу. Засгийн  газар гарцаагүй хийх ёстой хууль болчихоод байгаа байхгүй юу.

Зардал байгууллагын удирдлага тогтооно гэж байна. Яах вэ,  хуулинд юм заагаад өгч болно, тэгэхдээ наадах чинь бодит амьдрал дээр хэрэгжихгүй, сайн бодолцож үзэх хэрэгтэй. Хамгийн гол юм энэ хуулийг хэрэгжүүлэх асуудал байгаа юм. Энэ хэрэгжихээр хууль гарах нь уу, үгүй юу гэдэг л амин чухал асуудал байгаа байхгүй юу. Энийг л бид нар ч гэсэн Их  Хурал дээр энэ хоёр хуулиа нийлүүлээд ярихдаа бодмоор юм байна лээ. Яг өнөөдөр юу хэрэгжих юм, 10 жилийн дараа юу хэрэгжих бололцоотой болох юм гэдгийг л ялгаж салгамаар юм билээ. 

Ж.Сүхбаатар:-Хүрэлбаатар сайд энэ асуултанд хариулахаас гадна маргааш нээлттэй сонсгол, олон нийтийн байгууллагууд ямар санал онол гаргах нь уу, манай холбогдох Засгийн газрын агентлагийн холбогдох улсуудаа байлцуулаарай. Сая Мөнх-Оргил гишүүний асуултууд ч гэсэн энэ дээр цаашаа яригдах асуудлууд болох байх шүү.

Ч.Хүрэлбаатар:-За ойлголоо. Маргааш Засгийн газрын холбогодх асуудал эрхэлж байгаа хүмүүсүүдийг нь оруулъя. 

Нууцын тухай хуулиудыг нэгтгээд боловсруулаад ороод ирчихсэн зүйл одоогоор Засгийн газрын ХЭГ дээр ирээгүй байгаа. Надад байгаа мэдээллээр бол Тагнуулын ерөнхий газар, Хууль зүй, дотоод хэргийн яаман дээр бас ажлын хэсэг гараад энэ Төрийн нууцын тухай хуулийг сайжруулах, нэмэлт, өөрчлөлт оруулах чиглэлээр тодорхой ажил зохиогдож байгаа гэсэн мэдээлэл байгаа. Энэ хуульд бол байгууллагын нууцын тухай хууль хамаарахгүй. Энэ бол төрийн нууцын хууль бол энэ хамаатай. Таны хэлж байгааг ойлголоо. Энийг Их Хурлын тогтоол гаргаад өгчихвөл хэрэгжүүлнэ. Өнөөдрийн юунаас бас ойлголоо. Очиж холбогдох байгууллагуудад нь ярьж энийг шуурхайлах тал дээр нь анхаарал тавьж ажиллая.

Ж.Сүхбаатар:-Одхүү гишүүн
Д.Одхүү:-Хүрэлбаатар сайд аа, энэ Мөнх-Оргил гишүүний ярьсан юм чинь маш чухал асуудал. Би сая бодож сууна. Энэ хууль одоо яг ийм хэлбэрээр хэлэлцэх буруу харагдаад байна, яг шударгаар хэлэхэд. Бид нар хоёр талтай юм яваад байна. Үнэхээр энэ хууль хэрэгжилт нь гараад хүн мэдээлэл авдаг эрхээр нэмж хангагдах уу, үгүй юу? Эсвэл ямар мэдээлэл хүнд байх ёстой, ил тод байх ёстой юм гэдэг энэ хоёр юмныхаа ялгааг гаргаагүй цагт энэ хууль гараад ч утгагүй ийм цаг алдсан юм болох санагдаад байна. Би бусад орнуудын энэ чиглэлийн юмнуудыг судалж үзсэн юм. Тэгэхээр ийм юм байгаад байна. Энэ дээр та байр сууриа хэлж өгөхгүй юу.
Ерөөсөө ингэдэг байхгүй юу. Хоёр янзын юм байна. Энэ хуулиар харахаар нэг иргэн очоод жишээлбэл, танай төсөв, цалингийн хэмжээ хэд юм бэ гээд нэг өргөдөл тавьчихна. Тийм хүнийг зуун хүн асууна. Нөгөө ерөөсөө тэр байгууллага чинь огт ажил хийх бололцоо байхгүй. Зүгээр л хүнд мэдээ цуглуулж хариу бичсээр байгаад дуусна. Ерөөсөө ажил хийнэ гэж байхгүй. За тэгээд монголчууд шиг замбараагүй, цэгцгүй улсууд ёстой нөгөө алиа алдсан юм ч асууна шүү дээ. Тэгэхээр барууны орнуудын хамгийн сонгодог жишээ байсан юм байна л даа. Энэ хууль ийм байж болохгүй юмуу агуулга нь. Эхний яг шатан дээр өнөөдөр мэдээллийн ил тод байдал, хүний эрх, эрх чөлөө гэдэгтэй холбоотой ийм  ийм төрлийн мэдээллүүд нууц биш байна гээд энэ мэдээллүүд хүн асуугаад өгдөг. Харин ийм ийм мэдээллүүд ил байна гээд тэрнийгээ ийм веб хуудас, ийм хэвлэл, мэдээллийн  хэрэгслээр байнга энийг мэдээлж байна, энийг та бүхэн авна гэдэг ийм юмнаас эхлэхгүй бол одоо энэ дээр хуулиар хориглоогүй бүх мэдээллийг авч болно гэх юм бол энэ чинь алиа алдсан, сонин дээр юмуу, веб хуудсан дээр чөлөөтэй 2 минутын дараа хардаг юм болгоныгоо захидал болгож бичээд чухам мэдрэл муутай ч юмуу тиймэрхүү цикл нь эргэчихсэн улсууд бичээд байдаг.

Тэгээд л саяны Мөнх-Оргилын хэлдгээр энэ нөхөр олон хоног надад тэр тухай хариулт өгсөнгүй гэж хэлээд арга хэмжээ ав, цалингаар торго, энэ нөхрийг яа гээд ингээд бүр алиа алдсан юм болох гээд байна. Тэгэхээр энийг эхний байдлаар ийм хэлбэрээр явуулж болохгүй юмуу? Өөрөөр хэлбэл, энэ энэ мэдээлэл юу байдаг юм төсвийн тодотгол, үндсэн мэдээллүүд, байгууллагын үйл ажиллагааны үндсэн зарчмууд ч гэдэг юмуу, өөрөөр хэлбэл, нууцлаад байх шаардлагагүй, иргэдэд ил байх ёстой мэдээллийн жагсаалтыг яг энэ хуулиар батлаад, бүр жагсаалтыг нь тэгээд эд нар нь ийм юмнууд нь цахим хуудсан дээр байна, энэ нь жил болгоны гэдэг юмуу, улирал болгоны гэдэг юмуу, сар болгоны ийм хэвлэл, мэдээллийн хэрэгслээр гарч байна гэдгийг байгууллагуудад үүрэг болгосон хэлбэрээр өгчих юм бол  иргэд тэндээс мэдээллээ авна гээд иргэдэд харин ийм мэдээллийг эндээс эндээс авч болно гээд ингээд тавих нь өөрөө чухал байгаа юм.
Тэрнээс биш  та нар юу гэдэг юм төрийн бүх байгууллагууд, компаниудад очоод захидал бичээд д уртай мэдээллээ аваад байя гэвэл нөгөө улсууд чинь аягүй бол толгой нь эргэчихсэн улсууд сонин ч харахгүй, веб хуудсаар ч орохгүй, зүгээр л захидал болон мэдээлэл авах юмаар бөмбөгдсөөр байгаад дуусна. Тэгэхээр энэ зарчмаар харах юм бол энэ хууль ерөөсөө болоогүй байна гэж нэгд хэлэх гээд байгаа юм.Үнэхээр энийг бодоочээ.
Хоёрдугаарт, иргэн, хуулийн этгээд, за яахав тэр ил байгаа юмнаас өөр бас энэ мэдээллийг авч болно гээд цөөхөн юмыг заах тохиолдолд 11.2 дээр байгаа шиг хүсэлт  гаргасан үндэслэлээ тайлбарлах үүрэггүй гэдэг бол ёстой хамгийн буруу шүү дээ. Яг именно ямар учраас энэ мэдээллийг хүсч байгаа юм гэдгээ хүн элементарный тайлбарлах ёстой байхгүй юу. Тэгэхгүйгээр болохгүй шүү дээ. Би зүгээр л авах гэж байна гэдэг тийм байж ерөөсөө болохгүй. Манай олон нийтийн ийм байгууллага ч юмуу, бид нар нийлээд ингэсэн юман дээр ийм мэдээллийн юм хэрэгтэй байна гээд. Энэ чинь би бодож байна. Их том ажил. Бараг Их Хурал заримдаа Засгийн газар, байгууллагуудаас авдаг судалгаа бий шүү дээ, тэрэн шиг юмнуудыг шаардвал яахав. Өөрөөр хэлбэл, тодорхой мөнгө шаардаад,  хугацаа шаардаад, нэгтгэж дүгнээд өгөх ёстой тийм ажлууд болбол яахав? Тэгэхээр энэ өөрөө аягүй хүнд, энэ бол таны өөрийн болон мэдээллийн боловсруулалтын түвшин, таны өөрийн юм байна гэхгүй бол одоо ингээд асууна шүү дээ. Энэ жил Монгол Улсын бүх хилээр орж гарсан загасны тухай мэдээлэл авъя гээд биччихвэл яахав? 7 хоног ч чадахгүй. Би энийг аягүй сайн мэдэж байна. Яагаад гэвэл бид нар хууль хийх гээд Татварын ерөнхий газар, Гаалийн ерөнхий газраас судалгаа хийлгэхэд бараг 3 сар, бараг хичнээн ч хүн ажиллаж байж энэ мэдээлэл авсан шүү. Жишээ нь, жижиг, дунд үйлдвэрийн тоног төхөөрөмжийн орж гарч байгаа юмыг.
Иймэрхүү байдал үүсэх учраас энэ хууль  их аюултай, их тийм бодож хийхгүй бол аюултай хууль гарч мэдэхээр байна.Төрийн байгууллагуудаа нэгдүгээрт байгууллагуудын ажиллах бололцоогүй аюул гарч байна. Хоёрдугаарт, ерөөсөө л зүгээр л ерөнхийдөө замбараагүй байдлыг бий болгоно гэсэн үг. Хэт ардчилал руу явна гэсэн утга харагдаад байна. Энэ талаар байр сууриа илэрхийлээч.
Ж.Сүхбаатар:-Хүрэлбаатар сайд

Ч.Хүрэлбаатар:-Яг таны хэлж байгаа энэ асуудал байгаа учраас энэ хууль 2 асуудлыг оруулж ирсэн. Урд нь хэсэг гишүүд нэр бүхий гишүүд мэдээлэл авах тухай хуулийн төслийг боловсруулаад УИХ-д өгчихсөн байгаа. Тэгэхээр яг Одхүү гишүүний хэлж байгаа асуудал үүсч магадгүй учраас байгууллагын ил тод байдлын тухай зүйлийг энэ дээр  нэмээд үндсэндээ байгууллагын ил тод байдлыг  хангаад, дээр нь нэмэх нь гишүүдийн мэдээлэл авах бололцоог нь хангах гэсэн энэ зориулалтаар нэгтгэсэн юм. Тэгэхээр яг таны хэлж байгаа асуудалд энэ нийцүүлээд байгууллагууд нь ил тод байг гэдгээр хийж өгсөн. Тухайлбал, энэ хуулийн 6-р зүйл дээр, 6.1, 2, 3, 4 гээд ингээд 1.4 гэдэг дээр ийм ийм мэдллүүд байна гээд. Дараа нь ил тод байлга гээд шаардчихсан байгаа, энийгээ.

Жишээлбэл, эрхэм зорилго, стратеги эд нарыгаа. Цахим хуудас бол мэдээллийн самбарт ойлгомжтой байдлаар байрлуулан, тухай бүр шинэчилж байх гээд нэлээд олон мэдээллүүдийг нь ил болго гэж байгаа. Ил болго гэчихсэн байгаа учраас энийгээ хийгээд явах юм. Тэгэхээр уг байгууллагын интернет дээр байгаа мэдээлэл бол тухайн хүнд гаргаад бичгээр авчраад өгчихөд энэ интернет дээр байгаа гээд заагаад хэлээд өгчихөд бүрэн асуудал нэгдүгээрт нээлттэй, энэ нь амар байх.

Хоёрдугаарт, иргэн, хуулийн этгээд хүсэлт гаргасан үндэслэлээ тайлбарлах үүрэггүй гэсэн юм байна лээ. Надад энэ хуулийн төсөл дээр оролцсон хүмүүс юу гэж хэлж байгаа вэ гэхээр олон улсын жишиг нь ийм юм байна лээ. Тэгэхээр бид нар монголд зориулаад ийм юм хийгээд яахав, олон улсын жишгийнх нь дагуу явчихъя гэж байгаа юм. 

Гурав дахь асуулт, баахан мэдээлэлд дарагдаад үнэхээр зарим мэдээлэл төвөгтэй байж магадгүй гэж. Яг ний нуугүй хэлэхэд өнөөдөр ч гэсэн зарим мэдээллийг гаргаж өгөхөд төвөгтэй. Гэхдээ хуулиараа энийг нь гаргаж өгдөг, шаардчихсан байхад цаанаа хариуцлага хүлээгддэг байвал тэр бүх мэдээллүүдийг боловсруулаад бэлэн болгодог энэ нөхцөл нь бүрдчих юм бол бас энэ төрийн ажил цаашдаа явах, зүгшрэхэд амар байх. Тийм учраас магадгүй энэ хууль гараад эхний үед хүндрэлүүд гарах байх. Гэхдээ 1, 2 жилийн дараа ч юмуу, жилийн дараа ч гэх юмуу, энэ бол иргэдийн шаардлагатай байгаа мэдээлэл, төрийн бус байгууллагууд шаардлагатай байгаа мэдээллүүд, мөн төрийн байгууллагад өөрсдөд нь шаардлагатай байгаа мэдээллүүд ингэхэд 1 цагийн дотор ч юмуу, 2 цагийн дотор, 1 хоногийн дотор бэлэн болгочихдог байвал дараа нь энэ төрийн бодлого боловсруулахад их амар болов уу. Хяналт тавихад амар болов уу гэж бодож байгаа юм. Тийм учраас магадгүй хүндрэлүүд үүснэ. Тэгэхээр энийг хийхээс өөр аргагүй юмаа гэдэг тайлбар хэлмээр байна.

Д.Одхүү:-Зарчмыг нь бий ойлгож байна. Жишээ нь, Ламбаа сайд хэрэгтэй гэхээр нь би урдаас нь асууж байна л даа. 15-21 насны баруун хөлний протезтой эмэгтэй хүмүүсийн тоог гаргаж өгөөчээ гээд тавьчихвал яахав гэж би асууж байгаа юм.

Ч.Хүрэлбаатар:-Гаргаад өгөхөөс өөр арга байхгүй.

Д.Одхүү:-Ингэдэг юм. Норвегийн, Данийн тэр мэдээллийн юуг би судалгаагаар явж байхдаа харж байсан юм. Тэгэхэд энэ түвшингийн суурь мэдээллүүдийг бид нар тийм тийм газар, тийм тийм хуудсан дээр байрлуулчихсан байгаа энийг та аваад өөрийнхөө шаардлагатай боловсруулалтыг хий гэдэг үүрэг нь иргэнд, бусад хүнд өгдөг юм байна. Тэрнээс биш манай энэ хуулиар чинь нэг аюул болоод байгаа нь ямар ч мэдээлэл хүссэн хориглоогүй л гэвэл, саяны хэлдэг 15-21 насны эмэгтэй, баруун хөлийн протезтой гэдэг чинь хориглоогүй мэдээлэл шүү дээ. Ийм юмыг хийх юм бол энэ төрийн бусад байгууллагууд чинь ажлаа хийж чадахгүй болох учраас би танд санаа хэлээд байгаа нь тэр байхгүй юу. Веб хуудсан дээр байж байгаа үндсэн суурь мэдээллээ цаашаа боловсруулалт хийж, өөрөө мэдээллээ боловсронгуй болгож авах нь таны үүрэг гэдэг байдлаар хийгээд. Тэрэнд тэр хуудаснаас өөр тусгайлан юуг ийм ийм нөхцөл байдал шаардлагын улмаас л зөвхөн мэдээлэл өгдөг байна гэдэг хязгаарлалт тавьж өгөхгүй юмуу. Энэ бол хэтэрхий нээлттэй, хэтэрхий либераль болчихоод энэ чинь та нарыг ажлыг чинь  хийлгэхгүй шүү  гэж би хэлээд байгаа байхгүй юу. Ердөө л энэ зарчим.
Энийг ойлгоод өгөөч. Яагаад гэвэл би та нарыг өөрсдийн чинь байдлыг маш хүндрүүлсэн  хууль гаргачихна. Бид нар ер нь сүүлийн үед УИХ хэрэгжилтийг нь яаж хийдэг процедур, технологи болон хүн хүч, эдийн засгийнх нь боломжийг тооцохгүйгээр хуулиуд гаргаснаас болж бид нар асар их тэнэг байдалд орж байгаа. Тийм учраас хэрвээ яг ийм байдлаар яг ийм томъёоллоор байх юм бол энэ хуулийг хэлэлцэж болохгүй байна, хэлэлцэхийн эсрэг байна гэж хэлээд байна шүү дээ. 

Ж.Сүхбаатар:-Хүрэлбаатар сайд товчхон ярина шүү.

Ч.Хүрэлбаатар:-Товчхон хариулъя. Тухайн байгууллагад тухайн мэдээлэл байхгүй бол байхгүй гэдгээ бас хэлчихэж болно л доо, холбогдох газруудаас нь мэдээллийг нь ав гээд шилжүүлээд өгчихөж болно. 19.1-д бол хуульд өөрөөр заагаагүй бол хувь хүн бичгээр зөвшөөрснөөс бусад тохиолдолд түүний овог, нэр, нас, хүйс, мэргэжил, боловсрол, албан тушаал, ажлын газрын хаяг, ажлын утаснаас бусад мэдээллийг бусдад задруулахыг хориглоно гээд хийгээд өгчихсөн байгаа л даа. 

Ж.Сүхбаатар:-Одхүү гишүүний яриад байгаа энэ юмнуудыг ажлын хэсэг гараад ирэхээр нэгэнт хэлэлцэх эсэхийг нь дэмжчихвэл Засгийн газарт буцаахгүйгээс хойш өөрсдөө сайн ажиллаад явах шаардлага үүснэ л дээ.

Энхбат гишүүн

Д.Энхбат:-Нэг асуулт байна, нэг тайлбар байна. Байгууллагын мэдээлэл гэдэг дотор төрийн байгууллагууд ороогүй биз дээ. Яагаад гэвэл төрийн байгууллага чинь өөрийн байгууллагын нууц гэж юм уг нь байх ёсгүй шүү дээ. Төрийн нууц л байвал хамгаална. Тэгэхээр ямарваа нэгэн төрийн байгууллага бол өөрөө өөртөө нууц зохиох эрх одоо байгаад байгаа. Энэ асуудал яаж тусгагдсан бэ? Өөрөөр хэлбэл, байгууллага гэдэг дотор төрийн байгууллага орох ёсгүй гэдэг одооны орчин үеийн ойлголт энд туссан уу? яагаад гэвэл төрийн нууц бол төрийн нууцын хоёр дахь онцлог бол бид нар цөмөөрөө мэдэж байгаа. Төрд нууцуудыг нь заахаас биш нууц биш юмыг нь заахгүй шүү дээ. Тэгэхээр энэ хоёр зарчим яг энэ хуульд тусгагдсан уу?

Хоёрдугаарт, Одхүү гишүүний яриад байгаа юман дээр би тайлбар хийх гэсэн юм. Үнэхээр тэр протезтой эмэгтэй хүн гэдэг чинь энэ судалгааны материал байхгүй юу. Тэгэхээр дэлхийн бүх байгууллагуудын юу бол нэгдүгээрт, ямарваа нэгэн байгууллага хоёр төрлийн мэдээллийг л иргэдэд өгдөг. Нэгдүгээрт, өөрт нь ирж байгаа түүхий эдүүдийг үзүүлж болно. Хоёрдугаарт, өөрөө ашиглаж байгаа мэдээллийг өгнө. Өөрөө ашиглаагүй, өөрөө боловсруулаагүй мэдээллийг тэр байгууллага иргэдийн өмнө хариуцдаггүй. Тэгэхээр түүхий эдээ аваад тэр  иргэн хүн судалгааны юмуу, консалтинг компаниудаар мөнгө төлүүлээд хийлгэх нь өөр хэрэг шүү дээ. Тэгэхээр би наад либераль аргыг чинь 100 хувь зөв гэж ойлгож байна. Яагаад гэвэл иргэн хүн зөвхөн өөртөө хамаатай, өөрийнх нь эрх ашигтай хамаатай асуудлыг, мэдээллийг авах эрхтэй. Тэгэхээр зэрэг саяны тэр Одхүү гишүүний ярьж байгаа зарчим бол буруу байхгүй юу. Энийг зөв ойлгоорой.

Тийм учраас төрийн байгууллагууд энийгээ янзлах ёстой. Түрүүний хоёр асуулт. Байгууллагын нууц гэдэг дотор төрийн байгууллагуудыг оруулж байна уу гэдэг гол асуулт.

Ч.Хүрэлбаатар:-Тэр бол хамаарахгүй. Яг таны хэлж байгаатай санал нэг. Гэхдээ зарим төрийн өмчит газрууд дээр үнэхээр өрсөлдөөнд нь нөлөөлөхүйц хэмжээний гэрээ хэлцлийн асуудлууд байж байж болно. Өрсөлдөөнд нь, хэрэв тийм байгаа бол төрийн өмчит аж ахуйн нэгжүүдийн хувьд тийм гэрээг нь нууцлана.

Хоёрдугаарт, төрийн нууцад хамаарахтай холбоотой зарим  мэдээллүүд зарим байгууллагууд дээр байдаг. Тэрнийг нь төрийн нууцын тухай хуулийн дагуу нууц гэдэгт нь хамааруулна. Өөр юу ч тэрэн дээр ...

Д.Энхбат:-Төрийн нууцыг бол төвлөрсөн байдлаар жагсаалтыг нь батлахаас ямарваа нэгэн төрийн агентлаг өөрийнхөө жагсаалтыг өөрөө баталж болохгүй шүү дээ. Яг энэ зарчим тусгагдсан уу? түрүүний таны төрийн өмчит компани гэдэг чинь бизнес гээд тусдаа явчихна л даа, өмч нь хамаа байхгүй шүү дээ, бизнес гээд. 

Ч.Хүрэлбаатар:-Төрийн гээд ярихаар чинь төрийн өмчит аж ахуйн нэгжүүд хамаарагдаж байгаа учраас тэгээд хэлчихсэн. Яг таны сая хэлж байгаа томъёоллоороо байгаа. 

Ж.Сүхбаатар:-Асуулт асууж дууслаа. Санал хэлэх гишүүн байна уу? Тэмүүжин гишүүн.

Х.Тэмүүжин:-Энэ хуулин дээр би хайгаад олсонгүй. Гүйлгээд харсан учраас юмыг нь бас анзаарч хараагүй байж магадгүй. Саяны Энхбат гишүүний асуусан асуулттай холбогдуулаад байгууллагын нууц гэдэг дотор төрийн байгууллагууд орохгүй гээд тавьчихлаа шүү дээ. Үндсэндээ үйл ажиллагаа нь ил байна гээд. Тэгэнгүүт нөгөө байгууллагын тухай хуулиар биш, бас энэ хуулиар зайлшгүй шийдэгдэх ёстой юм нь одоо нөгөө концессын гэрээ эд нар  гээд төсвөөс мөнгө аваад тодорхой хэмжээний үйл ажиллагаа явуулж байдаг. Эсвэл төрийн тодорхой чиг үүргийг иргэний нийгэм рүү шилжүүлнэ гээд явж байна шүү дээ. Тэгэхээр тэр эрх мэдлийг авч байгаа, эсвэл төсвөөс мөнгө аваад тодорхой нийтийн эрх ашгийн үүднээс үйл ажиллагаа явуулж байгаа. Хувийн компани боловч бас үйлчилгээ нь нийтийн эрх ашгийг хөндөж байгаа ийм байгууллагуудтай холбоотой нууцыг байгууллагын нууц гээд тэд нарт эрх мэдлийг нь үлдээчихгүйгээр ил болгох механизм энэ хуулинд хийж өгмөөр юм шиг байна лээ.

Яагаад гэвэл тэр нь яг төрийн байгууллагатай адилхан мэдээллээ ил тод байлгах ёстой гэдэг зарчим нь өөрөө үйлчлэх ёстой учраас. Тэрнийгээ нэлээн сайн хараад хийхгүй бол энэ хууль өөрөө төрийн байгууллага  дээр байгаа мэдээллийг ил авч болоод байдаг, чиг үүрэг нь юмуу, эсвэл төсөв нь төрийн байгууллагаас хувийн хэвшил рүү юмуу, эсвэл иргэний нийгмийн байгууллага руу шилжчихсэн учир нөгөө удирдах зөвлөл нь бид энийгээ нууц гэж үзэж байна гээд хаагаад байвал иргэд мэдээлэл авах эрх чөлөө нь хязгаарлагдчих аюултай юм биш үү гэсэн тийм хандлага байгаа юм. Тэрнийг хэлэх гэсэн юм.
Ж.Сүхбаатар:-Хүрэлбаатар сайд
Ч.Хүрэлбаатар:-Энэ дээр хоёр юу байгаа юм. Хэрвээ төрийн байгууллага хувийн хэвшлийнхэнтэй гэрээ байгуулаад тодорхой ажил гүйцэтгэж байгаа бол тэр гэрээ нь тухайн төрийн байгууллага дээрээ байгаа учраас нээлттэй болоод явчихна.  Үүнтэй холбоотой бүх мэдээллүүд шалгаад явчихад болно гэж үзэж байгаа юм.

Хоёрт, 3.1.10 дээр Монгол Улсын Засгийн газрын тухай хуулийн 19-р зүйлийн 1 дэх хэсэгт заасны дагуу төрийн гүйцэтгэх байгууллага нь тодорхой чиг үүргийг гүйцэтгэж байгаа төрийн бус байгууллагууд хуулийн үйлчлэх хүрээнд хамарчихсан байж байгаа. Тэгэхээр энэнийхээ дагуу мэдээллээ гаргаад өгнө гэсэн үг.

Ж.Сүхбаатар:-Тэгэхдээ энийгээ төрийн бус байгууллага биш, Засгийн газрын бус байгууллага гэж хэлэхгүй бол төрийн бус байгууллага биш мөртлөө жишээ нь, өөр байгууллагууд байдаг байхгүй юу. Юу гэдэг юм өрхийн эмнэлэг гэдэг юмуу, нийтийн захиргааны зарим. Тэгэхээр энэ томъёоллууд дээр нь дараа нь сайн харна биз. Яг тийм төрийн бус байгууллага биш мөртлөө манай яриад байгаа төрийн бус байгууллагын хуулийн зохицуулалтаас гадуур өөр тийм байгууллагууд байж байгаа. Би толгойнд орж ирснээр өрхийн эмнэлэг гээд хэлчихлээ. Одоогоор бол өрхийн эмнэлэг хувийн  хэвшлийн болох гэж байгаа. Сургууль эд нар байж байна. Тэгэхээр яахав энэ томъёоллоо анхааръя.

За ингээд гишүүд асуулт асууж, санал хэллээ, мэдээллийн ил тод байдал гээд энэ хуулийн төсөл дээр. Энэ хуулийн төслийг УИХ-ын дарга чуулганы эхэнд энэ хуулийн ач холбогдлыг хэлсэн байгаа. Иргэдийг мэдээлэлжүүлэх, иргэд хүчтэй байх, мөн төрийн захиргааны ажлаа үр ашигтай явуулж, эргээд явдаг чухал хэлбэр гэж үзэж байгаа. Энэ хууль энэ хаврын чуулганаар гарах ёстой гэж үзэж байгаа. Тийм болохоор маргааш нээлттэй сонсгол явуулна. Энд манай холбогдох байгууллагууд мэдээллээ өгнө. Гишүүддээ хандаж байр сууриа хэлье гэж байгаа. Иргэний нийгмийн нэлээн гол байгууллагууд маань. Тэгэхээр энэндээ бас хэдүүлээ идэвхтэй оролцох ёстой. 
Ингээд мэдээллийн ил тод байдал, мэдээлэл авах эрх, эрх чөлөөний тухай болон бусад дагалдах тухайн хуулийн төслүүдийг хэлэлцэхийг дэмжье гэсэн томъёоллоор санал хураалт явуулъя. 13-аас 11. Хэлэлцэхийг дэмжиж байна. 

Ингээд энэ хуулийн төслийг хэлэлцүүлэгт бэлтгэсэн талаархи Төрийн байгуулалтын байнгын хорооноос гарах санал дүгнэлтийг УИХ-ын нэгдсэн хуралдаан дээр Мөнх-Оргил гишүүнийг томилъё.

Гуравт.Төрийн албаны зөвлөлийн 2010 оны үйл ажиллагааны тайлан байгаа. Энэ тайланг Төрийн албаны зөвлөлийн дарга Зүмбэрэллхам танилцуулна.

Төрийн албаны зөвлөлийн гишүүн Батбаяр оролцож байна.

Д.Зүмбэрэллхам:-Төрийн байгуулалтын байнгын хорооны дарга, эрхэм гишүүд ээ,

Төрийн албаны зөвлөлийн 2010 онд хийсэн үйл ажиллагааны тайланг Төрийн албаны хууль тогтоомжид заасны дагуу та бүхэнд толилуулж байна. Та бүхэнд Төрийн албаны зөвлөлийн тайлан бүрэн эхээрээ тарсан байгаа. Тийм учраас тоо баримтад түшиглэсэн товчхон мэдээллийг хийе гэж бодож байна.

Төрийн  албаны зөвлөл өнгөрсөн жилийн үйл ажиллагааг 4 ерөнхий ангид хамаарах, 8 бүтээгдэхүүний ангийн хүрээнд 18 төрлийн бүтээгдэхүүн буюу 90 ажил үйлчилгээг үзүүлсэн дүн гарч байгаа юм. Энэ хугацаанд өнгөрсөн 2010 онд Төрийн албаны зөвлөл ямар хүн хүчээр ажилласан бэ гэвэл 3 гишүүн, нэг нь Төрийн албаны зөвлөлийн дарга, 4 орон тооны бус гишүүн, ажлын алба түүний ажлын албаны дарга ороод 15 хүний бүрэлдэхүүнтэйгээр энэ үйл ажиллагааг явуулж ирлээ.

2010 оны үйл ажиллагааг Монгол Улсын төрийн албаны шинэтгэлийн дунд хугацааны стратеги, түүнийг хэрэгжүүлэх үйл ажиллагааны төлөвлөгөө, Монгол Улсын мянганы хөгжлийн зорилтод суурилсан үндэсний хөгжлийн цогц бодлого, Монгол Улсын Засгийн газрын 2008-2012 оны үйл ажиллагааны мөрийн хөтөлбөр, Монгол Улсын эдийн засаг, нийгмийг 2010 онд хөгжүүлэх үндсэн чиглэл, тэдгээрийг хэрэгжүүлэх төлөвлөгөөнд тусгасан бөгөөд Төрийн албаны зөвлөлийн чиг үүрэгтэй холбоотой зорилт, арга хэмжээнүүдийг эдгээр бодлогын баримт бичигт нийцүүлж, үйл ажиллагаагаа явуулсан болно.

Төрийн албаны бодлого, стратеги, стандартын удирдлагаар хангах гэсэн нэг багц бүтээгдэхүүний хүрээнд юу хийсэн бэ гэвэл УИХ-д төрийн жинхэнэ албаны удирдах албан тушаалд тавигдах тусгай  шаардлага батлах тухай УИХ-ын тогтоолын төслийг боловсруулж ирүүлсэн. Гэвч энэ хэлэлцэх эсэх асуудал дээр хойшлогдоод одоо хүртэл шийдэгдээгүй явж байгаа. Төрийн албаны зөвлөлийн ажлын албаны зохион байгуулалтын бүтэц, орон тоог батлах тухай УИХ-ын тогтоол боловсруулж ирүүлсэн. Энэ бас Байнгын хороон дээр хойшлогдоод одоо хүртэл батлагдаагүй УИХ дээр байж байгаа. Төрийн албаны тухай хуультай нийцүүлэн гаргах, өөрөөр хэлбэл, Төрийн албаны тухай хуульд өөрт нь оруулахгүй, төрийн албаны тухай хуулийг хэрэгжүүлэхэд зөрчилдөөд байгаа бусад 22 хуульд нэмэлт, өөрчлөлт оруулах тухай төслийг боловсруулж, УИХ-ын Төрийн байгуулалтын байнгын хороонд ирүүлсэн. Энэ асуудлаас 22 хуульд нэмэлт, өөрчлөлт оруулахаас зөвхөн 1 хуульд нэмэлт, өөрчлөлт оруулах асуудал нь батлагдаад бусад нь одоогоор батлагдаагүй явж байна.

Засгийн газарт хандах асуудлаар төрийн захиргааны алба хаагчийн ёс зүйн хэм хэмжээний дүрмийн төслийг боловсруулан  хүргэж, Засгийн газрын тогтоолоор 2011 оны 11 сарын 10-нд батлуулж, ёс зүйн хороонуудыг байгуулан одоо ёс зүйн дүрмийг хэрэгжүүлэх үйл ажиллагааг зохион байгуулж эхлээд байна. Төрийн захиргааны албан хаагчийн албан үүргийг түр орлон гүйцэтгэх журмын төслийг боловсруулан Засгийн газарт хүргүүлж, мөн 2011 оны эхээр энэ төслийг баталж, өнөөдөр хүчин төгөлдөр мөрдөж эхэлсэн. Төрийн захиргааны болон төрийн үйлчилгээний албан тушаалын ангилал, зэрэглэлийг шинэчлэн тогтоох тухай Засгийн газрын тогтоолын төслийг боловсруулж Засгийн газарт хүргүүлсэн боловч өнөө хүртэл энэ төсөл батлагдаагүй. Уг нь батлуулах ёстой, нэн даруй тулгамдсан асуудлын бас нэг мөн болоод байгаа юм.

Төрийн албаны зөвлөл өөрөө батлах ёстой баримт бичгүүдээс төрийн жинхэнэ албаны мэргэжлийн шалгалт авах журам, төрийн жинхэнэ албан тушаалд анх орох иргэний нөөцийг бүрдүүлэх журамд нэмэлт, өөрчлөлт оруулж мөрдөж байгаа хэд хэдэн удаа өөрчлөлт оруулсан, улам сайжирч байгаа гэж ойлгож байгаа. Төрийн захиргааны албан хаагчийн ёс зүйн хэм хэмжээний дүрмийг хэрэгжүүлэх ажлыг зохион байгуулах ёс зүйн зөрчлийг шийдвэрлэх журмыг баталж мөрдөж байна. Төрийн тусгай албан хаагч бүхий батлан хамгаалах яам, авлигатай тэмцэх газар, Тагнуулын ерөнхий газар, жанжин штаб, шүүхийн шийдвэр гүйцэтгэх ерөнхий газар, хил хамгаалах ерөнхий газар, цагдаагийн ерөнхий газар,  гаалийн ерөнхий газар гэх зэрэг төрийн тусгай 9 байгууллагын төрийн тусгай албан тушаалд анх орох иргэнээс мэргэжлийн шалгалт авах журам нэгдсэн байдлаар байгаагүйг нэгдсэн журамтай болгож, бүгдийг нь баталж өгч одоо энэ байгууллагууд төрийн албан тушаалд анх орох иргэдийн мэргэшсэн шалгалтыг нэг стандартын журмаар авдаг болсон.
Улсын дээд шүүхэд Төрийн албаны тухай хуулийн зарим зүйл заалтыг тайлбарлах тухай Улсын дээд шүүхийн тайлбарын төслийг  хамтран боловсруулж, Улсын дээд шүүх Төрийн албаны тухай хуулийг тайлбарлах тайлбарыг 2010 оны 4 сард гаргаж бид нарыг энэ хуулийг нэг мөр дагаж мөрдөхөд ихээхэн тустай ажил боллоо.

Хоёр дахь багц асуудал бол төсвийн байгууллагын үйл ажиллагааны үр ашиг, үр нөлөөг дээшлүүлэх, бодлого стратеги, стандартын удирдлагаар хангах гэсэн хоёр дахь багц асуудал дотор төсвийн ерөнхийлөн захирагч, ерөнхий менежертэй үр дүнгийн гэрээ байгуулах заавар, дүгнэх журам, ерөнхий менежертэй үр дүнгийн гэрээ байгуулах заавар, түүний биелэлтийг дүгнэх журмыг хэрэгжүүлэх, стандартыг мөрдүүлэх талаар 82 ерөнхий менежер, 36 нэгжийн менежер, 118 удирдах албан хаагчдад төрийн албан хаагчийн үр дүнгийн  гэрээ байгуулах заавар, түүний биелэлтийг дүгнэх журмын талаар нутгийн захиргааны байгууллагын 537 төрийн албан  хаагч, төрийн захиргааны төв болон түүний харьяа байгууллагын 644 төрийн албан хаагчид ажлын байран дээр нь очиж мэргэжил арга зүйн зөвлөгөө өгч сургалт явуулж ажиллалаа.

3 дахь багц асуудал нь бол байгууллагын болон хүний нөөцийн хөгжлийн бодлого, стратеги, стандартын удирдлагаар хангах чиглэл байгаа. Энэ чиглэлийн хүрээнд 400 гаруй байгууллагад хүний нөөцийн хөгжлийн хөтөлбөр болон сургалтын хөтөлбөртэй танилцаж, зөвлөгөө үйлчилгээ үзүүллээ. Байгууллагын болон хүний нөөцийн удирдлагын чиглэлээр богино хугацааны 15 удаагийн сургалтыг удирдлагын академитай хамтран зохион байгууллаа. Сургалтанд яам, агентлаг, аймаг, нийслэлийн төрийн байгууллагын нийт 447 албан  хаагч хамрагдаж, ур чадвар нь тодорхой хэмжээнд дээшилсэн гэж тооцож байгаа. Төрийн албаны зөвлөлөөс Швед Улсын олон улсын хөгжлийн агентлаг ZDA-тай хамтран өөрийгөө болон хамтран зүтгэх нөхдөө танин мэдэх нь сэдэвт манлайллын сургалтыг нийслэл болон аймаг, орон нутагт 27 удаа зохион байгуулж, нийт үүнд 570 манай менежер, удирдах ажилтан  хамрагдсан байна. 
Төрийн албаны соёл, шударга ёс, ил тод байдал сэдэвт олон улсын онол практикийн хурал зохион байгуулж, төрийн албаны шинэтгэл ба канадын туршлага сэдэвт лекц, ярилцлагыг зохион байгуулж, эдгээрт нэгэнд нь 250 хүн, нөгөөдөх нь 120 оролцож, энэ төрийн албаны шинэтгэлийн онол практикийн асуудлыг таньж мэдэхэд бас түлхэц өгсөн арга хэмжээ болсон гэж бид тооцож байгаа. 

Төрийн албанд анх орох иргэдийн  хэрэгцээг төлөвлөх, хангалтыг зохион байгуулах, бодлого, стратеги, удирдлагаар хангах 4 дэх багц асуудал дотор ярихад 2010 онд төрийн албаны мэргэшлийн шалгалтыг 21 удаа зохион байгуулсан байгаа. Урд нь ер нь жилд 1, 2 удаа авдаг байсныг ер нь тухайн тухайн үед нь сул орон тоо гарсан тохиолдол болгонд зохион байгуулдаг болсон. Өнгөрсөн жил 21 удаа зохион байгуулсан байна. 907 сул орон тоо нийтэд зарлагдсан. 4573 иргэн үүнд бүртгүүлсэн. 4455 иргэн шалгалтанд орсон, 3131 иргэн сорилын шалгалтанд тэнцэж, 3104 иргэн мэргэшлийн шалгалтандаа бүрэн тэнцэж, нөөцөд бүртгэгдсэн ийм баримт бичиг гарч байгаа юм.

Сул орон тоо нөхөгдөхгүй байх тохиолдол бас байдаг. Энэ ямар шалтгаантай байна вэ гэвэл тухайн албан байрны шаардлагаас болоод нэг бол хөдөө орон нутагт байдгаас шалтгаалаад хүн бүртгүүлэхгүй байх тохиолдол бас байдаг, гарч байгаа. Бүртгэгдсэн хүн нь шалгалтандаа тэнцэхгүй байх, ерөөсөө бүх улсууд нь унаад тэр орон тоон дээр хүн очихгүй байх тохиолдол бас заримдаа байна. Заримд нь шалгалтандаа тэнцсэн ч очиж ажиллахаас татгалзах ийм тохиолдол бас гардаг юм.

Төрийн жинхэнэ албаны удирдах ажилтныг сонгон шалгаруулах, зүй зохистой байршуулах, манлайлах ур чадварыг дээшлүүлэх, бодлого, стратеги, стандартын удирдлагаар хангах 5 дахь чиглэлийн дагуу 2010 онд удирдах ажилтны 44 сул ажлын байрны захиалга Төрийн албаны зөвлөлд ирсэн байна. Үүн дээр 61 хүн төрийн холбогдох байгууллагаас нэр дэвшигдэж ирсэн. 44 хүнийг нь Төрийн албаны зөвлөлөөс дүгнэлт гаргаж, нэр дэвшүүлж, тухайн албан тушаалд томилуулсан. Бусдыг нь шаардлага хангахгүй гэсэн ийм дүгнэлт гаргаж буцаасан байгаа юм.

Нээлттэй өрсөлдөөнөөр нийтэд зарлаж зохион байгуулсан сонгон шалгаруулалтын хувьд 2010 онд удирдах ажилтны нээлттэй өрсөлдөөнт шалгаруулалт явуулахад 12 сул ажлын байрны захиалга, нээлттэй сонгон шалгаруулж өгөөчээ гэж ирсэн. Энэ шалгаруулалтанд 38 иргэн бүртгэгдэж, хамрагдсан, 31 иргэн болзол шаардлагыг хангасан, 7 иргэн бол шаардлагыг хангаагүй  хасагдсан байна. Үүнээс 12 иргэнийг Төрийн албаны зөвлөлөөс дүгнэлт гарган нэр дэвшүүлж, тухайн албан тушаалд томилуулах үйл ажиллагаа явуулсан байна.
Төрийн захиргааны хөгжлийн бодлого, стратеги, стандартын удирдлагаар хангах чиглэлээр, түрүүнд сонгон шалгаруулалттай холбогдуулж хэлэхэд энэ удирдах ажилтных ч адилхан, анх орох иргэдийн мэргэшлийн шалгалтанд ч адилхан, төрийн албаны зөвлөл, салбар зөвлөлөөс явуулсан сонгон шалгаруулалтын талаар ямар нэгэн гомдол тэмцэл гарахгүй байгаа гэдгийг би бас тэмдэглэж хэлмээр байна.

Зургаад нь, төрийн захиргааны хөгжлийн бодлого, стратеги, стандартын удирдлагаар хангах чиглэлээр 2010 онд Төрийн албаны зөвлөлийн хуралдааныг нийт 25 удаа хуралдуулж, 171 асуудлыг  хэлэлцэж, шийдвэрлэсэн тооцоо гарч байгаа. Төрийн албаны зөвлөл хааяа нэг алгасдаг, гэхдээ 7 хоногийн 4 дэх өдөр болгон Төрийн албаны зөвлөлийн хуралдаантай байдаг. Өөрөөр хэлбэл, зөвлөл бол байнгын үйл ажиллагаатай байгаа гэдгийг хэлмээр байна.

Шалган зааварлах ажлын талаар гурван тоо хэлчихье. Төрийн албаны зөвлөл 2010 онд төрийн албаны стандартын хэрэгжилтийг шалган зааварлах ажлыг нийслэлийн 9 дүүрэг, бүх аймгийн Засаг даргын Тамгын газар, бүх яам, агентлаг нийт 464 байгууллага, 47460 төрийн албан  хаагчийг хамруулж хийсэн байгаа. Дараахь зөрчлийн арга хэмжээ илэрсэн. 
Төрийн албаны шалгалт өгөөгүй томилогдсон 273 хүн байна, төрийн албаны шалгалт өгсөн боловч дүгнэлт гаргуулаагүй 168 байна, удирдах ажилтны сонгон шалгаруулалтгүй томилогдсон 184 хүмүүс илэрсэн. Энийг хэвлэл, мэдээллийн байгууллагаар ил тод зарласан. Одоогоор энэ зөрчил арилагдсан талаар Төрийн албаны зөвлөлд хариу нь хүрч ирж, Төрийн албаны зөвлөл сүүлчийнх нь зөрчил арилсан, арилаагүй асуудлыг дүгнээд зөрчил арилгаагүй газрууд дээр арга хэмжээ авахаар төлөвлөж байна.

Эцэст нь хэлэхэд Төрийн албаны зөвлөлийн үйл ажиллагааны тайлантай холбогдуулаад яахав Төрийн албаны зөвлөлийн ажил явж байна. Парламентын дэмжлэгтэй, Засгийн газрын дэмжлэгтэй, заримдаа ч ажил урагштай явж байна, заримдаа ч бас саад бэрхшээл тохиолдож байна. Сонгон шалгаруулалттай холбоотой хамгийн их саад бэрхшээл тохиолдож байгаа юм бол ажлын байрны тодорхойлолт, захиалга байгаа. Өнөөдөр 21 аймгийн Засаг даргын Тамгын газар 21-үүлээ зэрэг Тамгын газрын орон тоо суларлаа гэж үзэхэд ажлын байрны захиалгын шаардлагыг 21 өөр янзаар ирүүлэх ийм боломж байгаа. Төрийн албаны зөвлөл энийг өөрчлөх боломж хуулиар байхгүй. Захиалагчийн өгсөн шаардлагын дагуу сонгон шалгаруулалт явуулахаас өөр арга байхгүй.

Тийм учраас УИХ-д удирдах ажилтны сонгон шалгаруулалтанд тавигдах тусгай шаардлагын талаар Төрийн албаны зөвлөлөөс боловсруулж түрүүнд ирүүлсэн УИХ-ын тогтоол гарах ёстой тэр баримт бичгийг батлахад дэмжлэг үзүүлж өгөөчээ гэж би Байнгын хорооноос хүсэлт тавьж байна. Дахин боловсруулалт хийх  шаардлагатай бол Төрийн албаны зөвлөлөөс маш яаралтай энэ дээр гишүүдийн саналыг аваад сууж, бэлэн болгоё. Энэ дээр бас туслалцаа үзүүлж өгөөчээ гэж хүсч байна.

Төрийн албаны хууль тогтоомж зөрчсөн удирдах албан тушаалтанд хариуцлага тооцуулах талаар шүүхээр нэхэмжлэл гаргаж торгуулах ийм арга хэмжээ байдаг. Хэрвээ бид нар ийм албан тушаалтны араас шүүх болгоноор явах юм бол шүүх дээр өнжих ийм байдалтай байгаа. Тийм учраас бид нар Өмгөөлөгчдийн холбоонд мэргэжлийн туслалцаа үзүүлж, бид нартай хамтарч ажиллаачээ гэсэн хүсэлт тавиад байж байна, хүлээж авах байх гэж найдаж байгаа. Тэгэх юм бол зөрчсөн тохиолдол болгон дээр нь шүүхээр хариуцлага тооцуулах ийм нөхцөл бүрдэх юмаа гэдгийг би бас хэлмээр байна.

Дараачийн их бэрхшээлтэй ажил бол Төрийн албаны зөвлөлийн хүн хүчний нөөцийн асуудал. Төрийн албаны зөвлөл өнөөдөр 18 хүний бүрэлдэхүүнтэй ажиллаж байгаа, 3 нь орон тооны гишүүд, 1 нь ажлын, албаны дарга. Туслах, үйлчилгээний ажилтан 3, 4 хүнийг хасчих юм бол цаана нь 10 хүрэхгүй хүн Төрийн албаны зөвлөлийн энэ их том чиг үүргийг 21 аймаг, нийслэл, бүх яам, агентлагууд, Монгол Улсад байж байгаа төрийн албаны эд эс болгонд хүрч ажиллах ийм том чиг үүргийг 10 хэдхэн хүний бүрэлдэхүүнтэй гүйцэтгэж байгаа. Өнөөдөр УИХ-аас байгуулагдсан агентлагууд 50-90 хүний бүрэлдэхүүнтэй ажиллаж байгаа. Доод тал нь 50 хүний бүрэлдэхүүнтэй ажиллаж байгаа. Энэ бол бид нарт маш их ажлыг амжуулахад нэлээд бодитой бэрхшээл болж байна. Тийм учраас Төрийн албаны зөвлөлөөс бас энэ асуудалд их анхаарал хандуулж шийдэж өгөхийг хүсч байна.

Өнгөрсөн жил Төрийн албаны зөвлөлөөс ажлын албаны бүтэц, бүрэлдэхүүнийг шинэчлэн баталж өгөхөөр асуудал тавьсан. Өнөөдөр хүртэл энэ маань шийдэгдээгүй энд явж байгаа. Энийг шийдүүлэх талаас дэмжлэг үзүүлж өгөөчээ гэж хүсч байна. Баярлалаа.

Ж.Сүхбаатар:-Танилцуулга хийсэн Зүмбэрэллхам даргад баярлалаа. Тайлангаас асуух гишүүд байна уу?

Ламбаа гишүүн

С.Ламбаа:-Төрийн албаны тухай хуульд өөрчлөлт оруулж, төрийн байгууллагуудын захиргааны байгууллагуудын эрх мэдлийг нэмэгдүүлэх асуудал их яригдаж байгаа л даа. Сайд нь ч ганц газрын дарга авах эрх байхгүй. Төрийн албаны зөвлөл мэддэг. Ажлын байрны тодорхойлолт гээд өгдөг. Тэрэн дээр нь хэдэн хүн өрсөлдөөд нэг хүн ирдэг, таних, танихгүй юмнууд. Ер нь энэ талаар  та ер нь юу гэж бодож байдаг юм. Энэ зөв гэж бодож байдаг юмуу?
Хоёрдугаарт маш сонин юм гарсан л даа, сая. Эрүүл мэндийн яамны газрын дарга нарын сонгон шалгаруулалт явагдсан. Хоёр шинэ дарга авах болоод. Тэгээд 10-аад хүн өрсөлдөхөд нь яамныхаа 10-аад жил ажилласан ахлах мэргэжилтэнгээр ажилласан хүнийг энийг л шалгаруулалтанд оруулах гээд дэвшүүлээд явуулчихсан чинь удирдах ажил хийгээгүй учраас гээд хасчихсан байсан. Төрийн захиргааны төв байгууллагад 10 жил ажиллачихсан хүнээ газрын дарга болгох нь дээр байдаг юмуу, аль эсвэл эмнэлэгт Тасгийн дарга 10 жил хийсэн хүн нь удирдах ажил хийсэн гээд  ирж байгаа шүү дээ. Энэ ер нь болдог юмуу? Эмнэлэгт зүгээр тасгийн даргаас дээш албан тушаал хашаагүй, тэгэхдээ тасгийн дарга хийчихсэн л байвал удирдах албан тушаал хийчихсэн байдаг юм байна л даа. Гэтэл яамны 10 жил мэргэжлээрээ ажиллачихсан төрийн захиргаанд мэргэжилтэн  хийсэн хүнээ оруулах гэхээр удирдах ажилд 5-аас доошгүй жил ажилласан гэдэгт багтахгүй байна гээд хасчихсан байсан л даа. Тийм хуулийг бид халах хэрэгтэй шүү дээ.
Энэ дээр санаачлага гаргаж халах хэрэгтэй шүү дээ. Юун төрийн захиргааны төв байгууллагад 10-аад жил ажиллачихсан, мэргэшсэн төрийн албан хаагч хүнийг дээш нь дэвшүүлээд газрын дарга болгочихъё гэхээр болдоггүй. Эмнэлгийн тасгийн даргыг болохоор болдог ийм мангар хууль байж болох уу? төрийн захиргааны хүн авах гэж байгаа шүү дээ. Та энэ дээр юу гэж бодож байдаг юм бэ? надад үнэхээр сонин санагдсан л даа. Одоо яахав дээ эмнэлэгт ажиллаж байгаа хүн тасгийн дарга хийж байсан учраас Эрүүл мэндийн яамны газрын дарга болоод удирдах юм гэнэ дээ. Ганц тушаал ч бичиж үзээгүй хүн.

Ж.Сүхбаатар:-Зүмбэрэллхам дарга

С.Ламбаа:-Би энэ дээр яагаад тэр яамны  төрийн захиргаанд 10 жил ажиллаж байгаа мэргэжилтэн, ахлах мэргэжилтнүүд чинь удирдах ажил хийгээгүй гэж үздэг юм бэ?

Ж.Сүхбаатар:-Албан тушаалын ажлын байрны тодорхойлолт буруу байна шүү дээ.

Д.Зүмбэрэллхам:-Би яг тодорхой ямар хүний тухай ярьж байгааг би сайн мэдэхгүй байна. Би сүүлийнхээс нь хариулъя. Энэ Ламбаа сайд аа, хэрвээ тухайн би түрүүнд хэлсэн шүү дээ, яамнаас удирдах албан тушаалд ажилласан байх шаардлага тавиагүй бол бид нар тэгж буцаахгүй ээ. Тэртээ тэргүй ажил олгогч л тавьсан шаардлагын дагуу л бид нар  тэрнийг чинь явуулж байгаа шүү дээ. Тэгэхээр бид нар тэрнийг буцаагаагүй. Танай яамнаас л тийм шаардлага тавьсан байх.

С.Ламбаа:-Би тийм юм асуугаагүй. Удирдах албан тушаал гэдэг нь юу байдаг юм бэ гэдгийг би ойлгохоо байчихаад байгаа юм. Удирдах албан тушаалд 5-аас доошгүй жил ажилласан байна гэдэг нь угаасаа явуулж байгаа юм. Гэтэл яамны тэр газартаа 10 жил ажиллаж байгаа хүн удирдах албан тушаал хийгээгүй гэж үздэг юм байна л даа. Танайх тэгээд хасчихсан байсан шүү дээ. Манай мэдээлэл мониторингийн газрын мэргэжилтэнг. Энд орж болохгүй ээ, удирдах албан тушаал хийгээгүй байна гэж. Тэгэхээр яамны мэргэжилтэн удирдах албан тушаалд ордоггүй юмуу?
Д.Зүмбэрэллхам:-Удирдах албан тушаал гэдэгт аливаа байгууллагын бүтцийн нэгж удирдаж байсан энэ албан тушаалыг л ерөөсөө удирдах албан тушаал гэж ойлгодог юм байна лээ. Хуулинд тэгж тодорхойлсон байгаа. Бүтцийн нэгжийг удирдаж байгаа. Яаманд ч байсан адилхан, агентлагт ч байсан адилхан ямарваа нэгэн байгууллагад бүтцийн нэгж, яг албан ёсоор тэр байгууллага ямар бүтэцтэй байна гэж баталж өгсөн. Тэгээд тэр албан ёсоор батлагдсан бүтцийн аль нэг нэгжийг удирдсан тэр албан тушаалтныг удирдах ажилтан гэж тооцдог юм байна лээ. Тэр жишгээр л явж байгаа Ламбаа сайд аа. Тэр асуудал дээр тэгж хандсан шүү.

Түрүүчийн тавьсан асуудал дээр хандсан байхаа гэж бодож байна. Би яг тодорхой тохиолдол мэдэхгүй.

Нөгөө нэг асуудал нь болохоор өнөөдрийн хуульд заасан журмаар л бид нар үйл ажиллагаа явуулж байгаа учраас сайд яамнаас захиалга ирээд, Төрийн албаны зөвлөлөөс санал болгоод томилох эрх бүхий этгээд нь томилоод тэгээд явж байгаа. Олон улсын жишиг ч гэдэг юмуу даа, сая манайх Канадын 1908 онд байгуулагдсан төрийн албаны комисс гэдэгтэй хамтын ажиллагааны гэрээ байгуулаад туршлагыг нь судлаад яваад байгаа юм. Өнгөрсөн 7 хоногийн түрүүчийн 7 хоногт 2 хүн ирээд манай дээр 7 хоног, яг манай гишүүдтэй ажиллаж, хоёр талаа ойлголцох гэж ажилласан. Тэрүүгээр бүр Канадын комисс бол шууд өөрсдөө томилчихдог юм байна лээ. Ерөөсөө бүр санал болгодоггүй. Шууд томилчихдог. Томилгооны зөрчил байхгүй газруудад томилох эрхээ шилжүүлээд өгчихдөг. Дараа нь өөрөө аудит  хийгээд тэрэн дээр зөрчил гарах юм бол буцаагаад эрхээ авчихдаг тийм механизм байдаг юм байна лээ.
Ж.Сүхбаатар:-Раш гишүүн 
Р.Раш:-Уг нь сүүлдээ санал хэлэхдээ хэлэх байсан юм болов уу. 18-хан хүнтэй гэж байна. Үнэхээр орон тоо боломж туйлын хязгаарлагдмал байгаа л даа, хүндрэл бэрхшээл. Боловсон хүчнийг нэр дэвшигдэж ирж байгаа боловсон хүчнийг судлах, энэ ажил танай албан дээр хэр зэрэг явж байна вэ, тийм боломж байна уу? дээр үед чинь 3 үеийн түүх, ёстой шүдийг нь үзэж, сүүлийг нь сөхөж байж л албан дээр тавьдаг байсан шүү дээ. Ер нь төрийн хар хүн гэж ярьдаг бол тэр ус шиг тунгалаг гэсэн тийм л үгнээс гаралтай юм билээ. Ус шиг тунгалаг. Хар гэдэг өнгө бол өөрөө өнгө биш. Урсаж байгаа усыг дээрээс харахад ёроолд нь байгаа юм харагддаг. Тэгээд энэ дээр бид нар асар их судалгаа шаардлагатай юм шиг. Ер нь өнөөдөр улсын ажил олигтой явахгүй байгаагийн чинь гол юм энэ дээр л байх шиг байгаа юм. Дээр үед ажил хийдэггүй хүнийг шахдаг байсан. Тэрнээсээ болж өнөөдөр түрүү үеэ бид нар  захиргаадалтын үе гэж ярьдаг. Захиргаадалгүй яахав дээ, ажил хийхгүй байгаа лодоруудыг чинь захиргаадахгүй яах юм. Тэгэхгүйгээр ингэж боловсон хүчнийг яг судлах. Тэр сайн хүний үр, сүүт гүүний унага гэж үг байдаг юм. Тэр ухагдахуунаар тэр бүр монгол гүн ухаанаар энэ чинь төрийн алба байгуулагдаад нэлээн хэдэн жилийн нүүр үзчихлээ шүү дээ. Тэгээд ч өнөөдөр нам бус болгосон. Ямар нэгэн нам, үзэл бодлын  харьяалалд биш, бие даасан юм болсон.

Энэ тал дээр хэлж ярих зүйл байна уу, ямар хүндрэл бэрхшээл байна? Ер нь дөмөгхөн хүнийг төрийн албан дээр тавих, өнөөдөр төрийн алба руу хошуурч байгаа. Цалин ч байна өсч байх юм, орон сууцаар төр зориуд харах юм, тэрэн дээр чинь сонгон шалгаруулалт гэдэг бол яахав дээ тэр нэг хэдэн асуулт, логарифийн шугамд нь багтаж байвал тэр нь тэнцдэг, түүнээс биш могойн эрээн гаднаа, хүний эрээн дотроо гэдэг юм бол мэдэхгүй шүү дээ. Мэдэж чадахгүй байгаа юм чинь. Яаж тэр компьютерээр мэдэх юм тэрнийг чинь. Судалж байгаа юм ер нь хэр зэрэг байна вэ? Тэгээд хэрвээ ойр зуурын судалгаа байгаа бол хэрэгжиж байгаа тал ямар байна вэ, бэрхшээл юу байна вэ гэдэг юм.

Ж.Сүхбаатар:-Зүмбэрэллхам дарга

Д.Зүмбэрэллхам:-Судалгаан дээр, ер нь үйл ажиллагаан дээрээ сайжруулах ч юм бий, ер нь УИХ-аас баталсан удирдах албан тушаалтныг сонгон шалгаруулах, 13-р тогтоол гэж байдаг, одоо хүчин төгөлдөр мөрдөгдөж байгаа. Энэ тогтоолд ер нь өөрчлөлт оруулахаар бид нар  төсөл хийж байгаа. Ойрд УИХ-д бас өргөж барина. Энд бол ямар төрлийн судалгаанууд хийх юм бэ гэдгийг тодруулж оруулж өгөх бодолтойгоор ажиллаж байна. Бид нарын одоо хийж байгаа судалгаа бол захиалагч байгууллагаас ирүүлсэн баахан шалгуурууд байдаг. Төчнөөн жил ажилласан. Удирдах албан тушаалд ажилласан, тийм туршлага хуримтлуулсан, тийм сургалт, курс төгссөн ч гэдэг юмуу, тийм талыг нэгд харж шалгуурандаа ханаж байна уу, үгүй юу гэдгийг харж байгаа.

Хоёрт,  тухайн ажиллаж байсан албан тушаалтан бол тухайн байгууллага дээр урд нь бүтээгдэхүүн нийлүүлэлтийн төлөвлөгөөгөө хэр биелүүлж байсан, менежертэйгээ үр дүнгийн гэрээ дүгнэхдээ А, В, С авч байж уу, үгүй юу, ямар үр дүн гаргаж байсан юм бэ гэдгийг татаж авч үзэж байгаа. Тэгэхээр урд нь байгууллагуудаас тодорхойлолт авч байсан бол одоо байгууллагад ажиллаж байгаа хүмүүсийг үр дүнгийн гэрээ дүгнэнэ гэж нэг ажилтай болсон. Тэгэхээр үр дүнгийн гэрээг нь бас харгалздаг. Энийг Төрийн албаны зөвлөл дээр бас ярьдаг. Хэрвээ ижил туршлагатай хоёр хүн байх юм бол удирдах ажилд хэр олон жил ажилласан юм. Шат шатандаа хэр олон жил ажилласан юм. Энэ нь илүү юу, дутуу гэдэг асуудлыг бас зэрэгцүүлж ярьдаг. Энэ түвшинд л ажиллаж байгаа. Тэгээд Раш гишүүний хэлдгээр энийг улам л нарийвчилж, үнэхээр сайн хүн гаргаж ирэх талаар судалгааг илүү нарийвчлах шаардлагатай гэдэг дээр би санал нэг байна.

Ж.Сүхбаатар:-Батбаяр гишүүн
Ц.Батбаяр:-Яамдын төрийн нарийн бичгийн дарга нар, ноднин бас нэг Төрийн албаны зөвлөлийн хууль ороод бас нэлээн гайгүй үр дүнтэй юм болж байна уу? нэгдүгээрт. Ноднин ёс зүйн дүрэм гараад, танайтай холбоотой бичиг баримт. Тэгэхээр энэ бичиг баримттай холбоотой яамдын төрийн нарийн бичгийн дарга нар гэдэг асуудал байгаа шүү дээ. Тэгээд эндээс томилогдож байгаа, гарч байгаа тушаал, шийдвэрүүд жишээлбэл, тендертэй холбоотой ийм асуудлаар та нар хариуцлага тооцож байсан юм байна уу, та нарт  тийм гомдол санал гаргаж байсан юм байна уу? хэрвээ байхгүй бол гаргавал танайх яаж хийдэг вэ?

Д.Зүмбэрэллхам:-Төрийн албаны зөвлөлийн бүрэн эрхийн хэмжээнд хэрвээ төрийн албаны хууль тогтоомж зөрчсөн бол хүний нөөцийн асуудлаар Төрийн албаны хууль тогтоомж зөрчсөн нь тухайн албан тушаалтныг ажлаас чөлөөлөх үндэслэл болно гэсэн хуулийн заалт байдаг. Төрийн албаны зөвлөлийн бүрэн эрх бол дээд томилох эрх бүхий этгээдэд нь энэ асуудлаар санал тавих эрх байдаг. Төрийн албаны зөвлөл стандарт хэмжилийн газрын даргын талаар хууль зөрчсөн талаар Засгийн газарт асуудал өгч байсан. Говь-Алтай аймгийн Засаг дарга хууль зөрчсөн талаар Засгийн газарт асуудал тавьсан. Аль аль нь шийдэгдсэн. Ажлаас чөлөөлөгдсөн байгаа. Тэгээд бас хэд хэдэн албан тушаалтны асуудлыг Засгийн газарт тавьсан. Зарим  нь шийдэгдсэн, зарим нь шийдэгдээгүй байдаг. Зарим нь шүүхээр торгуулахтай холбоотой асуудал байгаа.

Төрийн нарийн бичгийн дарга нарын тухайд бол  Төрийн албаны зөвлөлийн шийдвэрийг биелүүлэхгүй байгаа Төрийн нарийн бичгийн дарга бол бас бага байгаа. Эрх биш Төрийн албаны зөвлөлөөс шийдвэр гаргачихсан байхад, Төрийн албаны зөвлөлөөс шаардлага тавьчихсан байхад тэрнийг биелүүлье гэсэн эрмэлзэлтэй ажилладаг болсон нь ихэнхдээ массдаа харагдаж байгаа. Тодорхой тооны хүмүүстэй ажиллаж байгаа.

Ц.Батбаяр:-Танайхаас санал орж байгаа шүү дээ, Төрийн нарийн бичгийн дарга нарт. Яаманд санал болгоно шүү дээ, сайдад. Тэгэхээр тэр санал болгосон төрийн нарийн бичгийн дарга чинь ажилдаа хариуцлагагүй хандсан тийм хүн байвал хариуцлага тооцох субъект танайд байна уу, танайд гомдол субъект байж болох уу?

Д.Зүмбэрэллхам:-Байна. Хэрвээ Төрийн нарийн бичгийн дарга нарыг бид нар арга хэмжээ авахуулъя гэвэл Засгийн газар томилдог учраас бид нар Засгийн газарт л асуудлаа тавьчихна шүү дээ. Одоо төрийн албаны сонгон шалгаруулалтанд 1-ээр гарсан иргэнийг аваагүй газар их цөөхөн байгаа. Бид нар маш олон  хүнийг сонгон шалгаруулалтыг нь явуулаад 1-ээр л гарсан бол тэр хүнийг ав гэж шаарддаг. Тэгэхээр зэрэг одоо Боловсрол, соёл,шинжлэх ухааны яам гэхэд нэг хүнийг аваагүй ийм хоёр жил тойрч байгаа ийм тохиолдол байгаа. Бид нар энэ асуудлыг тавина гэж үзэж байгаа. Энэ ерөөсөө тоотой. Бид нар энийгээ тоолж чадаж байгаа,  хүнтэйгээ байж байгаа. Одоо ер нь хариуцлага тооцуулах асуудлыг тавина, жишээлбэл. Тэгээд цаашдаа Батбаяр гишүүний хэлдгээр ямар нэгэн асуудал хууль тогтоомж яасан бол бид нар тухай тухайд нь хариуцлага тооцуулах ажлыг  хийнэ. Энэ жил ер нь Төрийн албаны зөвлөл ёс зүйн хариуцлагын жил гээд зарласан байгаа.

Ж.Сүхбаатар:-Асуулт асуулаа. Одоо санал хэлэх гишүүд байна уу? Тэмүүжин гишүүн
Х.Тэмүүжин:-Ер  нь УИХ, Төрийн байгуулалтын байнгын хороон дээрээс ажлын хэсэг байгуулдаг юмуу, яадаг юм. Цаашдаа ер нь Төрийн албаны зөвлөл, төрийн захиргааны шинэтгэлийн асуудлыг ямар чиглэл, концепцтой хийх ёстой юм, тэр чиглэлээр нэг баримжаа авахгүй бол байгууллага болгон дээр өөрийнхөө амбицаар ингээд асуудлаа хандаад байдаг. Засгийн газар нь ч тэр, Төрийн албаны зөвлөл нь ч тэр гээд олон байгууллагууд, хоорондоо үл ойлголцох байдал руу явчихлаа л даа. Үндсэндээ Төрийн албаны зөвлөлөөс санал болгоод томилогдож байгаа албан тушаалтнууд хууль зөрчөөд, алдаа гаргаад хариуцлага тооцогдоход тэрнийг салбарыг нь хариуцаж байгаа сайд, тэр хүмүүс нь хариуцлагыг илүү хүлээж авахаас биш, шүүмжлэлийг илүү хүлээж авахаас биш Төрийн албаны зөвлөлд падлий байхгүй байгаа шүү дээ. Гэтэл яг арьс махан дээрээ шүүмжлэлийг бодлогын өөрчлөлт гээд олон зүйлүүдийг мэдэрч чиглүүлж байгаа яамдууд нь бодлого тодорхойлогчид нь ямар ч эрх мэдэлгүй болчихдог. Хөндлөнгөөс нэг ийм байгууллага оролцож ирээд байдаг энэ бүх томилгоон дээр. Бүх төрийн албаны шалгаруулалтан дээр ийм ийм хэмжээний байгууллагууд байх юмуу, үгүй юмуу. 
Төрийн албаны шалгалт авч байгаа процедур болон шалгууруудыг ч гэсэн бас нэг бодох хэрэгтэй болчихож. Төрийн албанд элсэн орох гэж байгаа нөөцийг бүртгэх чиглэлийн шалгалт байх юмуу, эсвэл мест болгон дээр ингэж шалгалт авдаг, тэрнийгээ тестээр ингэж шалгадаг энэ нэг сонин  хэлбэр байх юмуу, албан тушаал дээр очих гэж байгаа хүмүүсийг тестээр шалгалт аваад үр дүнгий нь хэмжиж чадахгүй шүү дээ. Ярилцлага байна, олон шалгуурууд байна. Тэр шалгууруудыг нэг ийм байгууллагын нүдээр харсан юу бол  хэмжих бололцоог, тэгээд одоо Канадын төрийн албаны зөвлөлтэй хамтраад гээд яриад байгаа. Тэгэхэд хоёр төрийн албаны зөвлөлийн сонин хэлбэр байна л даа. Нэг нь франц маягийн төрийн албаны бүр их хүчтэй эрх мэдэлтэй, нөгөөдөх нь манай нөхдүүдийн туршлага судлаад байгаа Канад гээд. Тэр нэг англи маягийн улс төрийн зохион байгуулалттай юм шиг байгаа юм. Ийм төрийн албаны зөвлөлийн загвараар явах юмуу, эсвэл энэ Авлигатай тэмцэх газар, Төрийн албаны зөвлөлийг нэгтгээд пост коммунист орнуудад байгаа ёс зүйн хяналт болон нөгөө төрийн албаны чанарын хяналтыг нь хийдэг, парламентын хяналтын байгууллага маягаар явах юмуу, яах юм. Бас ингээд энэ салбарыг захиргааны шинэтгэлтэйгээ цогцоор нь уяад нэг хармаар байна.

Тэгэхгүй бол төрийн бүх байгууллагууд дээр нэг ийм гомдлууд байна. Бүр энэ байгууллагын түвшинд шийдэж чадахгүй юмаа гэхэд ядаж Төрийн албаны зөвлөлөөс шалгалтаар тэнцээд санал болгож байгаа хүн нь 1 биш 5, дотроос нь нөгөө томилох эрх бүхий албан тушаалтан нь сонголт хийх бололцоотойгоор орж ирэхгүй бол ингээд нэг тулгадаг болгоод хувиргачихаар хамтын үйл ажиллагаа байхгүй, хариуцлагын уялдаа байхгүй, нэг л ийм үл ойлгогдох, захиргааны хувьд бол нэг л үл ойлгогдох юм болчихоод байгаа юм. Тийм учраас би ямар санал тавьж байна гэхээр Төрийн байгуулалтын байнгын хорооноос захиргааны шинэтгэлийн энэ хүрээндээ нэг томоохон ажлын хэсэг, ганц гишүүдийн түвшинд биш, судлаачид, өөр бусад гээд өргөн хэмжээний ажлын хэсэг байгуулаад ойлголтуудаа нэгтгээд аваад үзвэл яасан юм бэ гэсэн тийм санал байна.
Ж.Сүхбаатар:-Батболд гишүүн

Су.Батболд:-Бид нар жил болгон Төрийн албаны зөвлөлийн тайланг манайх л сонсдог. Тэгээд сонсоод болоо шүү дээ. Бид нар 20 жил л энэ төрийн албыг ийм болгох гээд явсан юм л даа. Угаасаа шинэчлэх гээд. Тэгээд энэ улс төрөөс ангид байлгах гээд, тэгээд томилогдож байгаа сайд нараас ангид байлгах гээд, аль нэгэн хөндлөнгийн байгууллага төрийн албыг ямар нэгэн хөндлөнгийн оролцоо, шахалтгүйгээр томилдог. Тэрнийг нь хүлээж авдаг байх ёстой. Ламбаа сайд уурлаад байгаа нь яахав дээ ажил дээр очихоор яг л тийм л байдал гардаг л даа. Ламбааг уурлуулах гэж энийг 20 жил хийсэн байхгүй юу. Яагаад гэвэл Ламбаа өөрийнхөө хүнийг тавих боломжгүй байхыг нь бүрдүүлэх гэж төрийн алба чинь өөрөө тэгж явж байгаа шүү дээ. Ламбаа уурлаж байвал их сайн явж байна, их зөв явж байна гэсэн үг. Ингэж л болгосон юм. 

Одоо бол бид нар Канадынхыг жаахан үзье гэж яриад байгаа шүү дээ. Ер нь Канадын төрийн албаны зөвлөлийн дарга ирсэн байх. Уг нь би уулзъя гэж бодож байсан юм. Парламенттай холбоотой хүн ирсэн юмуу, үгүй юмуу. Канадынхыг жаахан үзье гэхдээ бид нар сүүлийн шинэчлэлээр энэ чинь бас ирэнгүүт маш олон холхиотой байсан юм. Хэнийг ч авчихаж болохоор. Тэр холхиог нь гайгүй болгоод төр аваад өөрийнхөө хүнийг төр аваад ажиллуулчихдаг байсан, тэр юмыг нь бас болиулаад түр 6 сарыг нь болиулсан юм байгаа юм шүү дээ. Ийм байдал маань буцаад төрийн албыг өөрийг нь, ялангуяа Төрийн албаны зөвлөл рүү дайрах дайралтыг нэлээн хүчтэй болгоод байгаа юм л даа. Улс төрийн намуудын зүгээс, Засгийн газрын зүгээс төрийн алба руу дайрах дайралтыг нэлээн хүчтэй болгоно. Би бол энэ шинэчлэлээсээ энэ 20 жилийн турш манайх сайн, муу ч гэсэн яваад ирсэн. Энэ нэг тогтсон бүтцээсээ хазайх хэрэггүй юмуу гэж бодож байгаа юм. Гэхдээ яахав энэ Канадынх... тэр бүгдийг нь хэдүүлээ хараад үзье гэж бодож байгаа юм.

Тийм учраас тэр лүү нэлээн явах хэрэгтэй. Явна гэж би үзэж байгаа юм. Канадынх нь ямар байгааг мэдэхгүй, бид нар ерөнхийдөө Шведийнхээр нэлээн явсан л даа. Ийм байдлаар явна  гэж. Би Төрийн албаны зөвлөлийнхнийг би сонгон шалгаруулалтаа хамгийн гол нь анхаарах юм бол юмаа шударга л хийх хэрэгтэй. Тэр зарлаж байгаа байдал, сонгон шалгаруулалтын ил тод байдал, тэнд үнэхээр Монгол Улсын иргэн хэн ч бай, ядуу ч бай, баян ч бай, хаана ямар хүн санал болгосон ч бай, ямар сургууль төгссөн ч бай, чадавхи нь ямар байна вэ гэдэг. Шалгалтынх нь байдал нь тест байх юмуу, эсвэл эссэ маягийн юм бичүүлдэг байх юмуу, ер нь олон улсын жишиг бол төрийн албан  хаагчид тавьдаг шаардлага бол хамгийн мундаг нь төрийн албан  хаагч байх ёстой биш, хамгийн шударга нь байдаг юм байна лээ.
Тэр төрийн албанаас эсвэл нийтийн ашиг сонирхлын төлөөх ажил үйлсээс ямар нэгэн ашиг хонжоо хардаггүй байх явдал л чухал байдаг болохоос биш тийм мундаг гений хүн төрийн албан хаагч байна гэсэн тийм шалгуур ерөөсөө байдаггүй юм байна лээ. Тэгэхээр энэ тестээ боловсруулахдаа ямар байх юм. Зүгээр л нэг математик сэтгэлгээ сайтай хүн ороод бөглөчихдөг тест байх юмуу, эсвэл тэр нь үнэхээр  төрийн албыг явуулаад байх тийм мэргэжлийн ур чадвартай. Дээр нь шударга байх ёстой гэсэн шалгуурыг нь илүү харсан тэр юм руугаа нэлээн анхаарлаа хандуулж ажиллах хэрэгтэй. Тэгэхгүй бол энэ хүмүүсийн шүүмжлээд байгаагаар оронгуут 10 жилийн хүүхэд конкурс өгөх гэж байгаа юм шиг тийм тест бөглөөд орчихоод байна, үнэхээр яамны сайд нь туршлагатай юм гээд нэг иймэрхүү ажлын туршлагатай иймэрхүү авчихъя даа гэж бодож байтал нэг юу ч мэдэхгүй хүүхэд ороод нөгөө тестийг нь 100 хувь бөглөөд гараад ирдэг, нөгөөдөх нь ажил дээрээ ирэхээрээ байхгүй байх тийм зөрчил гараад байгаа байхгүй юу. Тэгээд энэ байдлыг нэлээн засаж ажиллаасай гэж хүсч байгаа юм.

Ж.Сүхбаатар:-Дондог гишүүн

Д.Дондог:-Төрийн албаны зөвлөлийн тайланг бид жил болгон хэлэлцэж, санал, онолоо хэлж, дүгнэлт гаргаж байгаа. Цаашид бас боловсронгуй болгох юм байлгүй яах вэ, тухайн тухайн жилд ярих ёстой, шинэчлэх, өөрчлөх юм бий. Тэрэн дээр мөн баталгаатай, хөдөлгөөнгүй сайн юм шүү гэж хэлэхгүй. Урд талын юмнууд яаж яав гэхээр зэрэг сая Батболд гишүүн хэллээ шүү дээ. Яагаад вэ гэхээр нэр дэвшүүлээд гараад ирэхээр зэрэг 5 хүн санал болгохоор зэрэг нөгөө сайд нар, эрх мэдэлтэй хүмүүс чинь тэр дотор нь өөртөө ойр ажиллуулах гэсэн хүмүүсээ оруулчихаад тэгээд ямар ч муу оноо авсан байсан нөгөөдөхөө хамгийн сүүлд нь авчирч тавиад ингээд дээр нь арай гайгүй улсууд шалгалтаараа тэнцчихсэн хүмүүс нь орохгүй байгаад байсан юм. Тэрнээс гарахын тулд нэг хүн өргөн барина. Энэ хүн чинь таарахгүй гээд буцаавал дахиад нэг барих бас боломжтой. Тийм байгаа биз дээ. Ингээд хоёр хүнийг предлагалах боломжтойгоор хийсэн юм. Еще боловсронгуй болгох юу байдаг бол болохгүй юм байхгүй.
Түр дээр нь бас ялгаа байхгүй. Бас түр авч байна гээд шүүмжлээд байдаг. Нөгөө ах дүү, хамаатан садан, найз нөхдийнхөө үр хүүхэд, тийм улсуудаа аваад байхаар нь зэрэг бас шалгалттай болгоод, хугацаагүй болгоод хийчихсэн. Ийм мэтийн юмнуудыг бид энэ дээр улс төрийн бодлого, элдэв юм яахгүйгээр ер нь жаахан боловсронгуй болгох үүднээс хий багатай болгох үүднээс хийсэн юмнууд бий. Тэгээд хууль гараад явснаас хойш, шинэ хууль гарснаас хойш Төрийн албаны зөвлөлийг дотроо өөрийг нь харж байгаад хэлж байгаа юм биш, Төрийн албаны зөвлөлийг би гайгүй ажиллаж байна гэж бодоод байгаа юм Түрүүнд ярилаа, баахан зөрчилтэй зүйлүүдийг чинь илрүүлээд гаргаад ирж байна. Гаргаж ирээд хаячихгүй араас нь яваад засаад байгаа байхгүй юу. Би тэрэн дээр сайн үр дүн өгч байгаа, засаад байгаа. Яагаад хүмүүсийн дургүй хүргээд байна гэхээр саяны хэдэн шалгуурууд л байгаад байгаа юм. Тэгээд нөгөө байгууллагууд шалгаруулж авахдаа нэг болзол хэлээд байгаа юм. Тэрнийг л би сайшааж өгөхгүй байгаа юм. Нэг л стандартын юм баймаар санагдаад. Тэгэхгүй болохоор зэрэг яг тухайн хүнд зориулагдсан болзол орж ирчихээд байгаа байхгүй юу. Тийм жишээлбэл, удирдах албан тушаалд 5 жил байдаг гэдэг юмуу, эсвэл хуулийн мэргэжилтэй байх ёстой, тэр дотроо ийм ажил хийсэн байх ёстой гэдэг юмуу. Бүр зарим дээр нь яг тэр хүнд нь зориулагдсан юм орж ирж байгаа юм харагдаж байдаг юм. Зарлагдсан юм харж байхад.

Тэрнээс л харин бид нар цаашаа боловсронгуй болж бас гарах ёстой юм байна лээ. Тэрнийг тухайн үедээ хүнийг тэгээд байна гэж санахгүйгээр л сайхан сэтгэл бодоод хийчихсэн ийм юм байгаад байгаа юм. Тэгээд уул нь ёс зүй, дээр нь бид нар төрийн албан хаагчдын тавигдах шалгуур. Тэр шалгуурыг бид нар батлаад өгчихмөөр харагдаад байгаа юм. Ноднин жил Их Хурал дээр явж байгаад уначихсан. Тэр нь байвал еще жаахан боловсронгуй болгох юм болов уу гэж бодоод байгаа. Овоо жаахан гайгүй болох юмуу гэж бодоод байгаа юм. Энэ мэтийн юмнуудыг бидний зүгээс бас анхаармаар юмнууд байна гэж дотроо ойлгодог. Тэгээд энд нь ажлын  хувд, миний хувьд бол бас зарим бүрэлдэхүүн юманд нь орж шалгаж, харж байхад байгууллага дээр очиж шалгаж, харж байхад тэр байгууллага нь ч төрийн албаны зөвлөлтэй, төрийн албаны зөвлөл нь ч байгууллагатай ямар нэгэн хуйвалдах, элдэв, за яахав энийг ийш нь авчихъя, энийг чинь яахав тэгсхийгээд тооцчихъё гэсэн юм гардаггүй, яг л байгаагаар нь дүгнээд гаргаад байна гэж би дотроо боддог учраас энэ ажил нь гайгүй явж байна гэж би дотроо боддог, ний нуугүй хэлэхэд. Ингээд тайлан дээр нь би хангалттай болж байна гэж бодож байна.

Ж.Сүхбаатар:-Батболд гишүүн нэмээд хоёр санал хэлчих.
Су.Батболд:-Эднийхээс хоёр тогтоолын төсөл ирээд манай дээр жил гаран болчихож байгаа юм.  Тэрнийг нь Байнгын хорооны даргад хэлээд ер нь гаргаад өгчихмөөр байгаа юм. Яагаад гэвэл үндэсний хэмжээнд үйл ажиллагаа явуулж байгаа байгууллага байгаа байхгүй юу. Эдний орон тоо үнэхээр инээдтэй жижигхэн байгаа юм. Яагаад гэвэл эднийх чинь Засгийн газрын харьяа байгууллага биш шүү дээ. Тийм учраас Засгийн газар эдний орон тоон дээр нэлээн хатуу хандаад байдаг тийм юм байгаа байхгүй юу. Тийм учраас тэрнийг нь би Төрийн байгуулалтын байнгын хороо шийдээд өгчих ёстой гэж бодож байгаа юм.

Ж.Сүхбаатар:-Одоо асуудлыг асууж, саналаа хэллээ. Манайх Байнгын хороо шаардлагатай бол шийдвэрийн төсөл гардаг. Тэгээд би гарах нь зөв байхаа гэж бодож байгаа юм. Энэ асуудлыг хэлэхээс өмнө нэг ийм асуудал байна. Сая Тэмүүжин гишүүний хэлээд байгаа саналын асуудлыг анхааралдаа авч байгаа. Батбаяр гишүүн ч гэсэн  хариуцлагын асуудал их яриад байгаа. Тэгэхээр энэ ямар ч гэсэн яг тэр захиргааны удирдлагын загварын хувьд бид аль чиглэл рүүгээ явах юм гэдэг энийгээ бодох ёстой болчихсон юм  шиг байна лээ. 15 жилийн өмнө бид 1996 онд УИХ-аас төрийн захиргааны байгууллагын бүтцийн өөрчлөлт, шинэчлэлийн стратегийн ийм ерөнхий бодлогын баримт бичгийг гаргасан. Одоо энэ яам, орон нутаг  хоёр ямар  харилцаатай байх юм. Яам, Засгийн газар хооронд ямар байх юм, яам Засгийн газрын агентлагийн холбоо, Засаг даргатай холбогдох харилцаа гэдэг юмуу, ингээд үзэх ёстой юм байна. Энийг бодож байгаа учраас ирэх 2 дахь өдөр энэ ордны аль нэг танхимд манай Байнгын хороо НҮБ-ын Хөгжлийн хөтөлбөртэй хамтраад захиргааны шинэтгэл, асуудал, шийдэл гэсэн ийм бага хурлыг зохион байгуулна.
Энүүгээр эхний мессеж бол захиргааны шинэтгэлийн асуудлыг бид ярьж, энэ төрийн албаны загвар гэдэг бол захиргааны модель дээр үндэслэх ёстой. Тэгэхээр бид цаашдаа яах юм бэ, сайд нь хүн томилдог хэлбэрээсээ татгалзаж байгаа энэ чиглэл рүүгээ явах юмуу, сайд нь төсөв, хүн томилдог энэ юмаа шийддэг  тэр франц маягийн загвар бол ерөнхийдөө, үндсэндээ социалист төрийн удирдлагын зарчимтай ойролцоо шүү дээ. Сайд нь хариуцлагаа хүлээж байна, хяналтаа тавина, захиргааны хяналт нь яаман дээр байна гээд. Тэгэхээр энэ болгоныг ингэж хөндөж ярих үүднээс ирэх 2 дахь өдөр бага хурал болно. Энэ хуралд бас манай улсууд оролцоорой. Цаашдаа энэ чиглэлийг үндэслээд Байнгын хороон дээрээ ажлын хэсэг  гаргаж, 2012 оны сонгуульд ялсан нам, Засгийн  газар, УИХ, энэ шинэ чиглэлээр ажиллах ёстой болов уу гэж бодож байгаа.

Хоёр дахь асуудал, Батбаяр гишүүний яриад байгаа хариуцлагын асуудал байгаа. Бид нар хариуцлага гээд нэг юм бид нар яриад байдаг. Сая Зүмбэрэллхам дарга танилцуулж байна.Энийг Байнгын хороон дээрээ, Байнгын хорооны тогтоолын төсөл дээр ерөөсөө энэ төрийн албан дахь сахилга,  хариуцлагын асуудал дээр ямар зөрчил, арга хэмжээ авч байгаа, энэ бол том бүлэг сэдэв юм байна. Тэгэхээр энэ асуудлаар мэдээллийг Засгийн газарт нэг чиглэл өгөөд, Төрийн албаны зөвлөлд нэг үүрэг өгөөд ингээд нэг 5 сарын эхээр гэдэг юмуу Байнгын хороон дээрээ энэ хариуцлагын асуудал дээр сонсъё. Яг одоо ямар түвшинд, захиргааны  шатандаа төрийн захиргааны шатнууд дээр ямар ямар байгаа юм. Аймаг болгон дээр ч гэдэг юмуу. Тэгээд энэ олон түмэнд хэлье л дээ. Төрийн албаны зөвлөл нь юу  хийгээд байгаа юм, Засгийн газар нь юу хийгээд байгаа юм, юу хийхгүй байгаа юм. Тэгээд энийг харъя. Үнэхээр энэ асуудал дээр ноцтой асуудал байвал нэгдсэн хуралдаан дээр ярьж болно. Байхгүй бол Байнгын хорооныхоо хүрээнд энийг ер нь энэ бүрэн эрхийн  хугацаанд нэг удаа ярих нь зөв болов уу гэж.Тэгэхээр энэ  шийдвэрийн төсөл дээр тусгая.

Дараачийнх нь Батболд гишүүний яриад байгаа тэр нэг шийдэгдээгүй байгаа шийдвэрийн төслүүд байж байна. Энэ асуудлуудыгаа дахин боловсруулдаг бол энэ юмаа харж байгаад дахин боловсруулаад оруулж ир, хүлээгдэж байгаа асуудлаа юу ч гэсэн Байнгын хороон дээр дахиж эргэж оруулж ярья. Зарим нь улс төрийн шалтгаантай ч зогссон байх гэж бодож байна.

Дээр нь нөгөө нэг асуудал байгаа. Энэ төрийн албаны хүрээнд саяны энэ хууль хэрэгжиж байгаатай холбогдоод хууль зөрчиж байгаа тохиолдлууд байна гэж байна, шүүхэд өгч байна гэж байна. Энэ асуудлууд дээрээ зөрчлийн талаар албан тушаалтанд хүлээлгэсэн хариуцлагын талаараа тэр байгууллагынхаа цахим хуудсаар олон нийтийн мэдээллийн хэрэгсэл тогтмол мэдээлж баймаар байна. Энэ бол өөрөө маш том шахалт болдог юм байна лээ. Одоо европ, герман эд нар ч гэсэн цагтаа шийдвэрийг нь биелүүлдэггүй явдал зөндөө л байсан юм байна лээ. Энэний гол хэлсэн юм бол мэдээллээр энд нэг албан тушаалтан, тэр Засгийн газар, хууль зөрчөөд ингээд хүн томилчихсон байна, ингээд шийдвэр гүйцэтгэхгүй байна гэдэг юмуу ингээд хэлээд байх юм бол тэр албан тушаалтны нэр хүнд унадаг учраас тэр албан тушаалтан хүссэн хүсээгүй асуудлыг шийдэх тал руугаа явдаг ийм байна.Тэгэхээр энэ тал дээр нь бас зааж өгсөн асуудал оруулж өгье гэж бодож байна.

Нөгөө нэг асуудал бол ийм асуудал байгаа юм. Төрийн өмчтэй аж ахуйн нэгжүүдийн төлөөлөн удирдах зөвлөлд төрийн албан хаагчид орж ажиллаж байгаа. Оросууд бол манайхаас хоцорч явж байна. Улс төрийн албан тушаалтнуудаа гаргаж эхэлж байгаа юм байна лээ. Сайд дарга нараа. Манайх бол тэгдэггүй. Гэхдээ энд сонирхлын асуудал маш хүчтэй байна. Одоо сонирхлын зөрчлийн хууль ярьж байна. Энэ албан хаагчид орж ажиллаж байгаа асуудал дээр ямар оновчтой байх юм. Зарим яамны газрын дарга нар чинь хичнээн ТУЗ-д орчихсон явж байна шүү дээ. Яамны мэргэжилтэн. Тэгэхээр энэ асуудал дээр судалж үзэх асуудлыг даалгаж ийм асуудал оруулъя. Тэгээд төрийн жинхэнэ албаны удирдах албан тушаалд  тавигдах тусгай шаардлагыг тогтоох тогтоолын төсөл гацчихсан байгаа. Тэр асуудлыг харин дахин боловсруулж оруулж ирсэн дээр байхаа. Одоо байгаагаасаа өөрөөр. Тэгэхээр энийгээ тусгаж өгье.
Ингээд урд өмнө нь яахав танай бүтцийн асуудал дээр төлөвлөж, шийдвэрлэх гэж байгаа асуудал байгаа бол оруулж ирнэ биз. Ингээд нэг том том ярих биш, саяны яг энэ ажлын хэсэг байгуулах хүрээнд хариуцлагын асуудлаар нэг мэдээлэл сонсож арга хэмжээ авах хүрээнд нэг сарын хугацаанд ямар ч гэсэн Байнгын хороо энэ чиглэлээрээ ажиллая. Тэгээд энэ Тэмүүжин гишүүний хэлээд байгаа тэр асуудлыг захиргааны шинэтгэлийн асуудлаар ирэх 7 хоногт сонсчихоод тэгээд байдлыг нь харж байгаад Байнгын хороон дээрээ ороод тэгээд ажлын хэсэг байгуулаад тэгээд тэр ажлын хэсэг бас мөнгө олж ирэх хэрэгтэй юм шиг байгаа юм. Европын  холбоо юмуу НҮБ-тай ярьж байгаад. Тэгээд энэ бол бодлогын тэр баримт бичгийг нь өөрчилчихвөл яг тэр таны хэлээд байгаа тодорхойгүй асуудал чинь цэгцэрчих гээд байгаа байхгүй юу. Төрийн албаны зөвлөл юу бариад явах юм. 

Яг одоо би Ерөнхий менежер байсан хүний хувьд Зүмбэрэллхам даргад гишүүнийхээ хувьд хэлэхэд яг одоогийн нөхцөлд нэг хүн санал болгож байгаа асуудлыг жишээ нь, Дондог дарга ийм юм байсан гэж. Би бол тэрнийг зөвшөөрдөггүй, жишээ нь. Байгууллагын дарга юм бол би хүний нөөцийн менежментэн дээрээ арай илүү эрх чөлөө эдэлмээр байгаа байхгүй юу. Хариуцлага хүлээж байгаа юм чинь. Томилохгүй, төсөв зарцуулахгүй, тэгээд тэр хүн бодлого ярина гээд ингээд явна гэвэл энэ ямар урсгал байхав гэдэг асуудал байгаад байгаа юм л даа. Тэр байтугай бусад улс орнууд чинь сайд нар нь яамныхаа нэгжийн дарга нарыг л томилж байгаа шүү дээ. Тэгэхээр энэ загваруудын асуудал дээр яахав энэ асуудлуудыг ярьж, бас хаа хаанаа ойлголцохгүй бол бас бие биен рүүгээ, ажил хийж байгаагийн хувьд та нарыг ойлгож байна. 

Ингээд ийм шийдвэрийн төсөл боловсруулаад та бүхэнд танилцуулаад  ингээд Байнгын хорооны тогтоол гаргая гэж бодож байна.

Энхболд дарга

Н.Энхболд:-Нээлттэй сонсгол юмнууд хийх юм байна шүү дээ. 

Ж.Сүхбаатар:-Сонсгол биш л дээ, энд мэдээлэл сонсъё. Байнгын хороон дээрээ. Хариуцлагын асуудал дээр.

Н.Энхболд:-Тийм ээ, тийм. Ажлын хэсэг байгуулах, ажлын хэсгийн ажлыг хийхдээ дахиад ярихгүй бол гишүүд ирээгүй байхад ер нь ажлын хэсэг би байгуулахыг бодохгүй байна.

Ж.Сүхбаатар:-Байгуулна гээд шийдчихээгүй байгаа.

Н.Энхболд:-Ер нь манай ажлын хэсгүүд чинь янз бүрийн сонирхолтой байгуулагддаг шүү дээ. Манай ажлын хэсэг бол яг Байнгын  хороогоороо ярьж байгаад бүх саналаа тусгаад саналаа хураадаг маягаар... ер нь ямар ч ажил хийсэн. Би ганц энийг  хэлээгүй. Тэгэхгүй бол Их Хурал дээр сүүлийн үед маш их ажлын хэсэг, маш олон янзын зориулалтаар байгуулагддаг. Ерөөсөө дэгийн тухай хуулинд юмуу, Их Хурлын тухай хуулинд ажлын хэсгийг хэн байгуулж байх юм, яаж байх юм гэдэг юм байхгүй бол ер нь ялангуяа сүүлийн манай энэ бүрэлдэхүүний хувьд бас ажлын хэсгийн тухай асуудал жаахан задгайрчихаад байгаа юм. Шууд холбоогүй ч байж магадгүй.

Ж.Сүхбаатар:-Дэгийн  хуулиар сая өөрчлөлт ороод Байнгын хороо ажлын хэсгийн ахлагчийг томилно. Ажлын хэсгийн ахлагч 3-5 хүний бүрэлдэхүүнтэй олонхи, цөөнхийн харилцааг харгалзаад өөрөө ажлын хэсэг байгуулахаар болчихсон байгаа.

Су.Батболд:-Засгийн газар дээр аягүй том ажлын хэсэг байгуулагдчихсан байгаа юм байна лээ.Төрийн албаны шинэчлэлийн асуудлаар. Тэгэхээр манай ажлын хэсэг тэрэнтэй нь зэрэгцэж ажиллах юмуу, цуг явах юмуу. Засгийн газар дээр ажлын хэсэг ажиллаад Хүрэлбаатар сайд ахлаад маш том ажлын хэсэг. Тийм биз дээ, Зүмбэрэллхам даргаа. Маш том ажлын хэсэг. 
Ж.Сүхбаатар:-Гэхдээ тэр төрийн албаны өөрийн чинь юм яриад байгаа болохоос яг тэр захиргааны шинэтгэлтэй холбоотой, арай ч тэр хэмжээний...

Су.Батболд:-Яг Төрийн албаны хуулиар, төрийн албаны шинэчлэлээр... намайг тэр ажлын хэсэгтээ оруулчихсан байгаа байхгүй юу.

Х.Тэмүүжин:-Гэхдээ манайх ажлын хэсэг байгуулаад балансаа барихгүй бол Засгийн газрын ажлын хэсгээр явчихаар энэ Төрийн албаны зөвлөлийг чинь бүр жижиглээд хаячихаж магадгүй. Одоо тэнхлэгийг нь олох ёстой юм. Үндсэндээ бол захиргааны процессийн хууль, сонирхлын зөрчлийн хууль гээд маш олон хуулиудаар гарахаар Төрийн албаны зөвлөлөөр хийлгэж байгаа чиг үүргүүд хууль руугаа шилжчихнэ шүү дээ. Тэгэнгүүт цаана нь үлдэж байгаа Төрийн албаны зөвлөлөө бид нар ямархуу чиг үүрэгтэй, ямархуу эрх мэдэлтэй, ямархуу бүтэц зохион байгуулалтаар үлдээх юм гэдгээ бас ярихгүй бол Засгийн газар томилгооны бүх эрхээ авахыг хүсч байгаа. Зарим эрхийг нь өгөх ёстой. Гэхдээ авч үлдэх эрх мэдэл байгаа байхгүй юу, энд чинь. 

Ж.Сүхбаатар:-Байнгын хорооны хуралдаан өндөрлөлөө. Баярлалаа гишүүд ээ.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

